
	КЛИМ САМГИНЫ АМЬДРАЛ - 9

	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн “КЛИМ САМГИНЫ АМЬДРАЛ (Тууж) : ДЭД ДЭВТЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Татьяна бол хориод настай залуу хүүхэн мөртөө эдийн засгийн ухааны алдарт эрдэмтэн профессор нэг өвгөнд

	— Та чинь түүхийг хойд эх шигээ юм бодож байх шив. «Ваня, хувьсгал хий» гэж хойд эх чинь танд тушаах юм бодож байх шив. Тэгвэл та хойд эхдээ үл итгэх тул хувьсгал хийхийг хүсэхгүй, харин хувьсгал хийж хэрэггүй гэж Эдуард Бернштейний судраас надад уншиж, түүнийгээ Рихтер Ле-Бонын үгээр нотлон өгүүлэх хэрэгтэй болно шүү дээ гэж билээ.

	Гогин хэдэн сар шоронд суугаад хүнд их хорсдог болж, түүний хэлэх үгэнд ямагт хувийн зүйл эрс сонстох болсон байв. Самгин тэр үес Татьяанатай нэг удаа уулзсанаа нэхэн санав.

	Москвагийн хавьд нэг эвлэрэнгүй үзэлтний зусланд үдэшлэг болж, тэр үдэшлэгт мод шиг хамар дээрээ хавчдаг шил тогтоосон гөлгөр нүүртэй нэг залуу зохиолч оролцсон билээ. Самгин тэр зохиолчийг урьд нь харсан бөгөөд большевикуудын үзлийг талархдаг хүн гэж мэддэг байв. Тэр хүн ер нь нөгөө Сибирийн усан боомтын ачаачин, нөгөө далайн хөвөөнд сууж байсан хасагтай тун адил төстэй хүн гэж Самгин боддог байв. Юу гэвэл, тэр зохиолч нөгөө ачаачин адил ямагт бүдүүн гүжир үг хэлэх дуртайн дээр нөгөө хасаг шиг өөрийгөө эрх дураар хүн гэж гайхуулах бүлгээ. Тэр зохиолч төлөв томоотойгоор архи балгаж байснаа арваад залуусыг зуслангийн байшингийн тагтан давхарт дагуулан гараад аргил бүдүүн дуугаар

	— Арваад минутын дараа бид та нарт нэг сонин юм үзүүлье гэжээ. Тэгэхэд нь Татьяна

	— Сонин юм гэнэ ээ? Балчир хөвгүүд бодвол тэнэглэх биз гэсэн билээ.

	Гадаа намираа бороо шавшиж, модны найлзуур сэрчигнэж байв. Нөгөө хэдэн залуу тагтан давхар дээр ямар нэг гунигт дуу намуухан аялцгааж байв. Үзэгчид юу болохыг дуугүй хүлээцгээнэ. Тэр ер олигтой юу болов гэж Самгин бодож байжээ. Гэтэл Самгины бодол зөв болжээ.

	Хориод минут болоод нөгөө зохиолч танхимд орж ирэв. Харваас, өргөн мөртэй, болхи байрын хүн байв. Модон хөлтэй юм шиг хөлөө өвдгөөр нугалахгүй шулуун шулуун алхах нь үзэгдэнэ. Зохиолчийн тийнхүү цан тогоруу шиг ихэмсэг алхах нь түүний хэлсэн болгон худал зохиомол болохыг илтгэнэ. Зохиолч маань, тэртээ буланд зогссон нөгөө залуусын толгойд гарч, их л тааламжтай чангаар тамшаалгаж, хавчдаг шилээ засаж, хөмсөг атируулан, үзэсгэлэн төгөлдөр зогсоод хөгжмийн удирдаач шиг гараа дэлгэн

	— Эхэлцгээе! гэв.

	Дуучид Самгины сайн мэдэх нэг дууг нэлээн аялаг цогтойхон дуулж гарав. Тэр дууны үг хуучин ардын үзэлтэн зохиолчдын шүлгийн номд байдаг билээ. Самгин тийм нэг ном олж аваад хянах газраас нийтлэхийг хориглосон гар бичмэлийнхээ цуглуулгад хадгалсан ажгуу. Хэдий атигар давжаа боловч чийрэг биетэй, ялдам сайхан нүүрэндээ бужгар сахал ургуулсан, усан цэргийн хөх цамцтай хүн онц нарийхан хоолойгоор дуулах нь бусдаас сод ялгаран сонстоно. Түүний нарийн цээлхэн хоолой цуцахыг бараг үл мэдэх ба түүний хоолой ганцаараа бусдаас хамаагүй дээгүүр ялгаран гарах тул дууны эрс эрс үгийг жигтэй хайрлалтайгаар тод хэлж байхад үзэгчид арга буюу инээцгээж, бас дуучдын зарим нь хүртэл инээд алджээ. Гэвч үүнд хүн инээх «сонин» юм, илбэ шид нь хаана байгааг Самгин ухаж мэдсэнгүй ажээ. Гэтэл нөгөө зохиолч жигүүр дэлгэсэн мэт гараа алдлан дуулахыг зогсоогоод өөрөө, нөгөө Умзад мөргөлийн ном дууддаг шиг цээлхэн аргил хоолойгоор

	 

	Үгээгүй бурангуй байдал сөнөтүгэй! 

	Үндсэн хуулийн эрхт ёс мандтугай!

	 

	гэж уншсанд цаадуул нь дагаж, тэр хоёр шад шүлгийг аялан дуулсан авч шүлэг уншсан ч биш, дуу дуулсан ч биш хөгийн холион бантан болжээ. Ер дуучид цөм худал хуурмаг дуулж, цөм нүүр амаа үрчийлгэж, айсан эмээсэн мэт бие биеэ хялалзан, ямар ч итгэлгүй, шийдэмгий биш, айсан эмээсэн дүр үзүүлцгээнэ. Тэр ч байтугай нэг нь цаашаа эргэж хараад

	— Сөнөтүгэй гэсэн бил үү? гэж ганцаар давтаж байв. Нөгөө нарийн хоолойт жигтэй нахилзан

	— Сөнө-тү-үгэй... Сөнө-тү-үгэй гэж ганцаар уйлагнан чарлана.

	Гэтэл ашгүй зохиолч

	— Эрхт ёс мандтугай! гэж гунигтайяа бархирсанд цаадуул нь дагаж элдэв өнгийн хоолойгоор мөн худлаа дуулцгаав. Дууны ая бүрмөсөн алдагдаад ганирч гасалсан улилдаан болон хувирчээ. «Үндсэн хуулийн» гэдэг үгийг ч мөн тиймэрхүү сэтгэл алдагдсан мэт бархиралдав. Сүүлдээ үзэгчдийн зарим нь, мөн дуучид инээд алдаж бөөн хөхрөлдөөн болов. Гэвч томоотой томоотой хүмүүс тэдний яаж маяглаж байгаагийн учрыг олохгүй царайгаа улайлгаад сууцгааж байхыг Самгин ажиглажээ. Ялангуяа нөгөө зохиолч бүр бах тав нь ханасан янзтай онц чангаар

	— Хо. Хо. Хо... гэж инээжээ. Түүнийг харвал ихээр алцайж, гэдийгээд зогсох тул төвөнх нь хүртэл ёрдойн харагдана. Түүний шог зураг шиг байдал төрхийг хараад гэнэт Самгины уур зэвүү оргилон хэн нэгнээс хожимдох вий гэж айхдаа ухасхийн босож

	— Ноёд оо! гэж хашхирав. Гэтэл нөгөө зохиолч «Шаарлагдсан хүмүүс» гэдэг шийн жүжигчний аялгуугаар

	 

	Ариун үнэнд хүрэх замыг 

	Алтан дэлхий олохгүй бол... 

	 

	гэж тосож бархираад хо хо инээжээ. Самгин нэг сандал шүүрэн авч түшлэгийг тулж байгаад зохиолчид хандан, — Та нар сая нэг дууг үхэгсдийн хойдыг хөтлөх адил тун ч эвгүй алиалан дууллаа. Гэтэл тэр дуу чинь арван жил цөллөгт суусан хүндтэй зохиолч, хуучин хувьсгалч хүний маргаангүй үнэн сэтгэлийн шүлэг юм шүү... гэж ширүүхэн шиг хэлтэл хэн нэгэн

	— Уухай даа! гэж дуу алдаж, үзэгчид таг дуугүй болов. Самгин уураа гал дөл мэт бадруулан, барьж байсан сандлаа өргөж шал дээр чанга гэгч тавьж байгаад аль байдаг чадлаараа

	— Та нар тэр шүлгийг элэглэн доромжилж байгаа чинь сонгууль бүхий засаг захиргааны үзэл санааг доромжлон буй хэрэг биш үү? Тэрхүү үзлийг биелүүлэх гэж та нарын эцэг өвгөд чинь тэмцэж, шорон оронд үхэж, хүнд ажилд цөлөгдөж явсан юм шүү гэв.

	— Энэ юу болж байна? Бас нэг хянах газар гарч ирэв үү? гэж нөгөө зохиолч хэдий шазруун боловч ичингүйрэн асуугаад нүүрээ үрчийлгэн, хавчдаг шилээ дэмий л засаж байжээ.

	— Би хянаж байгаа биш, асууж байна. Энд олон хүн ийм асуулт тавих байх гэж би итгэж байна гэж Самгиныг хэлэхэд

	— Би ийм асуулт тавихгүй ээ гэж Татьяна хашхирав. Гэтэл томоотой маягийн хоёр хүн түүнийг зандарч нэг нь гомдсон мэт

	— Үнэхээр арай ч дэндүү байна! Засгийн дээд хурлыг шоолох гэдэг чинь... гэсэнд нөгөө зохиолч

	— Үзэл санаа нь инээдтэй биш, уг шүлэг нь инээдтэй юм аа гэж амандаа бүвтнэв.

	— Тийм байна уу? гэж Самгин ёжтой асуугаад, — Ийм үг дуулахдаа би баяртай байна. Наадах чинь надад золбин хүүхдийн хатуу шоглоом шиг, бэлгэдлийн маягийн шоглоом шиг дуулдаж байна. Энэ бол тун ч гунигт явдал юм... гэсэнд Татьяна хөндлөнгөөс оролцож

	— Самгин та, гашуун тунхуутай умардын загас хүсэхгүй, чухамхүү үндсэн хуулийг хүсэж байна гэж үү? гэжээ. Түүнээс хойш Самгины үг хэлэх бүрий доогтой, хортой үгээр сөргөж байхад хүмүүс түүнийг сайшаан инээж, залуучууд наргиантайгаар шуугилдаж байжээ. Тэгэхэд Гогин чухам юу гэж хэлж байсныг Самгин одоо эс санана. Гэвч Гогин нүүрээ улайлгаад, нүдэндээ өс хонзонгийн гал бадруулан Самгинтай барилцан авах гэж байгаа мэт үзэсгэлэнт биеэ чанга хөвчлөөд байсныг Самгин тодхон санаж байжээ. Тэгэхэд Самгиныг үг ярихад Гогин нүдээ ёжтой онийлгоод үг хэлэхдээ нүдээ учиргүй том болгоод ярьж байв. Харц нь төөнөх мэт хурц үгийг нь улам хүчтэй болгож байжээ. Самгин Гогинад хор нь хөдлөөд ч үгээ ч олж хэлж чадахгүй байжээ. Тэгэхэд нь, нөгөө залуус шоолж инээвхийлэн, харин тэнд байсан улс настай томоотой сайн багш нар шалгалт авч байхдаа сурагч шавь нартаа үг зааж байдаг шиг Самгинд үг зааж байжээ. Гогина сүүлдээ Самгиныг бүр мунгинуулж орхисонд залуучууд Гогинад тал архан алга ташиж, Самгин аргаа барахдаа

	—Та Марксын үзлийг цадиггүй явдал болгон хувиргаж байгаа юм биш үү? гэхэд нь Гогина

	—Пээ, наадах чинь хуучин юм! Та Бланкийн тухай санаж байгаа биз дээ! Меньшевикүүд хүртэл одоо тэр хүнд чинь мөн ёсолдог шүү гэж улам хорыг нь малтаж байсан билээ.

	— Самгин энэ бүхнийг шөнөжин санан, бодож, ер хүний урамд цурам хийсэнгүй хоножээ. Петербургийн галт тэрэгний буудалд буухдаа ядраад бараг өвчин хүрсэн мэт буужээ.

	Хуучин буудаг зочид буудалдаа ирвэл тэдний нэг ажил ган Самгинд захидал өгч, түүнийг түрүүн явах өдөр өгөх байтал мартав уучлаарай гээд

	—Таныг өнөөдөр ирж магадгүй гэж бодсон шүү гэж эелдгээр инээвхийлжээ. Самгин бичгийн хэлбэрийг хармагц гар нь жигтэй хүнд болсон мэт сул унжиж, захидлыг хармаалжээ. Шатаар гүйж гармаар санагдавч биеэ барьж алгуурхан явсаар өрөөндөө ормогц үүдээ түгжиж, гадуур хувцсаа ч тайлсангүй, зөвхөн малгайгаа аваад, зарцыг явуулж, дугтуйг яаран задалбаас: «Бид дахин хэзээ ч уулзахгүй болов уу, уучлаарай. Намайг чамд их бузар амьтан гэж ярих байх, би тийм хүн биш шүү. Би ердөө нэг золгүй амьтан. Чи ч мөн... гээд нэг үгийг сайтар дарж баллаад... тийм хүн болов уу гэж би бодно Хэрэв сэтгэл чинь хүрвэл наад ажлаа орхиорой. Насаараа хүнээс нуугдаж явна гэдэг болохгүй шүү. Тэр ажлаа орхи, хая. Би чамайг хайрладагтаа ингэж хэлж байгаа юм шүү» гэжээ.

	Тэр захиаг харанхуйд бичсэн мэт муруй саруй давхарлуулж, тун ч хааш хэрэг бичсэн байжээ.

	«Энэ юу болж байна? гэсэн бодол Самгины толгойд харван орсон боловч Самгин хариу үг олсонгүй, захидлыг олон хэсэг болгон урж, — Би юуг орхих болж байна? Тэр намайг юу гэж бодов?» гэж боджээ.

	Самгин тэрхүү урсан захидлаа базаж өмднийхөө халаасанд хийгээд дугтуйг авч үзвэл, Ярославлийн шуу дангийн тамга байжээ.

	«Тэр хүүхэн хэрэв намайг өөртэйгөө адил мэргэжлийн хүн гэж бодож байгаа бол тэр яах аргагүй солиорчээ” гэж Самгин бодов.

	Дугтуйг мөн юу ч үгүй хэсэг хэсэг цуулж, гурвантаа хөндлөн урж бас халаасандаа шургуулжээ.

	«Галзуурчээ!».

	Самгины чих шуугих шиг болж, нүдний нь өмнө нэг эмэгтэйн өчүүхэн царай ил үзэгдэн, анхандаа үл мэдэг хүйтнээр инээмсэглэж байснаа улмаар маасайтал инээж, их л бодлогошронгуй зөөлөн харж байх шиг санагджээ. Тэр царай ууртай байхыг Самгин хэзээ ч үзээгүй билээ. Олон таван юм бодсон ч үгүй хэсэг сууж байснаа бие засах өрөөнд очиж, мөнөөхөн урж тастсан захидлаа гаргаж жорлон дотор хийж халаасан саваас урвуулж гүвээд усыг татжээ. Гэтэл хэдэн тасархай цаас цааш далд оролгүй үлдсэнд жорлонгийн саванд ус дүүрэхийг хүлээж байгаад дахин усыг татсанд нөгөө цаас ашгүй далд оржээ. Самгин буцаж өрөөнд очоод даруй Варавкад авс худалдан авч тэндээс галт тэрэгний буудалд очиж, шууд Старый Русс хот явах хэрэгтэй гэж боджээ. Захидлыг урж хаяснаас хойш Самганы дотор нэлээн онгойж, нэг хэрэг явдал дуусах шиг болжээ. Хэдий тийм боловч Самгины сэтгэл нэг л түгшээд урьд нэг удаа ингэж түгшсэн санагдана. Хэдийд, юунаас болж тэгсэн бил ээ? гэж санаж ядна.

	Гэтэл гадаа гараад гэнэт санажээ. Гудамжнаа том том морьД унасан нэг баг цагдаа давхилдаж байв. Самгин мөнөөхөн хурандаа Васильевыг нууц төлөөлөгч бол гэхэд өөнтгөлзөөгүй шигээ Никоноваг үнэн худал боловч урвасан гэхэд өөнтгөлзсөнгүй. Энэхэн үес Самгины сэтгэл нөгөө хурандаатай уулзаж байсан үе шиг хачин хөдөлж, өөрөө өөрөөс айх шиг болж байжээ. Самгин морьтой цагдаа нарын хойноос харж «Гайхах айх хоёр ер адилхан» гэж бодож байжээ.

	Хотын гудамжаар олон хүн дэмий үймэлдэх нь эвгүй агаад ер том хотод тийм явдал барагтай байдаг билээ. Энд хүмүүс бие биеийг барьж түлхлэн, ийш тийш гүйлдэх нь шоргоолжны үүр хөндсөн адил ажгуу. Хүн болгон ямар нэг юмаа гээгээд эрж байгаа буюу хотын дотор төөрсөн мэт гудамж байшин сураглацгаана. Энэ байдал нь нэг л хуурамч хиймэл юм шиг Самгинд санагдах бүлгээ.

	Самгин нэгэн дэлгүүрт очиж авс худалдан аваад мөнгийг ягаан хацартай, гуулин толгойтой худалдаачинд төлөв. Тэр худалдаачин албан тушаал ахиад сэтгэл дүүрэн яваа түшмэл адил харагдана. Гэтэл дэлгүүрт хацраа хар бөсөөр боосон идэр хөвгүүн амьсгаадсаар орж ирээд сийрсэн малгай далдалзуулан

	— Плеве сайдыг бөмбөгөөр алжээ! гэж зарлав. Авсны худалдаачин яаран наманчлаад

	— Гурав дахь нь болов. Хаана тэр вэ? гэнэ.

	— Варшавын буудлын дэргэд гадаа алчихлаа,

	Авсны худалдаачин Самгины хариулт мөнгийг өгөхдөө нүүр өөд нь илт зэмлэнгүй харж

	— Гадаа л ингэдэг болсон шүү дээ! гэжээ.

	Самгин бүрх малгайгаа сөхөж дохиод дуугүй гарч явахдаа

	«Энэ авсчинд хариу үг дуугардаг байж. Дуугүй гараад явахаар сэжигтэй харагдаж болно. За, Плеве сайд бас алагджээ» гэж боджээ.

	Тэндээс Самгин хөлсний морин тэргэнд суугаад гудамжны олныг ширтэн явахдаа, би ер цоорхой тор шиг болжээ. Үзсэн дуулсан бүхэн минь тогтохгүй болжээ гэж бодож явжээ. Галт тэрэгний буудлын гуанзанд орж аяга шингэхэн кофе цай авч ялаа батгана үргээж суутал

	— Байлдааны газар олон мянган хүн алагддаг хэр нь амьдрахад амаргүй байна гэж нэг хүн ярихыг харвал хуучин чисчүү цамцтай, тарган зөөлхөн ууцтай хүн цааш хараад сууж байв. Тэр хүний нуруунд оготно орсон мэт чисчүү цамц нь жигтэй хөвөлзөн хөдөлнө. Тэр хүний том дэлдэн хөх чихтэй халзан толгой эвгүй харагдана. Олонх хүний бие цогцос хүртэл тун эвгүй муухай юм. Энгүүн жирийн хүн гэж ер нь байдаггүй шиг байна. Зарим нэг нь жирийн дүр үзүүлэн явах авч уг чанартаа үл мэдэгдэх гурав юм уу, түүнээс дээш гишүүнтэй томьёоны ухааны бодлого шиг юм гэж Самгин боджээ.

	Гуанзны ширээний дээгүүр ялаа батгана бужигнан, чихэр юм уу, давсны үйрдэс,тэмтрэн тэмтрэн гүйхийг Самгин харж «Хар батгана шиг санаа бодол» гэж нэг шүлгийн мөр байдгийг санаж, Кутузовын маягийн хүмүүс, ер нь хувьсгалчид бол мөнөөхөн жирийн мэт хүнээс илүү ойлгомжтой байх юм. Жишээ нь Поярков, Усов мэтийн хүмүүс юу бодож санаж явдгийг мэдэж болно. Гэтэл энэ чисчүү цамцтай хүн магадгүй, «Оросын =ардын холбоо» намын гишүүн буюу, хувьсгалч хүн байж болно гэж боджээ.

	Гэвч иймэрхүү бодол санаа нь Самгины тархи толгойд лав биш зурс зурсхийн орж дороо мартагдах тул сэтгэл санааг уймруулсан нь үгүй. Самгин нэг мэдвэл төрсөн хотынхоо галт тэрэгний буудалд ирсэн байв. Гэтэл таних танихгүй олон хүн шавж, ажил төрлийн элдэв олон юм асууж гарчээ. Варавкийн албан хааж байсан хотын хурлын төлөөлөгчид цэцгийн хэлх?э өргөсөөр иржээ. Вера Петровнаг ирэхэд тэдгээр хүн зам тавьж өгөв. Түүнийг Спивак эхнэр сугаджээ. Климийн эх тоЛгойноос хөлийг хүртэл хар өнгийн тор нөмөрсөн тул нээхэд бэлэн болгоод хар бөс нөмөргөн орхисон хөшөөтэй адилхан харагдана. Ачааны вагоноос Варавкын шарилыг зөөлөн буулгаж байхыг харж

	— Сайн уу? гэж мэндлээд, — Тэр хаана байна? гэв.

	Спивак мөн тас хар хувцас өмсжээ. Царай нь цонхийгоод хөмсгөө атируулжээ. Иван Дронов алтан цаг санжгануулан гүйж явав. Толгой нь шинэхэн тосолсон гутал шиг гялалзана. Тэрээр алтан цагны оосроос санжгануулаад амаа ангайгаад нэг тийш яаран гүйнэ. Буудлын үүдэнд толгой нүцгэн олон хүн зогсжээ. Эрээн мяраан хувцастай хүмүүсийн урдуур лам нар алтан шаргал хөшөө мэт харагдах бөгөөд түүний өмнө том гуулин толгойтой хамба лам загалмай бариад зогсож байгаа нь хонх адил харагдах ажгуу. Корвин том том шүдээ хөглүүрээр тогшиж, уснаа живж буй хүн адил гараа сарвагануулан харагдана. Аагим халуун агаарт хүүхэд багачуулын орилох дуун гунигтайяа тархана. Вера Петровна алчуур гаргаж тор унжуулсан нүүрээ арчаад хүүгээ сугадаж

	— Ээ тэнгэр минь, чиний царай яасан аймаар байх юм... гэжээ.

	Хүнд том авсыг цэцгээр чимсэн хүүрийн тавиур дотор ачаалахад ачааны тэрэг дайвалзаж, толгойд нь өд хатгаж чимсэн том хар морь мөн гуйвалзаж байжээ. Самгины ард нэг хүн уртаар санаа алдаж

	— Ийм хүнийг хөгжимтэй л оршуулмаар юм гэх нь сонсогджээ.

	Варавкийн бариулсан шинэ буудлаас хүүрийн газар хүртэл мөн ч зайтай санагджээ. Сүмд мөргөлийн дуу дуулж, талийгаачийн хойдыг үдэх буяныг клубийн өмнө, техникийн сургуулийн үүдэнд, мөн Самгины гэрийн гадаа тус тус гүйцэтгэв. Самгины байшингийн үүдэнд ялдамхан хонгор шар царайтай бүсгүй зургаан насны жаал хүүгийн мөрөн дээрээс бариад зогсож байв. Тэр жаал хөлдөө сиймхий шаахай углажээ. Залуу бүсгүй загалмайлан наманчилж байхад жаал хүү тас хар хөмсгөө атируулаад өмдний халаасанд гараа хийгээд зогсоно. Спивак тэр жаал дээр очиж тонгойгоод нэг үг хэлж, мөрнөөс нь угзарсанд жаал хүү халааснаас гараа авч элгээ тэврэн зогсов.

	Хойдын буяныг үдэх ёс хийснээс хойш цааш түргэн явав. Гэвч явган явахад нэлээн төвөгтэй байжээ. Климийн эхийн дээлийн хормойд хонин арцны арзгар иш асалдаж түүнийгээ салгах гэж Климийн хөлийг хоёр удаа өшиглөжээ. Хүүрийн газар очоод сүмийн ахмад санваартан Нифонт Славороссов хэмээх дал мөрөө давсан их цагаан үстэй, арслангийн царайтай хүн талийгаачийн авсны тийш нэг гараар зааж, нөгөө гараа дээр өргөөд хоолойгоо чичрүүлэн

	— Тэнгэрийн адисалсан амьдралын тариалан боловсруулагч энэрэнгүй хүн тэнгэрийн заяасан авьяас билгийг газарт булсангүй, харин ч түүгээрээ бид бүгдийн тусын тулд манай энэ амгалан дөлгөөн хотыг сайтар чимжээ гэж хүнгэнэтэл уншив.

	Цагаан сахлын цаанаас зузаан уруул ил гаргаж, яагаад ч юм, уруулаа эс хөдөлгөн ах ламын өгүүлсэн нь:

	— Өдгөө атаархахын хар нүгэлд автагдсан ухаан бядуу, ухвар мөчид этгээд ертөнцийн эд баялгаар сүнс тонилохгүй, Христосын үнэн шавь энэхүү боолын адил цөм үхнэ гэдгийг зориуд огоорч, баячуул бол хүний дайсан гэдэг байна. Түүний амнаас гарсан үгс савангийн хөөс адил агаарт дэгдэж байх шиг санагдана.

	Наран гал дөл мэт шарж, газарт хатгасан хар хар загалмайн алтан шар тахилыг нүд гялбам гийгүүлнэ. Сүрэг тагтаа эргэлдсээр хөх огторгуйд үзэгдэхгүй болов. Климийн ард нэг хүн

	— Блиновыг гөрөөлж байгаа гэнэ гэж аяархан дуу гарав.

	— Энэний хүү эсер намын хүн гэж ярилцаж байна.

	— Блиновын хүү юу?

	— Ах ламын хүү.

	— Дуулаагүй. Гэвч одоо хүн болгон эсер болоо шив... Өмгөөлөгч Правдин нэг булшин дээр зогсож байгаад Варавкийг магтаж дуржигнатал яриад гэнэт

	— Үг биш үйл хэрэг мөн гэж хашхиран герман шүлэг уншив.

	Хүүр оршуулах газрын дээгүүр зуны аагим халуун өдрийн хөх униар татаж, наран хэдий бүүдгэр авч булшны дээр хатгасан загалмайнуудыг хурц гийгүүлж байв. Нэгэн довцог ухаа дээр нэг үндэснээс гурав салаалан ургасан саглагар хус модны ёроолд зоосон тэнгэрийн элчийн гантиг чулуун дүрс бүхнээс өндөр агаад эмнэлгийн сахиул хөгшин хүүхнүүдтэй онц адилхан харагдах ажгуу.

	Клим оршуулгын газраас эх, Спивак хоёртой нэг сүйхэнд сууж харив. Климийн эх ихэд алжаажээ. Яагаад ч хамраар гуншиж

	— Би одоо энэ хотод суухгүй. Сургуулиа Лизад шилжүүлнэ... гэж ярив. Тийнхүү гуншиж ярихад нь хэлсэн үг нь ихэд хортой дуулдаж байжээ. Түүнийгээ мэдэв бололтой гэнэт зүгээр ярьдгаараа ярьсан нь

	— Лидад цахилгаан явуулсан юм сан. Лав хүрээгүй бололтой... гэснээ гудамжнаа хөглөрөх арцны иш, гацуурын шилмүүсийг хашаачид шүүрдэж байхыг нүднийхээ лорвет шилээр зааж, — Эдний яарч байхыг харав уу. Тимофей Варавка гэж нэг хүн байсныг мартахын тул ингэж яаран арилгаж байгаа биз гээд санаа алдаж, — Гэвч гудамжинд арцны иш цацах чинь шороо тоос Дараад зүгээр юм байна. Загалмайтны аяны үеэр ингэж байвал хэрэгтэй байсан юм гэж ярьжээ.

	Чингээд нүдээ аниад

	— Сувилагчийн костюм Лидад сайхан зохиж байна. Лида ер байгаагаараа тийм... бүрэг хүн билээ. Нөхөр нь хэдий эх оронч хүн боловч миний бодвол солиотой эр биз гэж ярив.

	Одоо ганцаар үлдэв гэж гуньсан сэтгэлээ нуух гэж тэгж ярьж буйг Самгин ойлгосон боловч эхийгээ төдийлөн өрөвдсөн нь үгүй. Климийн эхээс үхсэн хүний дээр тавьдаг нэг цэцгийн үнэр хурц анхилж байв.

	Хойлгын идээ будааг худалдаачны клубийн танхимд зассан байв. Тэр танхимыг улаан өнгийн бөсөөр доторлоод туурга, адрыг туж алтан шар өнгөөр хээлсэн нь махны мухлагийн дотоод байдалтай туйлын адилхан харагдах ажгуу. Уран барилгач Дианин тэгж хэлсэн билээ. Тэрээр мөнгө хүүлэгч Трусова эхнэртэй зэрэгцэн суугаад улаан ягаан хулд загас бялуу дотор эвтэйхэн ороож байх зуур

	— Варавка хоолонд хэдий дуртай сайн боловч амтыг мэддэггүй байсан юм гэж ярихад Трусова

	— Чи наад зүгээр олдсон хоолыг дуугүй суугаад сайн идэж ав гэж бүхнийг жигшин харагч бөлцгөр нүдээр хотын хамгийн томчуулын ширээ тийш ичгүүргүй эргэж харна. Тэр ширээнээ, эрүүнээс аваад гэдсээ хүртэл одон зүүсэн генерал Обухов сууж байв. Сахлыг нь харвал зургийн баатар шиг агаад ер бага хүүхдийг айлгаж ичээх зориуд тийм төрх байдалтай төрсөн мэт хүн авай. Тэр ширээнээ мужийн дэд сайд, хошууны тайж нарын тэргүүлэгч, бас одон тэмдэгтэй, мундир хувцастай зургаан хүн сууж байв. Тэнд улаан туузтай алтан медаль зүүсэн хотын дарга Радеев, энгэртээ загалмай зүүсэн нөгөө лам хоёрын дунд Климийн эх чулуу адил огт хөдлөлгүй сууна. Тэр ширээ бол танхимын дотор зассан бусад ширээнээс хэмжээ дамжаагаараа ч том, суусан улсын хувьд ч гоц ялгарч байжээ. Бусад ширээнд доогуур тушаалын тавиад хүн сууж байв. Тэд гадуур дээл хувцсаа сайтар товчилсон буюу эмс нь хар торгон дан дээлтэй агаад аяархан үг ярилцаж их л хичээнгүйлэн идэцгээж байв.

	Хуучин прокурор байсан Китаев хэмээх хар сахалтай, халзан толгойтой хүн лонхны хоолой хутгаар тоншиж бусдын чимээ намдуулаад донгодох мэт хүйтнээр

	— Дорно зүгт хувь заяа бидний эсрэг эргэсэн энэ үед... гэж ярьтал

	— Манай дорно руу халдаагүй бол ч алзахгүй байсан даа гэж гэрээслэгч Меркулов үглэжээ.

	— Зөв! Ойрын юмтай үзэлцсэн бол дээр... гэж хэн нэгэн дэмжиж байлаа. Ойн үйлдвэрийн эзэн Усов хиймэл шүдээ засаж байгаад

	— Германы дороос хаашаа ч гарах аргагүй болтол бас... 

	— Тэдэнтэй байгуулсан гэрээ чинь боолын... 

	— Ер нь түшмэлүүдийг боолын байдалд аж төрж буй гэж сонинд бичдэг ч үнэн шүү гэж халуун усны эзэн Домогайлов нэлээн чанга өгүүлээд хэрхэн торгуулсан тухайгаа ярьж

	— Энгүүн ардын ордог өрөөнүүд бохир байна гэнэ! Гэтэл өглөөнөөс үдэш хүртэл хүмүүс биеэ савангаар угаадаг газар чинь яахлаараа бохир байдаг бил ээ? гэнэ.

	Прокурорын үгээ ярьж дуустал лам нар «Мөнхийн дурсгал» гэдэг мөргөлийн ном аялсанд хүмүүс цөм босоцгоов. Меркулов үг ч үгүй хамраар хүнгэнэнэ. Домогайлов дугариг нүдээр наамал адар ширтэж

	— Па-а-а гэж өрөвдмөөр уянгалуулна.

	Гэвч мөргөлийн уншлагын ая алдагдаад хүмүүс ам амандаа яншин хүржигнэнэ. Тэр хүмүүсийг Самгин хэдийн мэдэх ба тэд бол улс төрийн яриа ярьдаггүй баахан мунгинуу улс гэж үздэг билээ. Гэтэл тэдний үг яриаг чагнахад нэг л хачин. Амин хувийн өчүүхэн эрх ашигт дарагдсан тэр хөгийн хүмүүс гэнэт өсөөд Германтай байгуулсан гэрээний тухай хүнд сурталтны боол гэж ярьж байхад Самгин итгэхгүй байжээ. Тэд сонинд бичдэгээс илүү хурц тод ярих бөгөөд ингэж ярих бол нэг ёсны хялбархан юм.

	Славороссов босож урт үсээ ар тийш болгоод энгэртээ зүүсэн загалмайгаа барьж, араатны толгой шиг толгойгоо ихэмсэг өргөж

	— «Агсам хүн чанга инээдэг ухаантай эр зөвхөн шүдээ ярзайлгадаг» гэж Сираховын хүү Есүс мэргэн айлдсан юм шүү гэв.

	— Уран хэлт дуугүй болов гэж Фиона Трусава хэлээд аягатай дарснаас амсаж нүүрээ үрчийлгэж, — Энэ чинь ядуухан хамаатандаа тавьсан дарс байна гэв.

	Ламын үгээ ярьж дуусахаар Вера Петровна босож үүд тийш явахад олонх хүн хойноос нь хуйлран дагав. Үлдсэн зарим нь суудлаас босож мэхийн ёсолж байв. Климийн эх тэдэнд хариу ёсолсонгүй, ихэмсэг алхан өнгөрөхөд зүймэл модон шал дээгүүр гашуудлын тууз хөврөх нь гүн хар сүүдэр адил харагдана.

	«Бас л бардам дээгүүр байна шүү. Юундаа бардана вэ?» гэж Самгин бодно. Вера Петровна сүйх тэргэнд суугаад, — За хэрэг явдал шувтрав. Тун аятайхан боллоо. Хойлгын идээ барьдаг бол азийн ёс юм. Тэнгэр минь манайхан ямар их иддэг юм бэ! гэв.

	Гэртээ хариад

	— Би одоо амрах ёстой гэжээ.

	Самгин сая санаа амарч, өрөөндөө оров. Тэнд эмийн үнэр ихэд ханхалж байв. Самгин цонхоо нээв. Цэцэрлэгийн дотор өтгөн хөмсөгтэй нөгөө Аркадий Спивак гэдэг жаал хүү агч модны ёроолд ногоон дээр суугаад шувууны торны хаалга налж суух завсар ялдамхан зүстэй өрлөг эхдээ хандаж

	— Үхсэн хүнийг гаргахад яагаад хармаандаа гараа хийж болдоггүй юм? Варавкийн шүд нь унаад үхсэн юм уу? гэж асууж байв.

	Клим цонхоо хааж нөгөө талынхаа цонхыг цэлийтэл нээж орондоо орвол л нам унтах байхдаа гэж бодсон ёсоороо хэвтмэгц таг унтжээ.

	Дараачийн хэдэн өдөр онц хүнд өнгөрөв. Климийн эх сүүлийн тавин жилд яриагүйгээ нэгмөсөн ярих гэсэн шиг ягаан хацраа төмбийлгөж байгаад хэдэн цагаар ярьдаг болов. Тэрээр өөрийн дүрсийг ямагт толинд харж байхаар дандаа нэг газар суудгийг Клим ажиглан мэджээ. Ер биеэ авч байх байдал нь бодит үнэнд итгэлээ алдсан хүн шиг үзэгдэнэ.

	— Клим минь би ер нь хүн болгон улс төрийн хэрэгт орооцолдсон ийм оронд сууж чадахгүй болжээ. Үнэнч шударга ажил хийдэг хүн ер алга.

	Вера Петровнийн хацар, доод зовхи нь унжаад хөнхөр нүдний нь цагаан хүйтэн харагдах болжээ.

	— Япончууд урьд нь ганцхан жонглёроор алдартай байсан бол одоо гэнэт дайн хийдэг болж гээч! Аймаар юм! Алина нэлээн хэрүүл уруултай байгаа гэж чи дуулсан уу? гээд

	— Эм хүнд нэг бол зориг гаргаж олон хүүхэд төрүүлэх эсвэл завхайрах ийм хоёр зам байдаг гэж Тимофей үнэн хэлжээ. Ингэж ярихад нь Клим жуумалзан уруу харав.

	Климийн эх бол Дмитрийг анх төрөхөд хөхөө хөхүүлээгүй ба Климийн төрөхөд ердөө таван долоо хоног хөхүүлснийг Самгин мэддэг билээ. Вера Петровна үг ярих болгондоо

	— Тимофейн хэлдэг үнэн гэж эсвэл яриагаа эхэлнэ, эсвэл тэгж дуусгана. Энэ нь Варавка гэж нэг хүн байсан гэж дандаа дурсаж байгаа мэт санагДана.

	Вера Петровна бэлэвсрэлийн хувцас өмссөн тул улам ч хөгшин харагдах агаад түүнийгээ өөрөө мэдсэн мэт унтууцан, хувцас хунараа хааш яаш татлан засаж байх нь үзэгдэнэ. Явахдаа шалчийсан хөхөө урагш түрж биеэ эгц шулуун болгоод ёслолын жагсаалд яваа мэт баахан гэдийж явах болжээ. Хүн болгон харгис эзэрхэг гэж дандаа нотлон ярина.

	— Эзэрхэг харгис ёсонд тулгуурласан тийм нийгэмд хүний эзэрхэг байдаг нь аргагүй юм гэж Спивакийн өгүүлэхэд Климийн эх нүүрээ жигтэй үрчийлгэхэд нь оо энгэсэг тавьсан нүүрний нь арьс өрвийж, илэг шиг харагдах ажгуу.

	— Тэнгэр минь, та дандаа ийм юм ярих юм... гэж Вера Петровна зэвүүтэйгээр дуу алдан Лизаг халбагаар занаж, — Би насаараа хувьсгалчдын дунд байна. Тэд бол мөн толгой нь эргэсэн улс юм. Гэхдээ юмыг тан шиг, танай нөхөд шиг хэзээ ч үздэггүй. Хааны эрх мэдлийг хязгаарлах гэдэг үнэндээ зүйтэй хэдий боловч хувийн өмчийг үгүй хийж яаж болно. Энэ бол тэнэг хэрэг. Үнэндээ, тэнгэр бидний үг ярихад саад хийдэггүй, харин элдэв муу явдал гаргахыг хорьдогт нь би Тэнгэртээ баярлаж явдаг юм. Хаврын ажил хаялтыг танай нөхөд л хийлгэсэн гэж би ч итгэн явдаг шүү. Лиза та бол их сайн хүн юм. Гэхдээ тэнгэрийн сургаалаар явдаггүй, номын үгээр явдаг тань тусгүй юм. Клим ээ, миний шашны багш, эцэг Нифонт эднийг бурхангүйчүүд гэж нэрлэдэг юм. Тэр чинь сэнс их сайн тоглодог шүү. Чи тоглодог уу? гэхэд нь Клим

	— Үгүй, би ер дургүй юм гэжээ.

	— Тийм дээ, чи ер хор шаргүй хүн шүү гэж итгэл дүүрэн сайшаан хэлээд мужийн сайдын тухай ярьсан нь

	— Манай мужийн сайд тун нүдэнд дулаахан өвгөн шүү. Бас эвлэрэнгүй үзэлтэй, гэхдээ баахан тэнэг балай хүн юм гэж зовхи аягүй сөхөж, гал нь буурсан нүд гаргаж, — Юм бүхнийг аль болох сайнаар хийхийн тул бид юманд ер яардаггүй. Харин манай залуучуул өсөж, төрийг жолоодох хэрэгт санал бодлоо хэлдэг болохыг тэсгэлгүй хүлээдэг шүү гэж ярьдаг юм. Би бол үндсэн хуультай болгож өгөөч гэж гуйгаагүй, өөрийн байгуулсан сургуульдаа эзэн хааны хөгжмийн нийгэмлэгийн ивээлийн дор батгаахыг хүсэх юм даа гэж ярив.

	Елизавета Спивактай үг ярьж буй байдлыг харвал баахан дургүй, хаширч залхсан хүний янзтай байв. Варавкийн байгуулсан олон үйлдвэрийн газрыг үгүй хийх тухай мэтийн ажил хэргийн чухал ярианд түүнийг заавал байлцуулан, түүний зөвлөгөөг хичээнгүйлэн сонсож байхдаа

	— Тийм дээ, би ч мөн тэгж бодно гэж ямагт зөвшөөрөх ажгуу.

	Торхны үйлдвэрийн эзний эхнэр бөгөөд сайдын амраг Эвелина Трешер нэртэй, цагаан толгойтой, наргиантай жижигхэн хатагтай, улсын танхимын даргын эхнэр болох сайхан зантай, аргил дуутай, сахлаа хусдаг хөгшин хүүхэн, тайж нарын тэргүүн түшмэлийн гэргий болох хатуужил эдэлсэн гэлэнмаагийн царайтай, өндөр туранхай эхнэр зэрэг нутгийн «дээдсийн» эхнэрүүд Самгиныд долоо хоногт хоёр удаа цуглана. Тэднээс дутахгүй эрхэм чухал авгай нар ч үзэгдэнэ. Бас мужийн сайдын онцгой даалгаврын түшмэл болох зангиатайгаа ижил өнгийн оймс өмсөн явдаг Кианский, сүмийн цорж ягаан царайтай Славороссов, шоронгийн байцаагч Топорков хэмээх цэвэрхэн царайтай бүдүүн эр ирнэ. Топорков бол асар том шүр адил Нүцгэн цагаан толгойтой бөгөөд малигар тарган нүүртэй, бараг эс үзэгдэх онигор нүдтэй ийм нэгэн билээ. Мариатай нялх хүүхдийн хацар шиг шалхайсан ягаан хацрын дунд хамар нь мөн бараг эс үзэгдэнэ. Бал бурмын үйлдвэрийн эзэн Окунев гэж циркийн бөх шиг овор том биетэй хүн, сүмийн хамба нарын дууны багш Корвин, ер бас бус төлөв томоотой улсууд ирнэ. Тэдний дунд бөөрөнхий Дронов урт хормойтой дээл өмсөөд ээрүүл шиг эрчигнэн явах нь үзэгдэнэ. Тэр хүмүүсийн хуралдаж байхад Иван Дронов буланд чимээгүй суугаад тэмдэглэлийн дэвтэр харандаагаар оролдон, бусдыг нэвт шувт ширтэн сууна. Климээс ямагт зугтаан зайлсхийх агаад хэрэв уулзвал туйлын хүйтнээр уулзана.

	Вера Петровныд цуглагсад гуйлгачидтай хэрхэн тэмцэх, тэдний зан суртахуунгүй хөнөөлтэй байдлыг хэрхэн арилгах тухай нэн хүнд бэрх асуудал ярилцана.

	Тэр «Өглөг харамжийн нийгэмлэг» гэдэгт практикийн чанартай асуудал хэлэлцэхэд Климийн эх маш нэр хүндтэй оролцож байхыг Самгин үзэхдээ учрыг эс ойлгох ба ер тэр хүмүүс, эхийгээ төдийлөн эс таашаах ажгуу. Ямагт ийш тийш яаран явдаг зантай, цагаахан сэтгэлт Пелымова хүнийг хэтэрхий өрөвдөн хайрлахүг цухуйлгахын төдий Вера Петровна их л хүйтнээр

	Анна Антоновна, бид юундаа яарах билээ. Ядуу хүмүүс олсноо ухаантай, оновчтой үрж сурсан цагт л сая тэдний ядуу байдал арилна гэж гуншина. Тэгэхэд нь Топорков

	— Тун зөв гэж баяртайгаар дуу алдан, — “Ширүүн аадар бороо газрыг дэвтээж чаддаггүй, харин зөөлөн бороо сайтар усалдаг” гэж Герье хэлсэн шиг би санаж байна гэдэг билээ.

	Топорков бол молтогчин туулай ихээр өсгөж үржүүлбэл ядуу зүдүү хүмүүс муугүй аж төрөх юм сан гэж итгэн явдаг хүн билээ.

	— Францын хүн амын тал хувь нь молтогчин туулай үржүүлдэг учраас францчууд бидэнд мөнгө зоос илүүчилдэг шүү гэж тэр ярина,

	Самгин тэдний хуралдааны аль инээдэмтэй талыг олж харах гэж хамаг анхаарлаа хөвчлөн суух боловч заримдаа энэ хүмүүс бие биеийг элэглэн шоолохын үүднээс ингэж тэнэг балай үг ярилцан сууДаг болов уу гэж бодно.

	— «Эрүүл биед саруул ухаан» гэдэг чинь зөвхөн үг учраас цаана хуурмаг юм. Ёстой Христосын мөргөлтөн бол Христос багшийг хайрлан, түүнээс айж ямагт сэтгэл өвдөн явдаг гэж Славороссов ярина.

	Бэлэвсэн хоцорсон оточ Любомудров тэр байшингийн дээд давхарт суудаг бөгөөд тэнд ондоо маягийн улс цуглах ба ер нутгийн большевикуудын уулздаг илэрхий үүр мөн гэж Самгин мэдсэнээс хойш мөнөөхөн «дээдсийн» хуралдаан үзтэл эмгэнэлт инээдмийн шинж чанартай харагдах ажгуу. Самгины ажиглахад долоо хоногийн мягмар, баасанд үдэш тэдний тоо бүртгэгч Сломин мэтийн өвчин эмгэгийн ямар ч шинж тэмдэггүй хүмүүс сэмхэн цугларах бүлгээ. Дунаев ч тэр хашаанд хоёр нэг удаа үзэгдэв. Дунаевын инээмсэглэх байдал санаанаас огт үл гарах бөгөөд бужгар сахлаа улам өтгөн ургуулсан нь модоор зорж хийсэн мэт харагдана. Дунаев өвдөгнөөс өнгөрсөн урт түрийтэй савхи, мөн шведийн савхин хүрэм, савхин малгай өмсөн явах агаад машины тосоор зузаан хучигдсан тул ямагт гялалзан явах бүлгээ.

	Оточ Любомудров байрныхаа хоёр өрөөнд хүн суулгажээ. Түүний нэгэнд «Манай хязгаар» сонины ажилтан болох хонгор шар сахалтай, хүүхдийнх шиг хөөрхөн нүдтэй, намгийн шувуу адил гэтэн явдаг Корнев гэдэг туранхай хүн сууна. Нөгөөд нь Флеров суух ба тэр хүн бол дөч эргэм настай, хурц шовх хамартаа хавчдаг шил тогтоосон хааш яаш царайтай ийм нэгэн агаад мөн шингэн хар сахал сэжигтэйгээр ургуулсан хүн билээ. Энэ хүнийг харвал их чанга нарийн дуугаар ярьдаг болов уу гэж бодмоор атал аргил зөөлөн дуугаар яаралгүй, заримдаа жаахан ээрч ярина. Тэр хүн хөгжмийн сургуульд лекц унших ба шинжлэх ухааны шинэ сонин зүйлийн тухай «Манай хязгаар» сонинд өгүүлэл бичдэг ажээ. Бас «Сэтгэл мэдрэлийн өвчний нийгмийн шалтгаан» гэдэг ном бичиж буй ажээ.

	— Мэдрэлийн өвчний ихэнх нь хүний зориг хүслийг ондоо тийш албадсанаас гарч байгаа юм. Манай одоогийн байгуулал бол хүний сэтгэл мэдрэлийг хордуулах нөхцөлийг бий болгоно. Харин гагцхүү социализмын үед хүн өөрийн зориг хүслийг чөлөөтэй, хэвийн гаргаж болно гэж тэр ярьдаг билээ.

	Түүний тэгж ярихад Любомудров инээж, халзан толгойгоо тогшиж

	— Никол аа, дэмий юм битгий худлаа ярьж бай гэж сануулна.

	Оточ Любомудровын бие хатангир горзгор болж, урьд нэлээн залхуу, үл итгэх үзэлтэй хүн байсан бол одоо бусдын зовлонг олон жил үзэж тэр байдлаа алджээ. Нүдээ онийлгон Климийг ширтэж ичгүүргүй өгүүлэх нь

	— Варавкийг харахад «Хэрээ хэрээнийхээ нүдийг ухдаггүй» гэдэг цэцэн зүйр үг худлаа л юм байна. Радеев түүний толгой дээгүүр харайгаад хотын тэргүүн хүн болсон доо. Сэхээтнүүдээр гүүр хийж байгаад нэгмөсөн харайж гарсан даа. Тэр луйварчин янзын өвгөн маргааш байдал хаашаа эргэхийн үнэр авсан биз. Та ингэхэд большевикийн талд санамсаргүй орсон хүн биш биз? гэхэд нь Самгин, шууд хариулахаас бултаж

	— Яагаад санамсаргүй гэж? хэмээн урдаас нь асуусан боловч оточ түүний үгийг сонирхсонгүй, чихний ар дагзыг иодоор түлсэн хуруугаар тогшиж

	— Чангахан залуус үзэгдэх болов. Сая манай энд нэг тийм сахалтай залуу хүн ирэв. Хараад байвал зан байдлаар Желдбовтой их адилхан хүн байна шүү гэжээ.

	Самгин түүний өмхий муу үгийг дуулж, бөгтөр балиар биеийг харахдаа баахан зэвүү нь хүрдэг байв. Амьдралд нухлагдсан тэр өвгөн большевикуудыг талархдаг гэж үзэхэд утгагүй санагддаг байжээ.

	— Плеве сайдыг цааш харуулдаг муугүй хэрэг. Тэр чинь хорт нянг нохой бөөс шиг нэг нэгээр нь нядалж байгаа юм. Эрдэмтэд улс төрийн хэрэгт их оролцох болжээ гэж ярилцаж байна. Вирхов «сайн эрдэмтэн мөртөө муу улс төрч хүн» гэж насан өөд болсон Сеченов тун үнэн хэлсэн юм даа. Вирхов ч шал дэмий юм хийсэн дээ гэж оточ амандаа үглэж байх нь үзэгдэнэ.

	Оточ Любомудров Лизаг өөрийн охин шиг үзэх ба түүнийг чи гэж дуудна. Спивак түүний гэрийн аж ахуйг эрхэлдэг билээ. Ер нь Спивак нутгийн хороонд нарийн бичгийн дарга буюу ер нэлээн чухал үүрэгтэй болов уу гэж Самгин боддог байв. Түүний хүүгийн асрагч эх бол ДунаевыН хамаатан, Дунаев өөрөө Трешерийн торхны үйлдвэрт машинч хийдэг, түүний уруу царайтай нөхөр Вараксин ачаа барааны өртөөнд чигнэгч хийдэг гэж Самгин олж мэджээ.

	— Хүмүүсийн дотор оржээ гэж түүнийг ёжлон ярихад Спивак тэр ёжилсныг мэдэхгүй

	— Тэд хоёулаа ухаантай улс гээд энэ хотод ажил нэлээн бүтэмжтэй явж байна. Нэг жижиг хэвлэлийн газартай болсон авч утга зохиол хүрэлцэхгүй, мөнгө их дутдаг гэж яриад

	— Одоо Варавка үхсэнээс хойш бүр ч дутах болно гэжээ.

	— Варавка мөнгө өгдөг байсан гэж үү? гэж Самгин итгэсэнгүй гайхан асуухад

	— Бага сага мөнгө өгдөг байсан юм.

	— Юунд өгч байгаагаа мэдэж байсан юм уу?

	— Мэдэлгүй дээ.

	— Нээрэн үү? Хачин юм гэж Самгин тун итгэхгүй байжээ.

	Спивак үг дуугарсангүй. Тэр эхнэрийн гадна байдал бараг ондоо болсон юмгүй, гагцхүү ихэд турсан боловч дугариг царайд нь ганц ч үрчлээ суугаагүй агаад цэнхэр нүдний нь харц урьдынхаа адил ихэд тайван харагдана. Гэвч баахан их зантай болсныг Самгин мэдэж байв. Намайг Никоноватай явдгийг дуулаад ингэдэг биз гэж Клим бодно. Самгин одоо Никоноваг хэдий хайрлавч түүний тухай хүйтнээр бодох болсон билээ. Никонова бол түүнд олон жил үнэнч зүтгэн чадах гэрийн сайн зарц байгаад итгэлийг хөсөрдүүлэн, ямар нэг бузар хэрэгт завсардан оролцохдоо өөрийг нь мөн бүдүүлэг хүн гэж хардан боддог юм шиг санагдах ажгуу. Тэр гунигт явдлын тухай Спивакт ярих сан гэж ихэд хүсэх боловч нэгд зүрх нь хүрдэггүй, хоёрт бяцхан хөвгүүн нь саад болно.

	Жаал Аркадий Климийг ямагт өдөх ба ер итгэхгүй янзтай үг шална. Интоор шиг нүдтэй, тас хар хөмсөгтэй, самд дийлдэшгүй ширүүн үстэй, туяхан биетэй энэ хөвгүүнийг харахад хүүхдийг тоодоггүй Самгинд Варавкийн Борисыг санагдуулдаг ажээ.

	— Та, хуруугаа амандаа хийгээд исгэрч чадах уу? Шувууны байшин хийж чадах уу? Баавгай муур зурж чадах уу? Та ер юу чадах вэ? гэнэ.

	Самгин алиныг ч чадахгүй тул бяцхан Аркадий түүнд дургүй байжээ. Жаал хүү тод ягаан уруулаа чанга жимийж, хэдэн хормын төдий дуугүй болсноо Климийг зэмлэх мэт

	— Флеров бол бүгдийг чадна. Дунаев ах ч чадна. Эмч бас чадна. Эмч харин хиймэл шүдтэй болохоороо исгэрч чаддаггүй юм. Флеров чинь Уралын нурууны цаана нутаглаж байсан хүн байхгүй юу. Та газрын зураг дээр Уралын нурууг зааж чадах уу? гэнэ.

	Флеров бас Уралын нурууны цаад урт голоос байж боломгүй том загас барьсан гэнэ.

	— Ийм том! гэж хөвгүүн гараа алдлан толгой дээрээ өргөхөд

	—Тийм дөрвөлжин загас байдаггүй гэж Самгин хэлжээ. Аркадий машид гайхаж гомдоод

	— Яагаад байхгүй гэж? Байгаа юм чинь. Тэр байтугай бөмбөг шиг бөөрөнхий загас, бяцхан морь шиг загас байдаг. Хүн бол цугаараа ижил, гэтэл загас олон янз, Тэгэхэд та байдаггүй гэж юунд хэлэв? Надад юм бүгдтэй зураг бий шүү гэнэ.

	Жаал хөвгүүнтэй ингэж сууна гэдэг Самгинд хэдий ярвигтай байсан боловч хүүтэй нь наадаж байж эхийн сэтгэлийг татах гэж боджээ. Жаал хүү ч мэддэг болгоноо энэ хүнд ярих хэрэгтэй гэж үздэг байжээ.

	Жаал хөвгүүн хүнийг хашрааж залхаах вий гэж Спивак үргэлж сэрэмжлэн харуулдаж байх нь инээдэмтэй бүлгээ. Аркадийн элдвийг чалчихад эх нь огт хорихгүй агаад хааяа

	— Тийм юм гэж байж болдог юм уу? гэнэ.

	— Яагаад болдоггүй юм?

	— Чи бодоорой.

	— За, би бодно оо гэж Аркадий зөвшөөрнө.

	Хөвгүүний эрс шууд асуултыг эх нь баахан алиалж булзааруулах ба ихэнхдээ өөрөөс нь элдэв юм асууж том хүний ярианаас холдуулах бүлгээ. Хөвгүүнээ хайрлаж эрхлүүлэх нь ховор, энхрийлэвч цаанаа нэг л болгоомжтой, харам амуй.

	«Энэ нь болгоомж юм уу ер амьдралд энхрийлэл байдаггүй буюу» гэж Самгин бодно. Климийг бага байхад эх нь мөн ингэж ёс төдийхөн энхрийлдэг байсан тул балчир хүүхдийн нинжин сэтгэл ихэд эвдэрдэг байсныг Самгин нэхэн санах бүлгээ.

	Зуны адаг сар гарсан байтал тэнгэрт хачин бүүдгэр униар татаж, халуун наран гал дөл шиг шарж байв. Тийм үес хотын дотор ямар ч чимээ имээ эс гарах тул хотын цэцэрлэгийн цаад хээр талд

	— Номхон! гэж захирангуй чанга командлах дуу хүртэл тодхон дуулдана.

	Тэр захирангуй дуу чимээнээс тоосонд дарагдан модны навч найлзуур хүртэл номхон болж байх шиг санагдана. Шөнө мөн бүгчим халуун, аниргүй уйтгартай байв. Самгин шөнө салхинд гарахдаа таних хүн тааралдахаас зайлсхийж, хамгийн нам гүм худалдаачны гудамжаар зугаална. Шөнийн цагаар тийнхүү, эрүүл санаа бүхий жирийн ардын суудаг бат суурьтай намхан байшингуудын цонхны доогуур нарийхан явган замаар ганцаар явахад Самгины дотор хэдий гашуун боловч тавтай сэтгэл төрдөг билээ. Тэр жирийн хүмүүсийн тухай түүхчин Козлов олон сайхныг ярьж Климийн сэтгэлийг амгуулсан удаа бий.

	— Цаашдаа сурсан зуршлаар ингэж аж төрөх боломжгүй болжээ гэж хотын борчуул хүртэл бодох болжээ. Одоо чинь хүн бүхэн ер хуучин авсан эрчээрээ л дөнгөн данган амь зууж байна шүү. Тэр хуучин дадал ёс зөв юм гэж зөвтгөхийг оролдох боловч түүнийгээ юугаар зөвтгөх юм бэ? Зөвтгөх юм байхгүй шүү гэж Любомудровын ярихад Самгин нээрэн тийм дээ гэж зөвшөөрдөг байв.

	Самгин түүний ярихыг чагнан суухдаа, бусад оронд бол төрийн бат тулгуур болж явдаг хүмүүсийн дургүйг хүргэгч засаг бол үнэхээр хортой гэж бодно. Гэвч Самгин улс төрийн талаар юмыг бодохдоо, хүн бүхний мэдэх улиг домог болсон нэр томьёо хэрэглэх дургүй билээ. Тийм нэр томьёо бол юмыг өвөрмөц боддог чадлыг нь зэмдэглэн үгүй болгодог гэж бодно. Сайх оточ мөн мушилзан инээж байгаад

	— Варавка мэтийн хүмүүс ч гэсэн Виавилоны цамхаг, Египетийн пирамид бариулах ажлаа үнэндээ хождуулсан юм даа. Одоо чинь боол хүрэлцэхгүй, ажилчид тийм утгагүй юм хийхийг хүсэхгүй болжээ гэж ярихад Самгин дотроо их л дуртай байдаг билээ. Самгин явж явж ер амьдрал гэдэг ихэд гажаад үлэмж энгүүн ойлгомжтой хүмүүс хүртэл амьдралын уг үндсийг өөрчилж, бүх бэхэлгээг нь эвдэхээр шийджээ гэдэг дүгнэлтэд хүрэхэд бэлхэн болов. Уг нь ингэж үзэхийг харш зүйл гэж боддог байсан билээ. Бүр Петербургт, мөнөөхөн Никоновын захиаг уншаад анх тийм бодол түүнд төрснийг Клим санана. Ямар нэг явдал болох вий гэж айснаас тийм бодол төрсөн биш гэдэгт Самгин итгэж байв. Ер нь өөрийгөө юу, Никоноваг уу чухам хэнийг бодож айдас хүрэх билээ гэж санах ч дургүй байжээ. Гэвч хэрэв тэр хүүхэн баригдвал айж сүрдээд ч юм уу, эсхүл хорсохдоо утгагүй сэрдлэгийг үнэн баримт болгож гүжирдэж болно гэсэн бодол Самгины тархинд хэд хэдэн удаа зурсхийн оржээ.

	Нэг шөнө ганцаар салхинд явж байгаад Иноковтой гэнэт тааралджээ. Иноков нэг хашаанаас гарч явган хаалгыг чанга хаялж

	— Тэнэг минь, баяртай гэж чангаар хашхираад Самгинтай тулгарч

	— Уучлаарай... Пээ, энэ чинь та юу? гэжээ.

	— Та хэнтэй ингэж жигтэй харьцдаг бил ээ?

	— Пуаретэй. Танайхыг нэг шөнө нэгжихэд явсан цагдаагийн даргыг санаж байна уу? Хэсгийн том дарга болготол өөрөө огцроод одоо хувьсгалаас айгаад Франц явах гэж байгаа гэнэ. Мөн гайхал хүн шүү... 

	— Та хувьсгал гэж их чанга бархирч байна биш үү гэж Самгин сануулан хэлсэн боловч цаадах нь тоосон ч үгүй

	— Одоо чинь хувьсгал гэж нохой хүртэл хуцаж тахиа хүртэл донгодох болсон юм биш үү. Гахай ч хурхирч эхлэх биз. Эрхэм хүн, хийх юм олдохгүй их уйдаж байна! Дандаа хөзөр тоглоход бас залхуу хүрээд байх юм. Тэгэхлээр хувьсгал л хийх үү дээ? Энэ олон үзэгчийг би сайн мэднэ. Тэд чинь хувьсгалд оролцох гэж дээ. Шажин шүтлэггүй хүмүүс загалмайтны аянд явуулсан юм шиг л байх юм аа. Би сонинд нэг өгүүлэг хэвлүүлсэн, та олж уншсан уу? гэв.

	— Би олж уншсангүй гэж Самгин хэлэв. Уг нь олж уншсан боловч шал дэмий санагдсан тул түүний тухай ярих дургүй байжээ. Иноков бол ер зохиолчирхуу хүн биш. Иноков хүний хувцас өмссөн шиг, өргөн халхгар пальто өмсөж, саравчтай цагаан малгай тавьжээ. Их сахал ургуулсан тул бүдүүн гүжирмэг царай нь огт танигдахгүй болж, тариачин байгаад баяжсан мэт харагдах ажгуу. Бодвол согтуу бололтой маш чанга ярьж байв.

	— Үнэхээр хэвлэгдсэн шүү. Улс магтаж байна. Надад бол шал дэмий санагдана. Хянах газар юм уу, сонины эрхлэгч засах гэж хамаг утга санааг авч хаяад гунигтай болгожээ. Уг нь гунигт байдлын шал эсрэг юм бичсэн юм сан. За баяртай, би ийшээ явна гэж Самгины гарыг халуун гараар атгаж, — Би ажил эрж, дандаа ийш тийш харайлгаж явдаг болов. Польш, Герман явж, Балканы орнуудаар орж, Турк хүртэл орсон шүү. Бас Кавказ орж үзлээ, их сонин нутаг байна. Ер Кавказ л хамгийн сонин сайхан нутаг юм даа гэж ярив.

	Иноков хүнд юм үүрсэн шиг дал мөрөө өргөөд бөгтийсөөр нэг нарийн гудамжаар орж хэрхэн яаран явахыг Самгин харж байхдаа, «Ухаан муутай, зэрлэг хүн юм» гэж бодож байжээ. Иноковын цаанаас дэнлүүний бүдэгхэн гэрэл угтан айсуй харагджээ. Самгин даруй Иноковын өгүүллэгийг уншсанаа нэхэн санав. Тэр өгүүллэгийг маш бүдүүлэг, санаагаа дутуу дулим бичсэн байв. Ер хүний зэвүү хүрэм ямар нэг улиг болсон аялгуу сонсогдож байжээ. Тэр өгүүллэгээ «Ерийн явдал» гэж гарчиглаад борчуулын өдөр тутмын амьдрал элбэгхэн тохиолддог аль шальгүй гэмт ялт явдлыг дүрслэн бичсэн байв. Самгины сэтгэл дотор гэнэт чүдэнз зурсан мэт гал гялбалзан, тэрхүү намуун үдэш, гудамжны адгийг гийгүүлээд түүний туяа дотор бөөн бөөн үүл гарч иржээ. Тэр гал Иноковын хамт угтан айсуй явтал гэнэт үүлэн дотроос гарсан шиг зэгзгэр нарийхан хөлтэй алтан шаргал морин гарч ирэв. Тэр морийг нэг цагаан дээлтэй хүн унажээ. Гэтэл хашааны дотроос бавгар сахалтай тариачин хоосон торх өнхрүүлсээр гарч иртэл алтан морин хүзүүгээ матийлган хойд хоёр хөл дээрээ цовхрон, урд хөлөөрөө чулуу дэвсмэл гудамжийг самардаж цавчлахад тэндээс оч бадарч байв. Иноков зогсож

	— Чин сэтгэлийн явдал... гэж утгагүй үг хэлээд сүүрс алдаж

	— Аяа, яасан сайхан бэ... гэж байх шиг санагджээ.

	Самгин энэ бүхнийг дахин нэг удаа санаж, «Иноков мэтийн хүнийг хувьсгал лав үгүй болгох биз» гэж боджээ.

	Самгин Иноковын тухай Елизавета Спивактай ярьж үзтэл цаадах нь нэг хэдий хэртэй чагнаж байгаад

	— Та чинь өөрөө өөртэйгөө ярьж яршиг түвэг болж явдаг хүн үү дээ? Одоо чинь тийм цаг биш шүү гэж гунигтай өгүүлжээ.

	Самгин тэр эхнэрийн түмэн ажилд сэмхэн сэмхэн тус болохоос татгалздаггүй билээ. Тийнхүү тус хүргэж явахдаа тэр эхнэр ер ямар нууц ажил явуулдгийг мэдэх, хэзээд амгалан тайван суудаг тэр эхнэр яагаад хувьсгалын ажилд оролцдогийн шалтгааныг танихыг эрмэлзэх бүлгээ. Гэтэл Спивак түүний тийнхүү тус болох албатай юм шиг үзэх ба тэр эхнэрийн хэргийн тулд зарим аминд аюултай хэрэгт завсардан орж явдгийг нь олж харахгүй ер Самгинтай ойр дотно болох хүслээ ил гаргадаггүй байв.

	Самгин хүмүүсийн аж байдлыг ажиглаж, хэзээ нэгэн цагт нэгжлэг, баривчилга болж ч магадгүй гэж бодож, заримдаа өөрийн эхтэй туйлын уйтгартай ажил төрлийн яриа дэлгэсээр нэгэн намрыг баржээ. Бүр өвлийн эхэн сар гарсан хойно эх нь гэнэт гадаадад явахаар шийдэв. Вера Петровнаг явахад үдэлтийн будаалга хийж, магтаалын үг хэлж, дараа галт тэрэгний буудалд баахан цэцэг барьж, нулимс асгаруулан үджээ. Вера Петровна ч гадаад яваад илүү чухал хүн болно гэж бодсон бололтой, учиргүй гоёж гоодсон нь бүр ч инээд хүрмээр. Энэ хөгшин эхнэр өөрийгөө их сайхан харагдуулах гэж яддаг нь ямар жигтэй вэ гэж улс хэлэх вий гэхээс Самгин ихэд зовж, цаанаа хайрлаад үзье гэх нь ээ л болж өгсөнгүй. Ялангуяа Спивак хэдийгээр Вера Петровнаг өвчтэй хүн буюу ухаан хагас хүн шиг асран, гунигтай харж байвч цаанаа мэдээж хөөрхийлөн шоолж байхыг Клим мэдэхдээ ихэд ичингүйрч байжээ.

	Гэтэл Варшавын галт тэрэгний буудалд эхийгээ үдэж гаргахдаа Климийн дотор нэг л хачин болжээ. Шинэхэн галт тэрэг уураар тургиж, улаан будагтай дугуй эргэж, вагоныг угз татан хөдлөхөд эхийн нь будмал царай жигтэй муухай харагдсанд Клим малгайгаа хэдийн өмссөн байснаа дахин авч, «Ингээд үүрд хагацах хэрэг үү?» гэсэн хачин гунигт бодол сэмхэн сэрдхийн оржээ.

	Хүйтэн салхи үлээж, буудлын дээгүүр хар утаа хийсэж, туурганд наасан шийний зарлал дэрвэлзээд замын цахилгаан дэнлүүний шилэн бүрхүүл салхинд найгана. Сэтгэлд зохисгүй тэр хотын дээгүүр орог шаргал туяа татаад чийглэг агаарт эвгүй гунигт дуу чимээ тархаж, хааяа найруулгын бух тэрэг огцом шүгэлдэх нь сонстоно. Самгин гөлгөр шатаар бууж яваад хальт үсрэн, нэг хүний* мөрнөөс шүүрэн барьтал цаадах нь Самгины гарыг угзарч тавиулаад эргэж харснаа

	— Өө, Самгин! Хүн үдэв үү, угтав уу? гэжээ. Харвал Туробоев бүрх малгайн далбигар хүрээ доогуур Самгиныг ёжтой харж байжээ. Тэр үзтэл баярласан царайтай ажээ.

	«Би ер хүн үдэх болов уу даа» гэж Самгин бодоод зөөврийн морин тэрэг тийш явтал Туробоев даарсан янзтай биеэ хурааж

	— Та хаашаа явах вэ? гэжээ.

	Тэр хоёр нэг тэргэнд сууж явав. Туробоев шогтой мушилзан инээвхийлж, ямаршуу аж төрж байна даа гэхэд нь Самгин болгоомжтой хариулж байв. Туробоев биеэ чичрүүлэн

	— Хүйтэн байна. Архи юм уу, цай олж уух уу? гэхэд нь Самгин зөвшөөрчээ. Туробоевыг сонины хүн болсныг үзэхэд их сонин байжээ. Туробоев гуанзанд ороод

	— Намайг сонины хүн болно гэж бодоогүй биз? Ер тун сонин ажил юм даа гэж ярив.

	Самгин цай уух зуур Туробоевыг сэмхэн ажиглана. Тэрээр хэдий хуучин янзаараа боловч тас хар хуузтай, ширвээ сахалтай нүүр нь ихэд харлажээ. Царайд нь хатуужил эдэлсэн, еврейн байдал илрэх авч нүд нь, янзаараа, гагцхүү нүдэнд нь урьдын адил эвгүй хурц гял гялбалзаж байв.

	«Хүн байсан юм сан» гэж Самгин зэрвэсхийн бодов. Энэ удаа түүнээс зохистойгоор бодож болохгүй байв. Туробоев архи уух агаад жүнзийг ам руугаа яаран аваачиж, нэгмөсөн хөнтрөн ханиалгаж, хар ажилчид шиг шал дээр нулимж байв.

	— Ер нь амьд явна гэдэг сонин болж байна шүү гэж Туробоев ярьж хямдхан төмөр цаг гаргаж, өрөөсөн нүдээ аньж хараад, — Та нэг нэн сонин газар очиж үзэхгүй юү? Энд нэг хар лам ажилчдыг зохион байгуулж буй гэж дуулсан биз дээ. Дээд эрх баригчдын соёрхолтойгоор ажлаа бүр их явуулдаг юм гэж ярихад Самгин

	— Дуулах нь дуулсан. Гэвч тэр ямар учиртай юм бэ? гэжээ.

	Туробоев дал мөрөө хавчиж, хөмсөг атируулан нүд нь хачин хөнхийгөөд

	— Би ер учрыг олдоггүй юм. Германд Штекер бил үү, хэн билээ нэг том лам байсан, лав түүнтэй л адилгүй байх. Гэвч би энэ хүнийг бага мэднэ. Адил ч байж болох юм. Хэрэг явдлыг мэддэг зарим хүний хэлэх нь, тэр чинь Зубатовын хойноос орох гэж буй, гэхдээ асар их хэмжээгээр шүү гэнэ. Ямар ч гэсэн сайхан хэрэг. Би яг тийшээ очих гэж явна. Та хамт явна уу?гэжээ.

	Бас нэг Диомидов шиг хүний ном тавихыг үзэх болов гэж Самгин бодоод зөвшөөрчээ. Аж амьдралаар үгээгүйрсэн олон зуун хүн хийх юмгүй аргаа барахдаа Диомидовын үгийг чагнан суудаг билээ.

	Тэд нэг харанхуй гудамжаар удаан явав. Салхи хүчтэй үлээж, үг ярихад саад хийж байв. Үйлдвэрийн хар хар яндан тэнгэрт тулам гозойж, муухай шар удаа үүл адил хөшиглөн тогтоод бүдэгхэн шаргал гэгээтэй архины мухлагийн цонх, үүдний цаана мөн тийм утаа суунаглана. Хүйтэн харанхуйн дотор хүний дүрс гүйлдэж, согтуу хүмүүс бархиралдан, эмсийн чарлах дуу гарна. Тэр гудамжаар цааш явах тусам улам гунигтай болох мэт санагдана. Нэг өндөр хашааны хажуугаар гарахдаа Туробоев морин тэрэгнээс явуут үсрэн бууж

	— Зогс хүлээж бай! гэжээ.

	Нүүрсний дэнгийн улаан гэрэлд ганцхан нугасанд санжганах хаалга үзэгдээд дах нөмөрсөн, зэс саравчтай хүн зогсож байв. Цаана нь бас нэг дах нөмөрсөн намхан хүн зогсож байх нь өвсөн бухалтай адилхан харагдана.

	— Хэн бэ? гэж нэг нь асуусанд нөгөөх нь эм хүний шингэн дуугаар

	— Сониныхон байна гэж газар нулимна.

	Самгин бөхийгөөд ямар нэг банзанд таварцагласаар Туробоевыг дагаж орвол олон хүн шахалдаж

	— Аяар! гэцгээж байна.

	— Нөхөд өө, тийм биш! гэж баахан голын хийтэй юм шиг чанга дуу хадна. Самгин Туробоевын нуруунд наалдаад өлмий дээрээ өндийж мөрөн дээгүүр нь харвал тэндээс

	— Бид тэгж хэлэхгүй ээ! Бид ингэж хэлнэ: гуйлгачин... гэтэл Самгины араас нэг бүдүүн дуутай хүн ууртай чангаар

	— Эцэг минь, бид чинь тонуулсан улс болохоос гуйлгачин улс биш шүү! гэв.

	— Гуйлгачнаас атаа хорсол төрдөг. Атаа хорсол бол харш буруу юм. Гэвч харш буруу юманд хууль байхгүй, үнэн ч байхгүй, бид ингэж л хэлнэ дээ. Туробоев эргэж

	— Дуулж байна уу? гэв.

	— Дуулж байна.

	— За тийм дээ. Би эс хэл лүү.

	Олон хүн өвөр хоорондоо шивгэнэлдэн, аяархан ханиалгаж байхад нөгөө илтгэгчийн дуу далайн давлагаан шиг нэг үе чанга, нэг үе бүдгэрэн сонсогдоно. Тамхины хөх утаа суунаглан, арьс, тос, давирхайн үнэр ханхална. Самгины өмнө гүлдгэр хүзүү, сэгсгэр толгойнууд харагдан, савангийн хөөс усанд задрах адил алга болж байв. Хүмүүс цөм галд ээж буй мэт бөхийгөөд шахалдан суужээ. Тэдний өмнө өндөр шал дээр хоёр ширээ угсран тавиад цэвэрхэн хувцастай, томоотой хүмүүс зэрэгцэн суужээ. Тэр ширээний наагуур тас хар үстэй, бараан царайтай атигар хар лам нааш цааш түргэн түргэн алхаж, хоёр гараа ээлжлэн далайж байгаад үг хэлнэ. Бас хүрэн өнгийн лам дээлийн заамыг дугтарч, хоёр гараар үсээ ар тийш болгон, мөнөөхөн олон хүний дээрээс харайх гэж байгаа мэт тонгойн тонгойн ярина. Олон бүгд

	— Эцэг минь, чанга яриарай!

	— Чимээгүй байгаач!

	— Эцэг минь, хэдий хэрийн хүн явах вэ?

	— Шинэ жилээр л очих юм сан, тийм үү?

	— Чимээгүй байгаач ээ! гэж ам амандаа дуугарна. Хар лам дээлийн ханцуйгаар даллаж байгаад

	— Тэр чинь хүн шүү. Ёстой шударга хүн! Та нарын гашуун амьдралын үнэнийг ойлгож, хөлс цусаар амь зууж буй хүмүүст нэг л үг хэлнэ дээ. Тэдэнд өөрийн үгийг хэлэх болно. Та нар итгэгтүн! гэж бархирч байв.

	Туробоев урагшаа шууд дайран зүтгэв. Самгин ч хойноос нь дагаж явахад ажилчид бие биеийг шахаж гаднын хүнд дуртайяа тавьж өгнө. Туробоев зээглэн суугсдын ард очиж зогсоод

	— Үүнээс цааш зай алга гэв.

	Үнэхээр зайгүй агаад ажилчид хоёр сандал дээр гурваараа, зарим нь нэгийнхээ өвдөг дээр сууж байгааг харахад зарим нь хоёр толгойтой юм шиг харагдаж байжээ. Самгин халууцаж нүдний шил хөлрөвч нөгөө лам дээлтэй хүний татганан байхыг нүд салгалгүй ширтэнэ. Дээл нь хөвхөлзөн хийсэж, ламын биеэс мултран унах гэж буй мэт харагдана. Хар ламын үс өрвөлзөн, бяцхан бараан толгойд нь нэг үе үс ургаж, нэг үе алга болж байх мэт үзэгдэх ажгуу. Хар лам цээжээ түхийлгэж, нударга зангидан зүрхний тус дараад толгойн дээгүүр суунаглах зэвхий саарал утааг ширтэн, хүмүүсийн өвөр хоорондоо битүү ярилцахыг чагнах мэт дуугүй болоход олон хүн хүндээр амьсгаалах, ханиалгах чимээ тод дуулдаж байв. Тэнд Самгины бодож ирснээс шал ондоо байдалтай амуй. Тэр татганасан хар лам нөгөө Диомидовтой огтхон ч адилгүй агаад тэнд хурсан ажилчин олон ч гэсэн мөнөөхөн тайзны зураач байсан Диомидовын үгийг чагнан суудаг тэсдэшгүй уйтгар гунигт дарагдсан сайх сонсогчидтой огтхон ч адилгүй ажээ.

	— Эхнэр хүүхэн ажил дороос босохгүй, үр хүүхэд өвчнөөс салахгүй бэрх байна. Орон сууц бохир явцуу, энэ бүхнээс болж, архичин, завхай зайдан явдал ихэд дэлгэрч байна гэж хар лам сэтгэл өвдөм тоочтол

	— Боль доо! Бид мэдэж л байна гэж Самгины хажууд нэг хүн бүрээ үлээх мэт хүнгэнэв. Гэтэл хэдэн хүн түүнийг хорьж

	— Галч аа, болиоч... 

	— Чи яав? Согтуу юм уу?

	— Дуугүй бай!

	— Тэр надад зовлон тоочоод яана! гэх зэрэг зэрэг шуугилдав.

	Самгин сэмхэн эргэж харвал, сахал үсгүй том гуулин толгойтой, ханхар цээжтэй, өндөр хүн зогсож байв. Тэр хүний нүүр нь усан хавдар өвчтэй юм шиг шалхайж унжаад тэр дугариг царай дотор өргөн хавтгай хамрын хажууд онигор нүд гялалзана. Ам том, уруул гэж мэдэгдэмгүй хутгаар зүссэн мэт нимгэн ийм нэгэн байлаа. Нягт цагаан шүд ил гаргаж, Самгины толгой дээгүүр том дуугаар

	— Ажил хэргээ яриач ээ! Аж амьдрал ямар байгааг хүн бүхэн мэдээд л байна. Түүнд гомдоллоод яана? гэж бархирав.

	Тэр хүний нүүр нэг л аймаар харагдсан тул Самгин нэг хэсэгтээ хараагаа салгаж чадсангүй ажээ. Тэрээр түүнийг тойроод мөрөө нийлүүлээд юм уу, бүр хацраа нийлүүлсэн шиг зогсож байгаагаа бусдаас бүтэн толгойгоор өндөр харагдана. Нягт шахалдан зогссон олон бүгд цөм нэгэн адил царайгаа барайлгаад цөм нэгэн адил нөгөө хүрэн дээлт ламыг ширтжээ. Эмсийн царай ч онд ондоо, зарим нь царайгаа барайлгаад итгэл муутай зогсоно. Зарим нь сүмд мөргөж буй мэт сэтгэл уярсан янзтай байна. Туробоевтой зэрэгцээд зогсож буй том хамартай сайх эм ямар нэг хатуу юм хивж буй мэт уруулаа үргэлж хөдөлгөх ба нэг хэдий болоод уруулаа тас жимийхэд нь царайд нь хортой байдал илэрч, цөхөрсөн байдалтай болно. Тэр сайх эм ч мөн аймаар харагдана. Би тэр хар ламын оронд байсан бол мөн эдний царайг харахаас нүд халтирах байсан биз гэж Самгин бодно. Клим нүдээ анив. Самгины нүдний өмнө мөнөөхөн Омоны нүд гялбам саруул танхим үзэгдэж, арьст хар илбэчин тайзнаа гараад гөлөг тахиа хоёрын зодолдох байдлыг гайхалтай хөнгөнөөр үзүүлнэ. Нөгөө хар лам мөн бархирсаар агаад түүнийг үл үзэгдэх олон гар исгэсэн гурил адил элдэж дүрсийг янз янз болгож байх шиг санагдана. Гэтэл ширээний цаанаас хэдэн хүн босож түүнийг тойроод нэг буланд шахам оруулжээ. Доод Новогородын үзэсгэлэн дээр хааныг мөн олон сайд ингэж тойрон хүрээлж байсан явдал Климийн санаанд орно. Олон хүний уур амьсгааны муухай үнэр хамар хорсгож, амьсгаа авахад бэрх болжээ. Самгин найтаалгаж, нүдний нулимс асгаруулна. Нөгөө олон хүн нэгэн зэрэг шуугилдаад сууж байсан нэг нь босовч тарсангүй, энд тэнд олноор бөөгнөөд юм ярилцана. Туробоев нэг хүнээс

	— Чи утасдаарай... гэхэд цаадах нь

	— Заавал утасдана гэв.

	— За хоёул явъя гэж Туробоев хэлэв.

	Тэд олон хүний дотор чихэлдэн арайхийж гарчээ. Хурсан олон хөдлөхгүй зогсож, нөгөө гуулин толгойт

	— ... Сохор хүн жалгад унасан юм шиг. Юмыг мэдэх хэрэгтэй шүү дээ! гэж мөнөөхөн бүдүүн дуугаар хүнгэнэж байв.

	Гадаа гудамжнаа салхин үлээж, өд адил зөөлөн сэвсгэр цасан хаялна. Туробоев хамаг биеэ хөвчлөн хурааж, халаасандаа гараа хийж

	— За ямар байна? гэв.

	— Учрыг олсонгүй гэж Самгин хэлэхдээ Туробоевыг дахин юм асуухаас өрсөж, — Таны саяын үг ярьдаг ажилчин хүн үү? гэв.

	— Черемисов гэдэг ажилчин хүн. Тун сайн хүн дээ. Хэрэв та дахин энд ирж үзье гэвэл тэр хүнд хэлээрэй.

	— Би маргааш явна. Тэр чинь эсер юм уу, эсдек1 юм уу?

	— Аль нь ч биш. Энэ хар лам бол социалистуудад дургүй юм. Ер нь социалистууд энэ тоглоом наадмаас хөндийрөөд байна шүү.

	— Тоглоом гэж та юуг хэлнэ?

	Туробоев түүний асуусанд хариулсангүй, ганцаар ярьж буй мэт их бодлого болж .

	— Тэр хар ламыг тойроод байгаа хүмүүс бол насаар нэлээн явсан, бодвол их мэргэжилтэй улс байхыг та хараа биз дээ... гэжээ.

	Нөгөө онигор нүдтэй, дугариг царайтай, нүцгэн толгойтой хүн Самгины сэтгэлд бууж, манан буданг саран мэт нэвтлэн гэрэлтэж байв. Бас бус хэд хэдэн хүний царай харагдавч, тэр царай ганцаар их аймаар харагдаж байжээ.

	— Би нэг л салхинд цохиулах шиг болов гэж Самгины хэлэхэд Туробоев халуун усанд орж, улаан дарс уувал зүгээр гэжээ.

	«Энэ надаас ямар нэг юм гуйх гэж их л найрсаг байх шив» гэж Самгин бодно. Самгины толгой дүйрч, бие халуурчээ. Түүний толгой дотор олон хүн шуугьж нэг хүн

	— Та ахдаа хэлээрэй гэх нь сонсогджээ.

	— Хэнд ий? гэж Самгин гайхан асуув.

	— Дмитрий ахдаа. Та түүнийг энд ирсэн гэж мэдээгүй юм уу?

	— Мэдээгүй шүү. Би дөнгөж өнөөдөр ирсэн, тэр одоо хаана байна?

	Туробоев Климийн ахын буусан буудлыг заагаад тэр маргааш өглөө тантай уулзах болно гэжээ.

	Самгин буудалдаа очоод халуун тогоо авчруулж дарс захиж, халуун усанд орсон боловч тусыг олсонгүй, харин ч бүр дорджээ. Пальтогоо нөмрөөд ганцаар цай ууж суухад толгой өвдөж, хамраас ус гоожиж, нүд харж болохгүй хорсож байжээ. Самгин нүдээ анив. Харанхуйн дотор нөгөө гуулин толгой, тослог гавал харагдаж

	«Амьдрал ямар байгааг бид мэдэж байна» гэсэн дуу чихэнд нь хаджээ.

	Тэр толгойн дор хэдэн зуун хүн орж зогсоод хэдэн мянган гартай ганц толгойтой хүн болж үзэгдэв.

	«Мөнөөхөн жолоодогч гэдэг ийм хүн байх болов уу» гэж Самгин бодохдоо ганцаар мушилзан инээж, дарстай бүлээн цай ховдгоор оочиж байжээ. Гэтэл түүний нүдний өмнө мөнөөхөн хүрэн дээлт хар лам үзэгдээд бие нь хэдэн хэсэг хуваагдаж, нөгөө гурван хуруут Диомидов, нөгөө ачаачин, нөгөө тосгоны зуухчин мэтийн дандаа хувь зохиолдоо дарагдашгүй шазруун томоогүй таних мэдэх хүмүүс болж үзэгджээ. Нөгөө Умзад ч нүднээ үзэгдэн зузаан ном бариад, Несчастливцев болж тоглон буй жүжигчин адил

	«Хянуулсан нь» гэж уншиж байв.

	«Миний халуун лав дөч хүрсэн биз» гэж Самгин бодоод халуун тогоог ширтэв. Гэтэл уухилан буй халуун зэс тогоон дотор өөрийн нь дүрснээс гадна элдэв олон зураас толбо үзэгдэн, тэр толбонууд хүн болж хувираад тус бүр зуу зуугаар өсөж, үржин баахан ижил зүсмийн шавааралдсан олон хүн болжээ. Тэдний толгой хуурсан будаа адил бөнжгөнөж, өнгө өнгийн нүднээс түмэн янзын гал оч гялбалзан, битүү, нүсэр дуу чимээ гарна... 

	— Би юунд ингэж ганцаар сууна вэ гэж амандаа үглэтэл тэр дуу нь холоос ондоо хүн дуугарч байгаа шиг нэг л сөөнгө битүү дуулджээ. Самгин босож найгалзсаар орон дээр ойчоод цахилгаан хонхны даруулгыг чанга дараад харвал нүдэнд нь нөгөө атигар хар лам үзэгдэн, лам дээлийнхээ заамыг яраад хашааны дээр нисэн гарах санаатай, азарган тахиа шиг дэвхцэж байжээ. Тэр хашаа жигтэй өндөр бас учиргүй урт тул цаад үзүүр нь утаа манан дотор эс үзэгдэх ба гэтэл тэр хашаа нэг газраар хугараад булан догол гарчээ. Тэр догол дотор Туробоев зогсоод гараа сунган

	«Тэр чинь ойлгоно шүү!» гэж хашхирч байжээ.

	Удалгүй хоёр бүдүүн хүн ирж, Самгиныг өргөж нөгөө тийш харуулан хэвтүүлжээ. Нэг хэдий болсон хойно харвал, Анчины гудамжны давсалсан мөөгний худалдаачинтай адилхан нь Дмитрий нөгөө нь эмч хүн байжээ. Тэр эмч бол Жюль Вернийн номд гардаг олон эмчийн нэгтэй туйлын адилхан харагдах бөгөөд тэд ямагт эндүүрэл гаргах тул тэдэнд итгэж болохгүй.

	Самгин сая ухаан оров. Гадаа сиймхий цагаан манан татаад мөнгөн өнгөт нарны туяанд замхарч байв. Ширээн дээр халуун тогоо гялалзан, бужгар уур гожгодож байв. Ах нь халуун тогооны хажууд сонин уншин сууна. Үсээ цэргийн хүн шиг хусуулж, ягаахан хацартаа сахал ургуулжээ. Зангиагүй цардмал цамц, жигтэй эрээн цоохор өмд өмсөөд цэнхэр мөрөвчөөр татжээ.

	«Яасан хөдөөгийн байдалтай харагдана вэ» гэж Самгин бодсон боловч «Урагштай л яваа юм байна» гэж боджээ.

	Дмитрий сониноо шал дээр хаяж, босож ирээд

	— Сайн уу? Дүү минь, чи яав? Айхтар сүрхий дэмийрлээ шүү! Дандаа л хар лам, башинга, Глеб Успенский гэж яриад байсан шүү. Гурав дөрөв хоног хэвтэлгүй горьгүй биз гэжээ.

	Чингээд ширээнээ очиж аяганд эм хутгаж, Климд уулгаад, цай аягалж, аягатай цайгаа барьсаар Самгины орны хөлд эвгүйхэн сандайлж

	— Би энд ирээд хоёр долоо хонож байна. Умар зүгийн ардын угсаатны зүйн талаар бичсэн номоо авчрав гэж нь Самгин

	— Чамайг хянахыг больсон уу? гэв.

	— Хэдийн больсон.

	— Гадаад явах уу?

	— Мөнгө байхгүй дээ гэж Дмитрий яагаад ч юм, аягатай цайгаа шал дээр тавьж, нөгөө Выборгт байсан шигээ нэг л гэмших мэт харж, — Надад нэг явдал болсон. Би нэг айлд орж суусан даа. Тун сайн айл! Гэтэл тэр айл байшингаа дэнчинд бариулсан байжээ. Хураах гэж ирэхээр нь би мөнгө өгсөн. Гэтэл тэр айлын хүргэн үхэж, охин нь бэлэвсэн хоцорсон юм. Тэгээд би... бодвол чи бас эхнэр авсан биз дээ. Би ер муугүй амьдарч явна. Угсаатны зүй гэдэг их сонин ажил юм. Жимсний цэцэрлэг жаахан ухаж, төнхөж байна даа. За даа, олон нийтийн ажил гэвэл гэснээ чигчий хуруугаар хамраа маажиж, — Чи большевик болсон уу? Үгүй юү? Тэр чинь үнэндээ зөв дөө... гэж өвдгөө базаж тонгойн суугаад сэтгэл сэргэж, — Би бол тэр үймээн самуун гаргадаг, ухвар мөчид хүмүүст дургүй юм. Ленинд Нечаевын ямар нэг чанар байх шиг байна. Жишээ нь, намын гуравдугаар их хурал заавал хуралдуулах гэж шаардана. Юунд тэгнэ? Юу болов? Үүнд нэр алДрыг хүссэн хувийн нэг шалтгаан бий бололтой. Ер дур гутам хүн дээ гэж яриад нүүрээ үрчийлгэж, Климд бүр дөхөж суугаад бүр аяархнаар

	— Тариачны дажин самуун гарснаас хойш би бүр сэтгэлээр унасан хүн юм. Тэр чинь эсерүүдийн хийж буй ажил. Тэд чинь олон түмэн тариачдыг сөгдүүлэх гэж босгосон байна шүү. Манай гоё үгтнүүд бас ажилчдыг сөгдүүлэх вий гэж айх юм. Бид маргаад л байдаг гэтэл шоронгийн нэг хар лам ирээд ажил явуулж байдаг, базаахгүй байна даа, дүү минь... гэж ярьтал Самгин

	— Чи ер Туробоевыг юу гэж боддог вэ? гэжээ.

	— Туробоевыг юу гэж бодох бил ээ? гэснээ санаа алдаж, — Түүнд алдах юмгүй хүн. Цай хийлгэнэ үү? гэхэд нь Самгин хийлгэе гэжээ.

	Дмитрий цай аягалаад

	— Би «шаарлагдсан хүмүүс» гэж нэг ший үзсэн юм сан. Тэнд бас нэг Туробоев гардаг юм. Тэр бол үүнээс дор тэнэг амьтан. Тэр ший надад нэг л тусгүй санагддаг юм. Яагаад гэвэл, яриа үгнээс ондоо юу ч байхгүй. Тэр ший бол энэрэнгүйн үзлийн сэдвээр бичсэн шог найруулал юм уу даа. Гэтэл тэр энэрэнгүй үзэл нь цагаа болоогүй байхад цадиггүй явдлын галд шатаж орхидог нь гайхмаар шүү. Ер нь муу хувилахуй ухаан юм гэж ярив.

	Ахын яриа Самгинд сонин аятайхан санагдсан боловч толгой тархи нь дүйрээд бас ханиалгаж, бие арзасхийн дахин халуурчээ. Нүдээ аниад

	— Эх маань гадаадад гарсан шүү дээ гэв.

	— Удаан байх юм уу?

	— Бүр суухаар явсан.

	Дмитрий бодлого болж эрүүгээ маажаад

	— За тийм байж. Чамайг ядрааж орхив уу даа? Одоо нэг цаг болох нь, би академи орох хэрэгтэй. Үдэш ирнэ ээ. Тэгэх үү? гэхэд нь Самгин

	— Асуух хэрэг юун. Алив сониноо өгөөч гэжээ. Дмитрийн гараад явсан хойно жигтэй анир чимээгүй эвгүй болжээ.

	Клим Самгин ахын тухай анх удаа сайнаар бодож «Айл гэр болж дээ, тэгээд ярихаас зовоод байх шив» гэж бодсоноо «Оросын сэхээтний үзэл санаанаас манай хүн айж байгаа ажээ» гэж бодохдоо ганцаараа мушилзан инээж байжээ. Ер ахын тухай юу бодох билээ. Түүний явдал цөм ил тод авай!

	Сонинд дайны тухай, Порт-Артурын тухай, тээвэр тасарсан талаар баахан харааж бичжээ. Сонины зургаадугаар үед нэг шог найруулал бичсэн хүн Бальмонтын шүлгийг шагшиж, түүний «Хүнцэр» гэдэг шүлгээс

	Хувийн өмч, хууль ёс, хуурмаг гэр бүл Хэзээ нэг цагт гэнэт алга болж болно шүү! гэсэн шад мөрийг иш татжээ.

	Самгины нүд өвдөөд бас ханиалгаж, сонин уншиж чадсангүй чулууджээ. Үдэш орой болсон хойно Дмитрий ирж, энэ зочид буудалд нүүж ирсэн гэж яриад Самгины халууныг асууж, сэтгэл тайвшран

	— Тэр Гапоны талаар жаахан хуралдаж байгаад ирлээ, золиг! гээд гарч явжээ. Маргааш үдэш Самгины бие нэлээн гайгүй болж, орондоо цай ууж байтал ах нь орж ирээд

	— Порт-Артурыг тавьж өгчээ. Энэ тухай мэдээ маргаашийн сонинд нийтлэгдэх биз гэж шүд зуун өгүүлжээ.

	Чингээд цонхон дээр очиж, цонхны шил дээр хуруугаар ямар нэг үг бичсэнээ арчаад янцаглаж

	— Тэр золгүй явдлыг хаан дуулаад тун ч тоохгүй байна гэж Туробоев ярьж байна гэхэд нь Самгин

	— Тэр чинь яаж мэдэх бил ээ? Худал залж байгаа биз, гэсэнд Дмитрий ширээн дээр байсан талхнаас хугалж үмхээд

	— Туробоев мэднэ ээ. Адмирал Чухнины нууц илтгэлийн хуулбарыг тэр надад үзүүллээ. Севастополь хот улс төрийн ухуулгын голомт болж байна. Бэлтгэл цэргийг тэнд айлаар тараан суулгах бодолтой байна бодол хэдий тусгүй боловч цаанаа далд санаатай юм гэж тэр адмирал мэдээлжээ. Тэр илтгэлийг хаанд үзүүлэхэд, «Итгэхэд бэрх байна» гэж зөвхөн дуугарсан гэнэ гэв.

	Самгин дуу гарсангүй, ахын Даарч улайсан царайг ширтэнэ. Дмитрий өнөөдөр улам ч намхан загзгар, улам ч ерийн байдалтай харагдана. Бодсон санаснаа ярьсангүй мэт их л сулхан ярьж байв. Харц нь хааш яаш, гараа хийх газраа олж ядсан мэт халаасандаа хийж, ардаа салаавчлан, бас хавирга сүврэгээ барьж базлан байснаа

	— Энэ хаан ер хачин хүн шүү! Улс орны хувь заяаг тоохгүй, ер дураар аашилдаг тухай олон хүн ярьж... гэхэд нь Самгин шууд

	— Дандаа худал ярина. Саяхан Черноговын нутгийн захиргааныхныг хэрхэн тасалсныг сана л даа гэсэнд Дмитрий

	— Тэр ч хувийн асуудлаар биз гэжээ. Тэгэхэд нь Самгин санаанд оромгүй хэнтэгтэйгээр

	— Хэрэв чи хүсвэл тэр хаан юмыг яагаад тоохгүй болсны учрыг би чамд ярьж өгье. Түүнийг хар багаас нь их онцгой хүн гэж өөрт нь итгүүлснийх юм. Чи ойлгож байна уу? Онцгой хүн шүү! Хүнийг тэгж цадиггүй дураар нь өсгөөд хожим түүний эрх дураар байдлыг хасах гэдэг бол нэн ч бэрх биз дээ. Энэ хүнийг тэгж өсгөж орхиод хаан ширээнд суухтай зэрэг эрхийг хасах гэхлээр... гэж ярихад Дмитрий хөмсгөө өргөөд инээв. Инээхэд нь сахал нь өргөн болж, тэр сахлаа илж, адар өөд ширтэж байгаад

	— Тэр нь ч тийм, гэхдээ цөм тийм биш гэв. Клим түүний үгийг дуулсан ч үгүй, бодсоноороо

	— Тэр хаан чинь бас сайд дарга нарыгаа авьяас* гүй, аймхай, балмад, Витте мэтийн... 

	— Витте ч харин... 

	— Победоносцев мэтийн ер аймаар муухай царайтай улс гэдгийг мэдэж байгаа юм. Ард түмэн түүнд урай хашхирдаг гэж мэдэж байгаа юм. Энэ улс орны аж ахуйг нурааж орхиход тэр ардыг чинь мужийн сайд нар жанчиж орхино гэж мэдэж байгаа юм. Оюутнууд хааны ордны гадаа очиж өвдөг сөхөрч байсныг хараад саяхан тэр оюутнуудыг цэрэгт хөөжээ. Хувьсгалчдын олонх нь оюутны дундаас гарч буй гэдгийг тэр чинь мэднэ Хэдэн түмэн ажилчин тэр хааны өвөг эцгийн хөшөөний өмнө очиж ура хашхиралдаж байсан гэдгийг тэр мэднэ. Орост ажилчны социалист нам байгуулагдсан, тэр намын зорилго бол зөвхөн хаант засгаар үл барам ангит нийгмийг устгах гэж байгааг тэр мэдэж буй. Энэ бүхнийг тайлбарлах явдалгүй, харин сэтгэлдээ тэнцүүлэн бодоход... гэж ирээд Клим ярихдаа хааныг зэмлээд байгаа буюу өмгөөлөөд байгаагаа мэдэхгүй болжээ. Ер тун осолтой үг ярьснаа мэдээд ахыгаа харвал цаадах нь их л анхааран чагнаж байхад баахан бодоод

	— Зөрчилт үзэгдлийн энэ тэнцүү байдлаас амьдралыг бүрэн тоохгүй болох, хүнийг жигшин үздэг болно гэж хэлэхдээ хааныг биш, өөрийгөө яриад байгаагаа Клим сая мэджээ. Үүний өөрийн тухай ярьж буй гэж Дмитрий мэдэхгүй гэдэгт Клим бүрэн итгэх боловч нэг л аягүй санагдах тул дуугүй болж

	«Хэрэв би эрүүл байсан бол ингэж ярихгүй байсан биз» гэж боджээ.

	Дмитрий цамцныхаа товчийг угзран, ийш тийш харж байгаад

	— Чи ингэж бодож явдаг юм байна. Ер цаг бэрх болжээ. Байдал хурцдаад хүн бүхнийг хэт нэг талыг барих заМд түлхэх болжээ. Нөгөө талаар аж үйлдвэр хөгжиж, Орос орон үзтэл чадалтай, Европын маягтай болж байна биш үү гэв.

	Дмитрий ингэж ярихдаа шүд нь өвдсөн хүн шиг их л сулхан дуугарч байжээ.

	— Цай уух уу? гэхэд нь Самгин

	— Цай захь л даа гэв, Дмитрий дуудлагын хонхыг дарж, санаа алдаж

	— Дайн гэж муухай юм байна. Манай үеийн хамгийн золгүй юм бол дайн... гэж ярихыг Клим чагнах ч үгүй, ярьсан үгээ тунгаан бодно. Үнэхээр өөрийгөө ярьсан нь бүр ч ил санагдана. Ах нь босож, тасалгааны дундуур нааш цааш холхиж байгаад гайхаж

	— Юм бүхэн хачин байна. Ер ямар нэг сонин юм бодож явдаг хүмүүс үзэгдэх боллоо. Саяхан би нэг шүлэгчтэй танилцав. Тэр их чийрэг залуу юм. Их иднэ. Насаараа өлөн хоосон явсан мэт цадахыг мэдэхгүй чихнэ. Тэгээд Иудын тухай нэг шүлэг уншлаа. Тэр шүлэгтээ урвагчийг баатар болгож орхижээ. Бодвол тийм Ч авьяас билиггүй шүлэгч биш бололтой. Ондоо нэг шүлэг нь сонин юм гэж Дмитрий нүцгэн толгойгоо хаялан адар өөд ширтэж байгаад

	Хан тэнгэр шуламтай хөзөр наадна. Харц бид ноён хатан нь юм. Харанхуйн ван хамаг хөзрийг атгаж, Харин тэнгэр хоосон модыг барьжээ. 

	гэж уншаад

	За ямар вэ... Их сонин хэлсэн шүү! гэжээ.

	Дмитрий нэг долоо хоног хэртэй өдөрт хоёр удаа өглөө оройд Климийг заавал эргэнэ. Дмитрийн биеэ авч явах байдал нь улам хөдөөгийн хүний маягтай болж байв. Дмитрий юмыг үргэлж гайхаж эргэлзэж байхад Климийн уур зэвүү хүрэх ба түүний үс ноос болсон малигар нүүр, зориггүй мохоо бор нүдийг харахаас залхдаг болжээ. Нэн даруй Минск хот орох хэрэгтэй болов гэж Дмитрийн хэлэхэд Клим бараг баярлажээ.

	— Нэг яльгүй хэрэг гарлаа. Гурав хоноод ирнэ гэж хэлэхдээ Дмитрийн инээвхийлэхийг үзвэл, хэрэг гарав гэж баярласан ч биш, яльгүй хэрэг гэж сэтгэл амарсан ч биш ер энгүүн инээжээ.

	— Чамайг энд байх хугацаанд эргэж байгаарай гэж би Туробоевт захисан гэж Дмитрийн хэлэхэд Клим

	— Хэрэггүй дэмий хэлжээ гэв.

	Клим Самгин гэртээ харихыг бодсонгүй. Энд ганцаар гадаад роман зохиол уншиж хэвтэхэд аятайхан санагджээ. Ном уншиж санаа бага зэрэг амсхийхэд сэтгэлийн дотор үймж байсан хурц ёворгон бодол санаа мохож, адармаа ээдрээ нь алдарсаар авай. Юу ч бодож санахгүй, биеэ чагнаж байхад сэтгэлийн дотор шинэ юм тунаж байх шиг санагдаж байжээ. Хааяа Никоноваг санахад гомдолтой боловч Клим тэр бодлоо даруй умартахыг хичээх бүлгээ. Эхнэртээ захиа бичиж, ажил гарсан учир хэд хоног саатах болов гэсэн боловч өвчин хүрснээ дурссангүй өнгөрчээ. Тунгалаг нартай өдөр Нева голын хөвөөгөөр салхинд гарч гоё хувцастай хүмүүс хэрхэн бужигналдан буйг ажиглан харж явахад

	Хан тэнгэр шуламтай хөзөр наадна.

	гэсэн нөгөө бүдүүн шүлэгчийн үг санаанд нь орох ажгуу.

	Баярын нэг үдэш Туробоев иржээ. Тэрээр пальтогоо ч тайлсангүй, захаа ч буулгасангүй орж ирээд гоёмсог хөмсгөө ёжтойгоор атируулан байхыг үзээд ер бусын эвгүй юм хэлэх нь гэж Самгин боджээ. Гэтэл Самгины бодол зөв байв. Туробоев Климийн биеийг их л эелдгээр асууж, хэд хоног ирж чадсангүй гэж уучлал эрээд алчуур гаргаж, эрүүнийхээ шовх бор сахлыг арчиж

	— Өнөө өглөө Петропавловын хэрмийн тэндээс хоёрдугаар Николай хааныг үхэр буугаар бууджээ гэв.

	— Та тоглоом хийж байна уу? гэхэд

	— Үнэн, үнэн! гэж ямар ч хэрэггүй давтан хэлээд пальтоныхоо товчийг тайлж, мушилзан инээж, — Сонин юм. Тэр үес ямар баг байсан юм бол? Бүх Орос улсын эзэн хааныг үхэр буугаар буудна гэдэг урьд хожид огт гараагүй хэрэг дээ! гэжээ.

	— Хэн буудав аа?

	— Их буу. Дарсны юм байна уу?

	Клим зарцыг дуудахаар босов. Самгинд энэ талаар хэлэх ч үг олдсонгүй. Түүний нүдний өмнө вагон дотор тамхины алтан хайрцгаар наадан явсан сайх атигар офицер харагдах шиг болов.

	— Хамгийн сонин явдал болжээ! Ням гарагт ажилчид хаанд жагсан очихоор шийдсэн гэж та дуулсан уу? гэж Туробоевын хэлэхэд Самгин учрыг олсонгүй гайхаж

	— Та юу хэлнэ? Та чинь их буугаар буудах төлөөлөгч явуулах хоёрыг адил гэж үзэж байгаа юм уу? гэв.

	Ингэж асуух эвгүй, бүдүүлэг гэж бодсон боловч ондоо арга байсангүй.

	— Би адил гэж үзэж байна гэж үү? Юу гэж хэлье дээ? гэж бодов. 

	Буудлын зарц орж ирсэнд Клим дарс захиж явуулаад зочны урдаас харж суув. Туробоев Климийг харж чихээ ухаж байгаад

	— Өөдөлшгүй амьтад л ер авхаалжтай, авьяас билигтэй байдаг шүү гэв.

	Самгин дуугүй суув. Урьд баян ноён явсан энэ хүн ер хэдий чинээ хуурамч ёжтой инээвхийлэн харамсдаг юм бол гэж олж мэдэхийг хүсжээ. Туробоев босож пальтогоо өлгөв. Урьд нь биеэ барьж их л даруу байдаг бол энэ удаа нэн ч эрс түргэн хөдөлж байх нь үзэгдэнэ. Тамхийг ховдгоор сорж, утааг хамраар савсуулан хойноос нь ширтэнэ.

	«Энэ хүн аргагүй л золбин хүн болжээ» гэж Самгин бодов.

	Буудлын зарц дарс авчирч тавиад гарахад Туробоев

	— Хувьсгалчид буудсан гэж та арай бодож байгаа биш биз дээ? гээд аяга дүүрэн дарс хийж тавиад өөрөө өөртөө сануулан хэлэх адил

	— Хувьсгалчдыг, тэр их буунд огт хавьтуулахгүй шүү. Тэр Петропавловын цайзад хоригдож байгаа хэдийг хавьтуулдаггүй юм. Тэгэхлээр нэг бол огт санамсаргүй явдал боллоо. Эсхүл нэг бузар амьтан биднийг хорлох гэж тэглээ. Та төлөөлөгч очуулах гэж байна, гэж дарсаа ууж, амаа арчаад, — Тавиадхан хүн очих юм гэж та бодож байна уу? Тийм биш, тавин мянган хүн магадгүй түүнээс ч илүү хүн очих болно. Тэр чинь, ер хүүхдийн загалмайтны аян шиг юм болно шүү гэв.

	Туробоевыг харахад сэтгэл догдолсон янзгүй атал архийг ус шиг залгилж, дахин дүүргэж хагасыг мөн уугаад элгээ тэвэрч

	— Үйлдвэрийн эзэд Виттед бараалхсан гэж өчигдөр нэг зохиолчийнд Савва Морозов ярьж байна. Түүний хэлэх нь, тэр өөдөлшгүй амьтан ямар нэг бузар томхон хэрэг гаргах санаатай байгаа биз гэж өнөө, маргааш ч юм уу, их Владимир ноёны тушаал гарч магадгүй байна, лав сэхээтнийг олноор баривчлах биз гэсэн шүү. Сонин сэтгүүлийн газрыг ч бүр зүгээр үлдээхгүй л дээ гэхэд нь Самгин

	— Тэр ямар хачин юм. Хувьсгалын хэрэг Савва Морозовт ямар пад байна аа? гэв.

	— Мэдэхгүй, би асуусангүй. Гэвч та яагаад хувьсгал гэж ярьж байна? Тэр чинь хувьсгал гаргах гэж байгаа биш. Хэн нэг хүн энэ ням гарагт хувьсгалыг эхэлчихнэ гэж би бодохгүй байна шүү.

	— Ажилчид гаргаж болно шүү дээ.

	— Хар ламаар толгойлуулж уу? Хааны хөрөг, шүтээн бариад жагсаж уу?

	— Тэгэх юм уу?

	— Чухам тэгэх юм. Эн,э чинь л эрүүл санаа бодлыг булшилж буй хэрэг дээ. Харин түүнээс л дор юм бүү болоосой...

	Самгин босож тасалгааны дотуур холхиж байхад лонхтой дарс хол холхийтэл аягалж байх чимээ гарна.

	— За би явлаа, танд их баярлалаа. Таны бие илаарь болсонд би их баяртай байна, гэж Туробоев хэдий тоомсоргүй хэлсэн авч хүйтэн нялцгар гараар Самгины гарыг атгаж

	— Надад нэг хэлэх юм байна. Ням гарагт энэ хотын төлөв томоотой хүн болгон гудамжнаа гарах хэрэгтэй. Тэнд юу ч болж магадгүй, шударга томоотой улс юу болохыг нүдээр харах нь чухал байна. Хэрэв та явчихгүй бол очно биз дээ гэхэд нь Самгин

	— Очихгүй яах вэ гэжээ.

	Туробоев ням гарагийн өглөө найман цагт чухам хаана очвол зохихыг сайтар заагаад яагаад ч юм, хаалга чанга хаялан гарч оджээ.

	Самгин ганцаар үлдээд тасалгааны дотуур холхиж, «Тэр буудсаныг дуулаад энэ хүний дотор хачин болжээ» гэж бодсон боловч тэр тухай бодсон ч үгүй, ер итгэсэн ч үгүй. Чингээд Самгин тасалгааны булан ширтэн зогсов. Тунгалаг нартай өдөр хөх тэнгэр мэлтийж, Өвлийн ордньг дэргэдэх талбайд үй түмэн ажилчин өвдөг сөхрөн сууж, ордны тагтан дээр цэнхэр хувцастай хаан, алтан шар дээлтэй лам хоёулаа мөр зэрэгцэн зогсоод тэрхүү хэлгүй номхон сөхрөн суусан олонд тэднийг эвлэрүүлэх цэцэн мэргэн үг хэлж буй нэг жавхлантай зураг байдал нүдэнд нь харагджээ.

	«Тэд чинь мөн саяхан тийнхүү сөхрөөд сууж байсан шүү. Тэр явдал хувьсгалт хөдөлгөөнд үхлийн цохилт, хаан ба ард түмний хоорондын харилцаанд ямар нэг шинэ эхлэлт болсон билээ...» гэж Самгин бодов.

	Энэ бодол нь одоо түүхэн том явдал болж, дэг журам тогтож, нөгөө дэмий балай ярьдаг улсыг нэг бол эрүүлжүүлнэ, нэг бол устган сөнөөх болно гэдэг итгэлийг нь улам түргэнээ лавшруулна. Самгин ингэж бат итгээд ням гарагийн өглөө эрт Невагийн гудамжаар алхан явав. Ердийн нэг зэгий бүүдгэр өдөр болж, хэдий хуурай салхин үлээвч тийм ч жихүүн биш, хааяа цасан ширхэг хаялж байжээ. Өглөө хэдий эрт боловч гудамжнаа хүн олон, гэвч тэд хэзээ хэзээнээс нэг л тархай, ямар,ч зорилгогүй яваа юм шиг санагдах ажгуу. Сайн хувцас өмссөн хүн олон үзэгдэх ба олонх нь Усан онгоцны төв газрын барилгын тийш явах бөгөөд гагцхүү үйлдвэрийн ажилчид бололтой нэг бөөн залуус хажуугийн гудамжнаас гарч ирээд Тугт талбайн тийш яаран гүйлдэж байх нь үзэгдэнэ. Хөлсний морин тэрэг үзтэл ховор харагдана. Энэ удаа хотын харуулынхан огт үзэгдэхгүй тул Самгины сэтгэл амар явах агаад Невагийн талбайд урьд урьдынхаас улам нам гүм байхад бүр ч санаа амарчээ. Нэг хуучин том чулуун байшингийн хаалгаар ортол тэнд баахан улс бөөгнөөд төв дунд нь франц маягийн сахалтай, нүдний хавчдаг шилтэй өндөр хүн зогсоод

	— Хотод дөчин батальон явган цэрэг, арван хоёр зуут, арван суман хүч бөөгнөрүүлээд байна гэсэн тодорхой мэдээ гарч байна шүү гэж мэгдэн өгүүлж байжээ. Хүзүүндээ цагаан алчуур тохсон, гэлэн малгайтай атигар жижигхэн хүн

	— Тэр чинь хоёр зуун мянган хүний өөдөөс юу болох вэ гэнэ.

	— Танай тэр хоёр зуун мянга чинь зэвсэггүй, гар хоосон улс шүү дээ.

	— Бид ямар байлдах гэж цугласан биш дээ... гэж хоёр нь маргаж, бусад нь нөгөө хавчдаг шилтэй хүнийг тойрон

	— Таны тэр тоо яг үнэн тоо юу, Николай Петрович аа? гэж шалж байв.

	— Боомт болгонд цэрэг гаргаж, бас хот руу хүн оруулахгүй гэж гүүрийг хамгаалсан байна... Ноёд оо, за би явж үүнийгээ илтгэх минь, яарч байна гэж наадах нь сандарна. Гэтэл нөгөөдүүл нь тавихгүй

	— Яагаад хаана ч цагдаа үзэгдэхгүй байна? Хэвлэлийн төлөөлөгчдөд сайд нар юу гэж хэлж байна? гэж аанай шалцгаана.

	Хавчдаг шилт тэднээс мултран хашааны булан тийш гүйхэд хойноос нь нэг хар сахалтай хүнд маягийн дээлтэй хүн

	— Гэвч тэр чинь өдөөн хатгалга мөн дөө! гэж хашхирч байжээ.

	«Эд их сандарч байгаа ажээ» гэж Самгин бодно.

	Нэг танхимын хаалган дээр очвол тэнд учиргүй олон хүн

	— Юу? Би хэлсэн үү?

	— Ноёд оо, чимээгүй бай!

	— Энэ бол үнэн тоо шүү...

	— Та ямар нам, ямар нам юм бэ?

	— Сонсоорой!

	— Аяа-ар! гэж ам амандаа шуугилдаж байжээ.

	Самгин нүдний шилний цанг арчиж харвал, олон хүн үймэлдэн, тэр танхимын ширээ сандлыг эмхгүй болгоод зарим нь ширээн дээр, зарим нь газар сууж, зарим нь цонхон дээр сандайлжээ. Олон хүн ам амандаа зэрэг бархиралдаж, сармагчны царайтай халзан хүний дуу бусдаас онц чанга хадаж

	— Бид цөм тэргүүнд нь явах ёстой. Бид чинь болсон явдлыг зүгээр харагчид биш, сум жадны үзүүрт явж амиа хохироох ёстой улс шүү... гэж хашхирах нь дуулдана.

	— Нөхөд өө, байзнаарай! Буу сум гэж хэн яриад байна аа?

	— Манай урьдын гашуун туршлага, бидний нэр төр үүнийг шаардаж байгаа юм шүү.

	Тэр хүн бүр ширээн дээр гарч тэнцэж ядан жигтэй тахийж, ядахдаа бузгай том шаахай гутал нь халтирах гэж сандрааж байх агаад тэр хүн хэдий тултираа боловч үгээ маш тодхон хэлж байв. Түүний өмнө бас нэг бүдүүн хүн гэдсээрээ ширээ түшиж, ширээ шааж байгаад

	— Хүүрийн тоог нэмэгдүүлэх... гэж гууглаж байв. Олон хүн зэрэг

	— Бид ард түмэнтэй л хамт явна.

	— Хаанд бас хамт бараалхах уу?

	— Тэр хар ламын үгэнд орж болохгүй гэж би хэлсэн шүү дээ, гэж бархиралдав. Нөгөө франц сахалт тэдний үгийг сонсох ч үгүй, нэг гараар хавчдаг шилээ дарж байгаад хуудас гаргаж

	— Псковоос хоёр батальон гэж уншина.

	Нөгөө ширээн дээр гарч зогссон эр гуйвалдаж ширээ нажигнуулан

	— Хэрэв бид аж төрж чаддаггүй бол үхэж сурах ёстой гэж голын хийтэй юм шиг бархирна.

	— Пээ, болиоч ээ!

	— Ноёд оо, хэсэг дуугүй болооч! гэж урт үстэй, цагаан сахалтай, том хамартай үзэмжит өвгөн хашхирав. Чимээ намдмагц

	— Жүжгийг бүтээхэд сэтгэлтэй байж бүтээнэ.

	— Парист, гучин хоёр онд... гэсэн дуу сонсогдоно.

	Олон хүн дуугүй суух нь сууж, зогсох нь зогсож байв. Нөгөө бархирагсдыг тэд их л дургүй, уруу царайтай харах ба ер олон хоног нойргүй хоносон мэт бараг цөм уруу царайтай харагдана. Тэдний хашхиралдах үгийг сонсохдоо Самгины сэтгэл баахан гуйвж байжээ. Туробоев намайг юунд ийш явуулав даа гэж дотроо харамсан бодно Гэтэл нөгөө үзэмжит өвгөн

	— Бидний үүрэг бол аль болохоор ихийг олж харж, бүхнийг үнэн зөвөөр гэрчлэх хэрэгтэй. Тэгээд, үзсэн харсан бүхнээ Олон нийтийн номын санд, эдийн засгийн нийгэмлэгт мэдүүлэх болно гэв.

	Олон хүн зэрэг зэрэг хашхиралдах чимээ гарав.

	— Зээлийн газар байгаа цыганууд шиг гэж нэг хүний дуу гарахад Самгин эргэн харвал Туробоев байжээ. Самгин гэдрэгээ болж түүнтэй зэрэгцээд

	— Хааны ордон руу оруулахгүй гэж үнэн үү? гэсэнд

	— Үнэн бололтой гэжээ.

	— Тэгвэл яадаг бил ээ?

	— Харж л байж болно гэж Туробоев олны дундуур увайгүй чихэлдэн явахад Самгин хойноос нь дагав. Туробоев гадагш гараад

	— Би Выборгийн тийш явлаа. Та явах уу?

	— Явъя. Гэвч Невагийн талбайгаас харвал дээр биш үү?

	Туробоев хариу үг хэлсэнгүй, хоёр хармаандаа гараа хийж, бөхийгөөд тамхины цэнхэр утаа суунаглуулсаар алхаж гарав. Нимгэн пальтоны захыг босгож, тоонолжин хээтэй алчуур хүзүүндээ тохоод явж байхыг харвал Парисын гуанзнуудын дуучин шиг харагдана.

	«Гэрч болно гэнэ ээ!». Энэ хүнээс ямар аргаар сугаран хоцрох бил ээ? гэж Самгин дотроо бодож явжээ.

	Сергиевийн гудамжаар нэг морин тэрэг явж байжээ. Хөгшин туранхай хөтөч жолоог сул орхиж, үүрэглэн яваа бололтой тугдайжээ. Буурал болтол цантсан хөдөөгийн байрын сэгсгэр морь нь толгой унжуулан сажилна.

	— Зогсоорой Выборгийн тийш явъя гэж Туробоевын хашхирахад морин тэрэгний хөтөч өндийлгүй, хялайн хараад

	— Явахгүй ээ! гэв.

	— Яагаад?

	— Би тэндхийн хүн.

	— Тэгээд яадаг юм?

	— «Манайх тэнд байдаг юм.

	— Тэгээд?

	— Явахгүй ээ!

	Туробоев дал мөрөө хавчаад цааш улам хурдан алхав. Самгин ганцаар морин тэрэг олох санаатай байтал нөгөө хөтөч дуудаж

	— Гүүрээр гаргаад өгье. Суух уу? гэжээ.

	Тэр хоёр сууж явав. Гадаа хүйтэн, Нева мөрний зүгээс салхи үлээж, явган шуурга хийсэж бор тэнгэрт шувууны өд адил цас бударна. Хотын дотор хүний бараа цөөн, явавч их л яаралгүй тайван алхаж байв.

	— Эмэгтэйчүүд оролцох юм уу? гэж Самгин Туробоевоос асуусанд өмнөөс нь нөгөө хөтөч жигтэй чахарсан дуугаар

	— Явахгүй яах вэ. Цөм явна. Харин ашиг гарах юм болов уу даа, ноёд оо? Хэрэв ажилчид цугаараа нэгдээд чадахгүй! гэвэл болох ч юм уу! гэжээ.

	Тэр хүн мөрөн дээгүүр эргэж хараад ярихад нүүр нь бүтэн харагдахгүй зөвхөн бор хөмсөг, бор сахал, нулимс гүйлгэнэсэн бүдэг нүд нь харагдана.

	— Ноёд та нар юу гэж боддог сон, бид чинь амь зууж чадахгүй болоод байна шүү. Гачигдаж байна. Би бол дөрвөн ач нартайгаа суудаг хүн. Хүүгийн бие муу, үйлдвэрт ажил хийгээд мэнгэр ханиадтай болсон юм аа. Эцэг Агафон ойлгож, тэнгэр өршөөх болтугай... гэж нөгөө хөтөч явснаа гэнэт дуугүй болж дахин нугдайгаад гүүр мултармагц

	— Буугаарай Би үүнээс цааш явшгүй. Харин мөнгө авахгүй шүү. Өнөөдөр чинь хүнээс улаан мөнгө авахааргүй өдөр шүү. Ноёд надад битгий гомдоорой, — Хүү минь явсан юм сан. Юу л болдог бол гэж айгаад байна шүү гэжээ. Туробоев, ай чөтгөр! гэж хараагаад бүрх малгайгаа дарж, тэртээ хөндлөн гудамжаар олон хүн явахыг хараад

	— Тийшээ очъё! гэж Нева мөрний хөвөөг дагаж алхав.

	
Нева мөрний хоёр эргээр дандаа бараан хувцастай олон хүн Сапсониевын гүүрийг чиглээд эцэс төгсгөлгүй мэт цувран явахыг Самгин олж харав. Тэд тийм ч шуугилдах нь үгүй, алгуурхан алхацгаана. Олон хүний өвөр хоорондоо дүнгэр дүнгэр үг ярилцах танил дуун сонстоно. Тэдний ярилцах битүү нүсэр дуун Москвад хааны өвгөн эцгийн хөшөөнд очиж мөргөх гэж эрэмбэгүй хөврөн явсан мөнөөхөн ажилчдын яриаг бодвол нэг л цул бат, сэргэлэн, ер чихэнд зөөлөн дуулдаж байхыг Самгин олж сонсжээ. Гүүр дээр гартал Самгин олон хүний дунд орчхов. Тэр ажилчид тун ч яаралгүй тайван явахыг үзэхэд ямар нэг түүхт том үйл явдалд оролцох гэж яваа ажээ гэж эрхбиш санагдуулж байжээ. Үүний хамт тэр ажилчин олны дунд явахад нэг л дулаан санагдах ажгуу. Тэр нь олон хүн нягт чигжүү яваагаас ч биш, тэнд яваа эмэгтэйчүүдийг, үнэн томоотой, нэгдмэл санаа сэтгэлтэй ажилчдыг харахаас нэг л дулаан санагдаж байжээ. Тийм санаа сэтгэлтэй яваа олныг Самгин анх удаа хараад мөнөөхөн Москвагийн Кремль тийш эдэн шиг жавхлант итгэлгүй, дургүй юм шиг нэг л хийморь цоггүй алхан явсан ажилчдаас эд үлэмж ялгаатай ажээ гэж Клим дахин боджээ. Энд эмэгтэйчүүд төдий л олон биш, голдуу эрцүүл харчуул явах ба тэд бараг цөм нас тогтсон улс байв. Тэд цэвэрхэн хувцаслаад томоотой, амар тайван алхан явахыг хараад бүх хэрэг явдал амар сайнаар төгсөх болов уу гэсэн Самгины итгэлийг улам лавшруулж байжээ. Хэрэв үнэхээр тийм олон цэрэг дуудсан бол тэр нь нийслэл хотын дэг журмыг сахин хамгаалахын үүднээс тэгсэн биз гэж Самгин бодно. Цутгамлын гүүрийг хаасан гэдэг яриа худал болох нь нэгэнт ил болжээ. Нөгөө сургуулийн танхимд ороход олон хүн цухалдан үймэлдэж байсныг санаад тэд «Түүхийн явцаар хажуу тийш хаягдсан улс байжээ» гэж боджээ.

	Туробоевыг сэмхэн ажиглан харвал, тэрээр өвгөн настай хүн шиг бөгтийж, хоёр гараа хармаандаа хийгээд эрээн алчуураар эрүүгээ боож далдлан явах нь тэр бат чийрэг биетэй олон томоотон улсын дунд нэг зохисгүй харагдаж байжээ. Туробоев түүнийгээ мэдсэн бололтой хатгамал мэт өтгөн толигор хөмсгөө атируулан хөмхий зуугаад их л уйтгартай харагдана. Гэвч Туробоев туйлын зоримог шударга алхаж байв.

	«Энэ хүн дургүй яваа ажээ» гэж Самгин бодов. Хурсан олныг дахин ажвал улам өнөр өтгөн болсоор авай.

	Самгин өөрийгөө хамгийн чухал түүхэн үйл явдалд биеэр оролцов гэж нотод бодно. Ялангуяа Тайжийн гудамжны аманд санамсаргүй болсон явдлыг үзэхдээ өөрийгөө энэ үйл явдлыг зөвхөн харагч биш биеэр оролцогч мөн гэж сааргүй боджээ. Тэнд хөндлөн гудамжнаас тийм ч олон биш, бодвол зуугаад залуу хүн гарч ирээд олны дотор нийлэхийг үзвэл, тэдний манлайд цагаан сахалтай шөвгөр хүн, бас багш болов уу гэмээр даруухан хувцасласан нэг эмэгтэй явж байв. Сахалтай хүн гэнэт жигтэй тонгойсноо ахархан иштэй улаан дарцаг гаргаж өргөсөнд хэдэн хүн нэгэн зэрэг

	— Ура! гэж чанга хашхиралдав. Бас хэдэн хүн уван цуван, — Социал-демократ нам мандтугай, ура! Ура нөхөд өө! гэж хашхирав.

	Гэтэл олон бүгд үймж

	— Тугтай хүн зайлаарай!

	— Хүүе чи, наадахаа хаяач...

	— Та минь, ингэж болохгүй шүү... 

	— Битгий тэгээрэй гэж золигуудад хэлсэн юм сан гэж ууртай чанга бархиралдах чимээ гарав.

	Ялангуяа эмэгтэйчүүд санаа зовсон мэт айхтар чанга орилолдож байв. Самгин түлхэгдэж, тэр бужигнаан дунд оржээ. Нөгөө тугтай хүн тун ойрхон харагдах бөгөөд улаан дарцгаа хэвээр дээр өргөөд явж байв. Гэр дарцаг нь толгойн алчуураас томгүй боловч онц хурц өнгөөр бадран,ишнээс салж одох гэсэн мэт салхинд учиргүй дэлгэж дэрвэж байлаа. Тэр тугтай хүнийг олон бүгд барьж аваад жанчих биз гэж Самгин итгэж байсан тул ар тийш түлхлэн тэндээс зайлахыг оролдов. Гэтэл энгүүн хувцас өмссөн цэрэг хүнтэй адилхан хонгор шар үстэй өндөр хүн нөгөө хүний гарыг нуга даран буулгаж

	— Нөхөр, наад тугаа далд хий... тэв.

	— Хэрэггүй гэж нэг хүн хэлэхэд онДоо нэг хүн

	— Нөхөр Антон, ямар ч ашиг гарахгүй шүү гэнэ. Умзад шиг царайтай нэг эр цагаан алчуураар даллаж

	— Цагдаа нар л ингэдэг, бид бас мэднэ шүү гэв.

	Цэрэг царайтай эр тугийг авч хөх пальтоныхоо өвөрт чихэж орхив. Туг барьж явсан нөхөр ч үзэгдэхгүй болжээ. Самгины араас нэг хүн айхтар бядтай ёворсонд эргэн харвал галч Илья гэгч аймаар царайтай эр харагджээ. Тэрээр олныг түлхлэн шууд магнайд гараад

	— Нөхөд өө, туг дарцгийн хэрэг байхгүй. Энэ чинь тийм туг өргөх явдал биш, шал ондоо юм болж байгааг ойлгож байна уу? гэнэ.

	Галч Илья толгой нүцгэн явахыг үзвэл хуйх нь овойж товойгоод гудамжны дэвсмэл чулуутай адилхан харагдана. Царай нь час улайжээ. Малгайгаа базаад өвөртөө хийсэн нь цухуйжээ. Гудамжаар цувагсад тийнхүү хэсэг зуур түгжигдэн саатсанаа дахин эрэмбээ олоод цувран алхав. Самгины дотор баяр ургаж

	— Эд тун өндөр сэтгэлтэй явж байна шүү... гэж Туробоевт ярих гээд ондоо хүнд ярьжээ. Гэтэл цаадах нь 

	— Улаан алчуур гаргаж даллаж байх гэдэг ямар өндөр сэтгэл байх вэ гэхэд нь эргэж харвал шингэн сахалтай, ясан нүүртэй хүн байв. Туробоев алга.

	— Та ажилчин хүн үү? гэж Самгиныг асуухад тэр хүн

	— Ондоо хэн байх вэ. Энд чинь ажилчнаас ондоо хүн байхгүй шүү. Байвал арваад л хүн байгаа байх. Харин та албан хаадаг хүн үү? гэжээ.

	— Би сонинд юм бичдэг хүн.

	— Би модны дархан хүн байна аа.

	Самгин хэсэг дуугүй явснаа

	— Энэ улс их сайхан сэтгэлтэй явна шүү... Ер нь аятайхан ч эхэлж байна. Ажилчин ардууд хаантай ингэж нэг санаатай байхыг мөрөөддөг... гэтэл

	— Бид чинь тийм юм бодож санаж явдаггүй шүү... гэж нөгөө модны дархан үзтэл харамсан өгүүлж тэр хүнтэй үг ярилцах гэсэн Самгины хүслийг унтраажээ. Нөгөө хүн эргэж хараад

	— Пелагея чи дэмий иржээ. Оройноос нааш харихгүй гэж би хэлсэн дээ гэв.

	— За чи яв, яв гэж эрэгтэй хүний сөөнгө дуу гарна. Гурван эрдэнийн талбайд гармагц жагсаалын толгой ямар нэг юманд тулж мөргөсөн мэт яг зогсоод Самгины хавьд явагсад шуугилдан, нэг нэгийнхээ мөрийг тулж өндөлзөн урагш харцгаана.

	— Зогсоорой, нөхөд өө!

	— Нэвтрүүлэхгүй байна уу? гэж олон хүн зэрэг зэрэг гайхсан, айсан янзтай асууцгаах сонстов. Олон бүгд урагшаа түрсээр байхад нэг ажилчин эргэж

	— Юу зогсоорой гэж? Цаана чинь юу болоод байна? Алив манайхан хөдлөөрэй! гэж чанга хашхирна.

	Самгин олон хүнд шахагдан, өөрийн мэдэлгүй хоёр бүтэн эргээд сая мэдвэл хашаанд шахуулжээ. Түүнээс тавиад алхам газар цэрэг жагссан байв. Тэд гүүрний амыг таглаад эргийн боржин чулуун хашлага шиг бат зогсжээ. Духан дээрээ цагаан зураастай олон толгой жигдхэн харагдах ба тэр толгойнуудын хоорондуур бууны жаднууд урт хадаас шиг ёрдойно. Хоёр мөрөвч тоонолжлон мөрөвчилсөн цэргийн дарга цааш харж, сэлмээ сугалаад Өвлийн ордон тийш зааж байв. Бас нэг хар сахалтай,цагаан бээлийтэй дарга Самгины өөдөөс харж зогсоод тамхи асааж байв. Ажилчид тэрхүү цэргүүд тийш алгуурхан дөхөж, олон зуун хүн цөм сэтгэл бухимдан хашхиралдахад нөгөө галчийн дуу бусдаас чанга хадаж

	— Зогсоорой, байзнаарай! Би очиж учрыг хэлье. Алив хүүхнүүдээ алчуураа! Цагаан алчуур аль! Егор Иванович, хоёулаа очъё. Чи бол өвгөн настай хүн шүү. Нөхөд өө, бид одоохон учрыг таниулъя. Эд учрыг мэдэхгүй хорьж байх шиг байна. Алчуур, алчуураар даллаарай, Егор чи хаана байна... гэж их бүрээ адил хангинаж байв.

	Тэр галч хэдий овор том биетэй боловч түргэн шалмаг эргэж цэргүүдийн тийш алчуураар даллан

	— Хүүе, эрхэм төрөлтөн... гэж хашхирч байх нь сонстов.

	Нөгөө галч таван алхам хэртэй урагш тасарч, хойноос нь өвгөн маажиг маажиг алхтал ажилчид ч хошууран дагав. Галч том том алхан явахдаа даллан байсан жижигхэн цагаан алчуураа алдаж, өврөөс бүрх малгайгаа гаргаад даллаж харагдав. Доголон өвгөн хойноос нь хэдий шамдан алхавч галчийг гүйцсэнгүй. Өвгөний хойноос арваад ажилчин очиж нийлээд цааш хамтран алхтал нөгөө хана туурга адил жагссан цэрэг найгалзах шиг болж, бууны жад ярсхийн далд орж, ямар нэг таар бөс цуулах мэт битүү чимээ залгаагаар гарчээ. Самгины толгой дээгүүр сум шунгинахыг тэр анхандаа огтхон мэдсэнгүй ажээ. Гэтэл нэг сум банзан хашаанд тусаж зомгол залтас үсэрсэнд Самгины өмнө зогсож байсан гурван хүн эргэж харангуут навтасхийн газар суужээ. Нөгөө цэргүүд буугаа хөлдөө авч, тийш очиж явсан ажилчид хэдий яаралгүй авч унан тусан ухарч байхад эхнэр хүүхнүүд

	— Бузар амьтад буудаж байна шүү. Пээ, харав уу! гэж чарлалдахад Самгины дотор сэрхийжээ.

	— Айлгах гэж хий буу тавьж байгаа биз гэж олон хүн шуугилдав.

	Нөгөө галч ганцаар бүр тасран холдоод гэнэт гардан байлдаан хийх гэж байгаа юм шиг өрөөсөн гараа элгэндээ авч, нөгөө малгайтай гараа урагш сунгаад хөшөө адил зогсжээ. Гэтэл гар нь сул бууж, өөрөө найгалзан урагш алхтал түрүүлгээ хараад цасан дээр үхэтхийн унав. Унахдаа банз мод адил шув шулуухан унаж байх нь харагджээ. Тэгснээ малгайгаар газар дэлдэж, нэг өндийгөөд хүнээс гаж ондоо жигтэй орилон, мөлхсөн боловч нүүрээр цас харуулдан үхэтхийн унажээ.

	Галчийн алагдахыг Самгин тун тод харсан боловч бас л нэг их гайхсангүй, тэр ч байтугай олон хүн галч шиг алагдахыг харсаар байжээ. Гэтэл хажууд нь нэг эм учиргүй орь дуу тавьсанд Самгины нүд хачин бүрхээд түүнээс хойш болсон явдал тэртээ хол манан дотор бүрэлзэх мэт харагдах болжээ. Тэнд болж буй явдал шаналж үхмээр удаан санагдах ажгуу.

	Нягт хурсан ажилчид өөрийн эрхгүй ухарч, хажуу бөөрөөр ар тийш зүтгэж явахдаа, нударга зангидан цэргүүдийг занаж, зарим нь нөгөө цагаан алчуураа дэрвүүлсээр авай. Нягт чигжүү байсан олон бутран задарч, зарим нь олны хажуугаар зугтааж байв. Зарим нь цасан дээр жигтэй эвхрэн унаад мөлхөж байх нь үзэгдэнэ. Олонх нь цасан дээр үхэтхийн унаад аргаа барсан мэт огт хөдлөлгүй хэвтэж байв. Урт дээлтэй, Умзадтай туйлын адилхан нэг хүн тэгж унаад хэвтэж байхыг үзвэл урт дээлийн заамнаас зөндөө цус урсжээ. Бас толгойд нь улаан толбо харагдана. Тэр толбоноос цагаан уур боргиж байхыг Самгин олж харжээ. Ногоон алчуураар хүзүүгээ ороосон ондоо нэг хүн хөлөө чирээд хашаа тийш мөлхөж байв. Нэг жижигхэн эхнэр газар суугаад гадуур гутлаа тайлж байтлаа гэнэт шилэн хүзүү рүүгээ цохиулсан мэт хоёр өвдөгний хоорондуур толгойгоо шааж, гараа алдлан, хажуугаар үхэтхийн унаж харагдав. Туробоев энгэр заамаа яраад! бяцхан хар сахалтай идэр хөвгүүнийг хашааны тийш чирч явна. Тэр хөвгүүний хөл солбиж, нүдээ тас аньжээ. Дээд уруул нь шазайгаад шүд нь ярзайжээ. Энд тэндгүй хүмүүс муу үгээр хараал тавьж, эхнэр эмс уйлалдана.

	— Биржийн гүүр тийш очигтун! Манайхан... гэж хэн нэг хүний захирах дуу гарна.

	— Нохойнууд, яргачид! гэж бас хараана

	Олон бүгд дахин нөгөө хана мэт жагссан цэргүүд тийш дөхөж явах шиг Самгинд харагджээ. Тэд шархдагсдыг авах гэж тийш дөхсөн биш, нөгөө цэргүүдийг элдэв муухайгаар хараах гэж дөхжээ. Суга нь ханзархай богино дээлтэй эхнэр гадуур хормойгоо сөхөж, улаан банзал харуулаад

	— Май бууд, бууд! гэж хашхирч байв.

	— Зугтаая гэж Самгин Туробоевт хэлэхдээ өвдөг чичрэн буйг мэдэгдэхгүй сэн гэж хичээнэ. Самгин дотроо «Юунд ч ирэв дээ? Юунд ч ирэв дээ?» гэж амаа барьж байхдаа олонд хандаж

	— Зугтаагтун та минь! Тэгэхгүй бол бас... гэж хашхирч байв.

	Туробоев алчуур гаргаж гарынхаа цусыг арчина. Нүүр нь жигтэй арзайж, хөмхий зуусан бололтой шовх сахал нь урагш сөрвийжээ. Климийг олж хараад

	— Ноёд оо, тарцгаа! Одоо морин цэрэг тавина шүү... гэж бархирна.

	Гэтэл нөгөө цэргүүд хаалга онгойлгосон мэт хоёр тийш ярагдсанд хонгор зээрд морьтой цэрэг сэлмээ сугалж далайгаад муухай орилсоор давхин хүрч ирэхэд морины туурайнд бөөн бөөн цас шидэгдэж байжээ. Бөөн олон муухай орилолдон гэдрэг ханараад даруй хэд гурваараа салж гүйлдэх нь Самгинд мөн туйлын удаан алгуур хөдөлж байх шиг санагджээ. Гүйж харайж байгааг нь үзвэл залуу улс бололтой хэдэн морьтой цэргүүдийн дунд зэрэгцэж, цэргүүд морин дээрээс тонгойн унагаад дээгүүр нь харайлган гарахыг оролдож байх нь үзэгдэв. Самгины нүд жигтэй том болоод тэр бүх аймаар явдлыг харахдаа нүд сохрох гэж байгаа мэт санагдаж байжээ. Самгин нүдээ анив. Хүмүүс хашаа давах гэж янцаглан, гутлаар хашааны банзыг шудран маажиж байх чимээ гарна. Нөгөө хашаа шажигнан найгаж, агт морьд муухай унгалдан янцгааж, ямар нэг төмрийн зүйл хангир жингэр хийх чимээ хадна. Бас ер бусын хүчтэй чанга ташуурдаж байх мэт чимээ гарна. Олон хүн янцаглан, аахилж, морьд шиг чарлалдан, газар пад пад ойчиж байлаа...

	Хашааны банз хугалах гэж оролдон байсан толгой нүцгэн залуу

	— Хамжилцаач! Үзэхгүй байна уу? гэх сөөнгө паржигнасан дуу гарчээ.

	Гэтэл Туробоев ч Самгины хөлийг дэгээдэн унагаж

	— Хэвтээрэй! гэж хашхирав. Самгин хашааны ёроолд унатал толгой дээгүүр нь хонгор морины туурай гялалзан өнгөрчээ. Цайвар сахалтай цэнхэр нүдтэй торгон цэрэг балчир хүүхэд адил чарлан сэлмээ сугалаад Туробоевыг цавчих гэж хашааны толгой цавчлан харагдана. Туробоев сэлмийн ирнээс бултан зайлж, хашаа руу нүүрээ наагаад

	— Зайл малаа! Цаашаа бузар амьтан гэж тэнхээ мэдэн хашхирч байв.

	Гэтэл инээж

	— Мангуу минь, чи намайг еврей гэж бодоод байгаа юм уу? гэж хашхирна. Нэг ажилчин хашааны банзаар торгон цэргийн морины хойд хөлийг цохисонд морь тангарч,цэрэг циркийн жүжигчин адил морио огцом эргүүлж нөгөө ажилчны нүүр лүү сэлмээ буулгав. Ажилчны нүүрээр цус үзэгдэж, барьсан банзаараа морины цавь руу дахин хатгаж амжсан авч морины хөлийн дор үхэтхийн унажээ. Нөгөө цэрэг Туробоев руу дахин сэлэм далайхад Самгин нүдээ аньжээ. Хэдий нүдээ анивч тэр яргачны даарсан буюу хорссон улаан нүүр Самгины нүднээ илхэн харагдаж, шүд нь ярзайгаад чих нь дэлдийгээд байх шиг санагдав. Бас унасан морь нь учиргүй чарлаж, газар цавчлан байх чимээ сонстохын төдий сэлмээр хашаа цавчих дуу гарч нэг хүнд юм падхийтэл унаж байв.

	«Туробоевыг алж орхив Одоо намайг ална» гэж Самгинд бодогдоно.

	Гэтэл гэнэт чимээ имээгүй болжээ. Самгин нүдээ нээвэл Туробоев алга. Харин малгай нь нөгөө алагдсан ажилчны хөлд хэвтэж байжээ. Цэнхэр нүдэн цэрэг ч доголчихсон морио хөтлөөд Петропавловын хэрмийн тийш явж байв. Морь нь хойд хөлөө эвгүй чирээд, гишгэж чадахгүй байхад нөгөө цэрэг жолоог дугтчин, муухай бархирч, морины толгой дээгүүр сэлмээ эргүүлэн байх нь харагджээ.

	Самгин хашаа налж суугаад ийш тийш харав. Цэргүүд сайх олон ажилчныг цавчилсаар хол хөөжээ. Чулуун арлын талбайд цус нөж болсон улс мөлхөж, эрүүл нэг нь тэднийгээ нэг тийш зөөж байв. Энд тэндгүй малгай гутал хэвтэнэ. Нэг том алчуур эвхрээд хэвтэх нь дотор нь нялх хүүхэд боож хаясан мэт харагдана. Хажууд нь цасан дээр нэг хүний царвуу алга нь өөд хараад хэвтэж байв. Цавчуулсан хүн бөөн цусанд нүүрээр шааж унаад тэрхүү цусыг ууж байгаа шиг харагдана. Тэр хүн гараа элгэн дороо дараад хөлөө ромын тавын тоо адил алцайн жийж унажээ. Гүүрийн тэнд үнсэн саарал хувцастай явган цэргүүд дороо алхаж байхад бүсэндээ зэс бүрээ зүүсэн цэрэг бусдаас дээр дээр дэвхэцнэ. Цэргүүдийн саравчлан харах тэр зүг, их хол олон хүн бужигнаж, морьтой цэргүүд давхилдан эргэлдэж, сэлэм гялалзана.

	Самгин босож хашаа дагаад сэмхэн явав. Булан тойртол нүүр лүүгээ жанчигдсан нэг хүн овгор шороон дээр сууж байв. Тэр хүн хамрын цусыг нийж газар нулимаад

	— Зогсоорой, хүлээж бай гэж алгаар өвдгөө арчаад, — Яагаад ийм болов? Урдаар бүрээчид бүрээ татах ёстой. Би өөрөө цэрэгт байсан хүн ёс журмыг мэдэлгүй яах вэ. Уг ёсоороо бол бүрээчид дохио өгөх ёстой юм. Ай муу нохой! гэж элдэв муу үгээр чанга харааж, — Василий Миронович цавчуулж орхисон уу? Эхнэрээ өргөж авах гэж байтал нь цавчжээ... гэж ганцаар ярьж байв.

	Самгин дэргэдүүр нь дуугүй өнгөрөв. Тэрхэн үе юу болж буйг ч мэдэхгүй, зүүд нойрон дундаа явж буй мэт явжээ. Хэзээ ч мартагдахгүй юм үзлээ, ийм юм үзээд амьд явна гэдэг болшгүй, огт болшгүй гэсэн ганцхан бодол түүний толгойд эргэлдэж байжээ.

	Самгин хотын энэ хэсэгт явж үзээгүй тул зүг таамаг алхална. Нэг гудамжаар тойртол хэсэг ажилчид зогсож байжээ. Хоёр хүнийг толгой нийлүүлэн цонхны дор хана түшүүлэн эвтэйхэн суулгаж, нэгний нүүрийг малгайгаар таглажээ. Нөгөө сахал үсэндээ дарагдсан нэг нь цас будрах бор тэнгэр гөлрөн сууна. Байшингийн довжооны чулуун гишгүүр дээр мөнгөн хүрээтэй нүдний шилтэй хижээл хүн сууж, бүдүүн эхнэр явган суугаад түүний хөлийг өвдөгний дээгүүр боож байв. Нүдний шилтийн хөл цусанд будагдаад улаан оймс өмсгөсөн мэт харагдана. Тэр хүн гар хуруугаа аяархан хөдөлгөж

	— Энд хэрэм байгаа учраас болох юм гэж итгэл,гүй сулхан ярьж байв. 

	Хуучин муу пальто өмсөөд суран бүс бүсэлсэн залуу туранхай ажилчин

	— Хэрэм гэнэ ээ? Хэрэм юу юм? Чи хэрэм гэж надад яриад хэрэггүй, бид чинь өөрсдөө хэрэм мөн гэж хашхирна.

	Цээжээ шааж ханиалгана. Тэр хүний нүүр жигтэй борлож шарлаад нүд нь эвгүй дуниарч, уураа багтааж ядахдаа галзуурсан мэт харагджээ. Тэр байдал нь Самгинд халдав. Самгин уйлагнаж

	— Хамаг хэргийг тэр хаан, хар лам хоёр хариуцах ёстой доо! Хаан гэдэг чинь өчүүхэн амьтан! Тэр бол амиа хорлогч! Яргачин, амиа хорлогч мөн! Нөхөд өө, тэр чинь Орос улсыг алж байна шүү! Ходынкт болсон явдлаар бид дуусъя. Та нар... гэсэнд нөгөө ажилчин

	— Чамд бид ямар ч падгүй гэж хашхиран Самгины мөр лүү ёворч, — Чи ер юу ярина? Чи хэн юм бэ? За хэлээрэй. Чи юу гэх гээд байгаа юм? Ээ, зайлуул... гэж муухай хараагаад Самгиныг заамдаж ханиалгаж байгаад дугтарчээ. Шархтсан хүн бүдүүн эхнэрийг түшиж босох гэснээ янцаглан сууж

	— Би одоо яаж харьдаг бил ээ? гэв.

	Гэтэл оготор дээлтэй өвгөн нөгөө ажилчныг аашилж

	— Чи хүн тавь. Ноён та ч яв, таны энд байх хэрэг юу байна? Миша боль чи. Хүн айлгаад... гэв.

	Тэр ажилчид Самгиныг явуулах дуртай байгаа бололтой зай тавьцгааж байхыг Клим ажиглажээ. Үүнд Самгины сэтгэл баахан гонсойж гомдох янзтай болж, ямар нэг үг хэлэх гэтэл сайх ажилчин ханиалгаж

	— Таны хэлдэг тэр амиа хорлогч чинь одоо цай ууж, үүргээ биелүүлсэн генералуудад баярлан дайлж байгаа биз. Гэтэл чи намайг мэхлэх гэж байдаг... гэхэд нь Самгин тэндээс зайлан явахдаа, одоо хот орж, энэ үзэж харснаа ярих хэрэгтэй гэж боджээ.

	«Бүрээ үлээж дохио өгөх ёстой байсан гэж тэр хүний хэлдэг зөв шүү. Тэгсэн бол ажилчид тарж явах байсан...” гэж Самгин бодно.

	Самгин мөнөөхөн тарж явсан ажилчдын хойноос бараг гүйсээр явав. Тэдний олонх нь чанга чанга ярилцан нэг чигт явна. Зарим нь эрс чанга хөхөрч байх нь дуулдсанд «Амьд гарав гэж баярлан инээлдэж яваа ажээ» гэж Самгин бодов.

	Хоёр идэр хөвгүүн муурын арьсан малгай ар шил рүүгээ дарж өмссөн нэг хүнийг сугадаад явна. Сугадуулсан хүний ар нуруунд цустай цас наалджээ.

	— Зүгээр зүгээр гэж амандаа үглэх ба хөл нь солбиж, толгойгоо унжуулаад хоёр залууд зүүгдэн явав. Тэр хоёрын нэг нь

	— Бүрмөсөн мажийж шив гэхэд нөгөө нь Самгиныг харж

	— Та эмч биш биз? гэжээ.

	— Би эмч биш гэж Клим хэлэхдээ яагаад ч юм, — Наадах чинь ухаан балартжээ гэв.

	Шархтай хүнийг зам хөндлөн тавьтал даруй олон хүн бөөгнөв.

	Оготор савхин дээлтэй, хонгор шар үстэй өндөр хүн морин чарга дагуулан ирэв. Чарганы хөтчийг харвал нөгөө хөтөч байжээ. Тэрээр ташуур далайж байгаад

	— Хаана гэнэ ээ? Би тийш явахгүй. Хүүгээ сурч явна гэж уйлагнан өгүүлсэн боловч шархтай хүнийг хэдийн чарганд ачиж нэг нөхөр суугаад нөгөө нь хөтчийн суудал өөд авирч байхад хөтөч түүнийг ташуураар гударч

	— Тэнгэрийг бодож намайг тавиач! Би хүүгээ эрж явна гэж байна шүү гэж бүр ч өрөвдмөөр уйлагнав.

	— Бид цөм үр сад байна! гэж хэн нэгэн бархирсанд өвгөн шуудайтай юм шиг олны хөлийн дор унаж сөхрөөд

	— Хонгорууд минь, би яасан ч явахгүй, Чадахгүй... гэж эм хүний дуу гаргана. Хэдэн хүн түүнийг шүүрэн авч чарга дээр хаяад явах гэтэл нэг хүн

	— Дөрвүүл болохгүй шүү гэжээ. Гэвч олон хүн нэгэн зэрэг чаргыг түлхсэнд сэгсгэр морины толгой гэдэсхийж дааж ядан хөдлөв.

	— Та нар яасан сүрхий улс вэ? гэж хөтчийн дуу хадаж байв.

	Самгин эрэмгий сэхээ орж, «Эд юутай хатуу улс вэ!» гэж бодож байтал ард нь бат эрэмгий чанга дуутай нэг хүн

	— Васильевый зэвсгийн дэлгүүрийг эвдэж, тэнд гудамжны саад байгуулж байна гэнэ... гэж баяртай өгүүлэх нь сонсогджээ.

	— Хэн хэлж байна?

	— Манайхаз... 

	— Нөхөд өө, хот орцгооё! Хот орох хүн байна уу? гэж шуугилдав.

	Самгин хэсэг ажилчдыг дагаж зүүн тийш явав. Удалгүй Биржийн намхан байшингийн бараа харагдав. Гэтэл гүүрний хажууд баахан цэрэг морьд харагдав. Ажилчид зогсож, тэд буудах болов уу, үгүй болов уу? гэж маргалдаж гарав. Тохойдоо хар бөсөөр нөхөөс тавьсан оготор бор дээлтэй балтгар хүн

	— Тэд буудаж гүйцсэн биз. Марксын талбай хүртэл голын мөс дагаж явах хүн байна уу? гэв.

	Түүнийг зургаан хүн дагаж, Самгин долоо дахь нь болов. Хот руу яваа хүн голын мөсөн дээгүүр энд тэндгүй бөртийн харагдана. Тэдний ижилхэн бараан дүрс тэр их том голын мөсөн дээр өчүүхэн цэг мэт харагдана. Хотын хүнд нүсэр орд харшийн дээгүүр бор чулуун өнгөт мөн хүнд нүсэр тэнгэр огторгуй нөмөрнө.

	«Үнэхээр ганц нэгээр явсан хүнийг буудахгүй биз» гэж Самгин бодно. Самгин маш их ядарснаа сая мэдэвч сэтгэл санаа тайван болов.

	Нева голын мөсөөр явахад гудамжаар явснаас их хүйтэн агаад салхи зүг чиггүй үлээж, цасыг арчин хийсгэх тул гүн цэнхэр мөс ил гарч хөлийн дороос уур цан хөөрнө. Хүн бүхэн хурдан хурдан алхаж бараг гүйн харайж байв. Нэг ажилчин амандаа яншин явах боловч юу хэлж буй нь эс мэдэгдэнэ. Балтгар эр түүнийг нэг хоёр удаа эргэн харж эрэлхэг чангаар

	— Тэр чинь буруу. Цэргүүдийг морь шиг хазаарлаад авсан байлгүй яах вэ. Хэрэв буудах юм бол... гэнэ.

	Хус модны гөлөг хагарсан мэт жигтэй чимээ гарч, Самгины толгой дээгүүр нэг юм ууртай гэгч улин өнгөрөв.

	— Энэ чинь биднийг буудаж байх шиг. Тараарай нөхөд өө! гэж балтгар эр хашхирав. Гэвч ажилчид тарсан ч үгүй, бөөндүү явж байтлаа буун дуу дахин хэдэнтээ шолхийж, цасан дээр тун ойрхон сумны цараа гарсанд тэдний нэг нь огло үсрэн эргийн тийш хар хурдаар гүйж явах нь үзэгдэв. Балтгар эр Самгинд хандаж

	— Сумнаас зугтаадаг, гайхал эр вэ! гээд, — Би чинь хурандаа Терпицкийн хамт явж Хятадын нийслэл Бээжин хотыг эзэлж байсан улс гэж би хэллээ гэж цаад ажилчдадаа ярьж явах үг нь Самгинд тодхон дуулдаж байжээ.

	— «Тэгвэл, буудах хүсэл алга уу?» гэхэд нь «Тун ч алга» гэлээ. «Тэгвэл байрандаа очиж зогс!» гэлээ. Тэгээд Олеша ч нөгөө буудуулсан улсын хажууд очиж загалмайлан наманчилж байлаа. Уг явдал ч нэг хормын хэрэг шүү дээ. Салаа цэрэг нэгмөсөн панхийлгэж орхино. Христос тэнгэр гэдэг чинь ийм л байгаа юм! Цэргийн хүнд Христосын өмгөөлөл гэж байхгүй шүү! Цэрэг гэдэг чинь хуульгүй улс... гэж тэр эр ярьж явлаа.

	Самгин Марксын талбайд тэднээс салаад нэг хэдий явж Невагийн талбайд гарч ирэв. Тэнд нэг л танил ч юм шиг дулаахан сэтгэлд зохистой санагджээ. Тэнд олон хүн тасралтгүй хөлхөж, олны сэтгэл хэдий хөөрүү авч баярын өдөр шиг их л намуун зөөлөн үг ярилцах нь сонсогдоно. Хүмүүс голдуу ордны талбай тийш явах бөгөөд цэвэрхэн хувцастай, төлөв томоотой хүн олон. Бас баян харчуул, хатагтай нар их үзэгдэж байжээ. Самгин баахан гайхаж, «Сая Нева голын цаад эрэгт ер эндүүрлээр тийм явдал болсон биш үү?» гэж бодно.

	Энтээ эрэг дээр юм бүхний учир тайлагдаж, ондоо районы ажилчид ирэхэд хаан ч тэднийг тосон гарч ирэх биз гэсэн хөнгөн горьдлого Самгины сэтгэлд ургаж байв.

	Самгины өмнө чамин өдөн бүрхтэй бүстэй үнэт ангийн арьсан дээлтэй, шимтэй сайхан дуутай нэгэн эр ямар нэг хатагтайг сугадаад

	— Тийм явдал арай ч гараагүй биз гэж итгүүлэн ярьж явахад Самгин мөнөөхөн болсон явдлыг нүдээр харж ирэх үүрэгтэй явснаа санаж, «Тийм явдал гарсан» гэж хэлмээр санагдсан боловч нөгөө баян хүн

	— Тэр чинь тун ичгүүргүй амьтан, гэхдээ бас ч гайгүй... гэж ярьж байх нь дуулджээ.

	Самгин тэр хоёр хүнийг гүйцэж урд нь гараад олны дотор орохдоо сая санаа амарчээ.

	Гудамжны шувтрах үзүүрт очтол, Ордны талбай орох гарцыг хоёр давхар цэрэг хамгаалан зогсжээ. Самгин олон хүнд түрэгдсээр тэрхүү цэргүүдэд тулж очив. Самгин тэнд хурсан олны хамгийн зах жигүүрт зогсоод тун ч золбоогүй, эцэнхий туранхай цэргүүдийг ажиглан харж байжээ. Тэд хоёр зуу ч хүрэхгүй шахам цэрэг байх агаад Невийн талбайн булангийн байшингаас цэцэрлэгийн төмөр сараалжин хашаа хүртэл зогсжээ. Невийн талбайгаас Исакиевскийн талбай хүртэл урт газар нэл шавж зогссон тэр олон мянган хүний өөдөөс тэд юу болох юм бэ?

	«Голын цаад талд үнэхээр эндүүрэл, гэмт эндүүрэл болсон биз» гэж Самгин бодов.

	Цэргүүд цөм том хамартай юм шиг харагдах ба их л удаан зогсож даарсан бололтой хацар нүүр нь хөхөрчээ. Тэдний харахад хүмүүсийг цочоож айлгахгүй гэж зориуд ийм хариугүй цэргүүд гаргасан юм болов уу гэдэг сэтгэл эрхбиш төрнө. Хүмүүс тэднээс огт айсан эмээсэн янзгүй бараг өвчүүгээр тулж зогсоод тэр цэргүүдийг өрөвдөж хөөрхийлсөн мэт ивээнгүй харцгааж байв. Оготор дээлтэй, ангийн үсэн малгайтай, бас чихэвчтэй өвгөн

	— Чи надад заах явдалгүй, би торгон цэргийн бага дарга байна! гэж салааны даргыг загнаж байх нь дуулдана. Үйлчин юм уу, гэрийн шивэгчин бололтой нэг хүүхэн

	— Та нар чинь хүн бууддаг юм уу? гэж асууж

	— Бид бууддаггүй гэж нэг цэрэг хариулж байв.

	Мөн талбайд цэцэрлэгийн төмөр хашааны хажууд хашин маягийн бараан бараан морьтой идэрхэг цэргүүд Александрын баганын тийш харж жагссан байв. Баганыг тойроод бас явган цэргүүд үзэгдэх боловч цөм буугаа ацлан тавьжээ. Бас ногоон тэрэг байна. Нэг том алаг нохой явна. Энэ бүхэн маш энгүүн, хөнгөмсөг харагдана. Энэ талбайд үй түмэн «Одой хүн» хааны өмнө өвдөг сөхрөн зогсож байсныг Самгин санав. Тэр буу зэвсэг, ачааны морин тэрэг, нохой ер ямар ч хэрэггүй илүү юм гэж Самгин бодно. Самгин санаа алдаж зүүн тийш харвал Исакиевскийн сүмийн бөмбөгөр буурал орой өндөрт өлийж, билүүдсэн чулуу адил орог саарал өнгөт тэнгэр сүмийн дээрээс тогоо адил хөмөрчээ. Толгойн дээр тийм намхан харагдах бүдэг саарал тэнгэр нэг л дулаан бөгөөд энэ газар дэлхийн хүмүүс ийм их нягтралтай ажээ гэдэг сэтгэгдлийг улам хүчтэй төрүүлэх ажгуу.

	Шантгар хамартай цэргүүдийн цаана ганц нэг офицер нааш цааш алхан харагдах бөгөөд цэргүүдийн наагуур ганц ч дарга эс үзэгдэнэ. Харин мөн давжаа жижигхэн биетэй, хүүхдээрээ өтөлсөн царайтай бага дарга

	— Ноёд оо, битгий түрээрэй! гэж залхуурсан мэт ганц нэг дуугарна.

	Хорголжин өнгөт шинельтэй цэргийн дарга чухам хаанаас гараад ирснийг Самгин ажсангүй. Нэг мэдвэл, бавгар сахалтай, хонгор шар толгойтой тэр дарга хана хэрэм дотроос гарсан шиг гэнэт Климийн ард бараг зэрэгцэн ирж, тийм ч чанга биш

	— Номхон гэж командалж, хэдэн үг хэлэхийн хамт шантгар хамарт цэргүүд ярсхийн номхон зогсжээ. Шар толгойт дарга чухам өврөөс гаргаж ирсэн мэт гэнэт нэг урт сэлэм гаргаж далайгаад ямар нэг үг хашхирсанд цэргүүд буугаа нэгэн зэрэг мөрлөн, тачигнатал буудав. Тэр явдал санаанд оромгүй түргэн нөгөө эрэгт болсныг бодвол даанч хөнгөмсөг болох шиг санагджээ. Самгин энэ бүх явдлыг хөндлөнгөөс харж байв. Цэргүүд хэдийгээр олны тийш шагайвч цөм адилгүй, ер хүмүүсийн улаан нүүр лүү бууны амыг шийдэмгий чиглүүлсэн хүн тун цөөн харагджээ. Бууны дуу ч нэгэн зэрэг биш, уван цуван пижигнэх нь тийм ч аймшигтай биш дуулдав.

	Хэдий тийм боловч нүүрэнд зогсогсод мэгдэн сандарч, ер тэнд хурсан нягт олон нэгэн зэрэг ар тийш ханаран эргэв. Цэрэг энгүүн хүмүүсийн хооронд агшнаа таван алхам хэртэй чөлөө гарав. Нөгөө өөрийгөө бага дарга гэсэн хүн гараа дээр өргөөд цэргүүдийн хөлийн дор үхэтхийн унаж байх нь үзэгдтэл бас гурван хүн унаж, мөнөөхөн бөөн хүн дотроос хэд гурваараа үхэтхийн унасаар харагдана.

	— Айлгах гэж хоосон буу тавьж байхад тэд... гэж хэн нэгэн Самгины чихэн дээр чанга дуугарав.

	Гэвч тэр хүмүүс айхдаа унасан биш нь ил болов. Олон түмэн чихцэлдэж, хөлийн дор унасан эр эм хүнийг гишгэлсээр гэдрэг ухарч байхыг Самгин олж харжээ. Олон хүн унах нь унаж мөлхөх нь мөлхөж харагдав. Нэгэн бага хөвгүүн хөлөө чирээд өрөөсөн гар дээр нэн ч шалмаг мөлхөж явахыг Самгин олж харжээ. Олон хүн юу тэднийг алж буйг мэдсэнгүй, ойлгосонгүй янзтай үхэж алагдаж байхыг Самгин бэлхнээ харсаар байв. Нөгөө хонгор шар дарга цэргүүдийг харж бээлийтэй гараар нударга зангидан элдэв муухайгаар харааж байхыг Самгин бас сонсжээ. Тэр дарга сэлмийн үзүүрээр цэргүүдийн гэдэс рүү чичиж байх нь үзэгдэнэ.

	Тэгснээ мөнөөхөн сандран бужигнаж буй олон тийш эргэж, жаал хөвгүүн мөлхөж явахыг хараад гүйн очиж хөвгүүний гарыг тас цавчив.

	Олон хүн орилолдон чарлалдаж, цэргүүдийг хараан занаж, зарим нь цас бөөрөнхийлөөд шидэж байв. Цэргүүд буугаа хөлдөө аваад улам нягтран чулуу шиг хөшиж зогссоныг үзвэл тэд өсөж том болсон шиг харагдаж авай.

	Ойрхноос хараад ч тэр үү, энэ явдал голын нөгөө эрэгт болсноос илүү аймшигтай санагдах агаад Самгинд энэ аймаар явдал маш удаан санагдах ажгуу. Ер нэг мөч гэдэг өдий их үймээн болж, өдий олон хүн алагддаг юутай урт хугацаа вэ! Самгины хавиар бөөгнөн байсан хүмүүс мөн Невийн гудамж тийш ухран, мөн орилоон бархираан болж, цэргүүдийн бараа хэдий үзэгдэхгүй авч нударга зангидан занаж байв. Гэтэл мөнөөхөн ухарч явсан олон гэнэт ямар нэг юманд тулсан мэт зогсож, цөм нэгэн зэрэг эргэж, цэргүүдийн өөдөөс давшлан, үхэгсдийн дээгүүр алхлан, шархтсан нэгийгээ авцгаав. Буун дуу дахин нижигнэж, цэргүүд явуут буудсаар үсрэн дайрч, заримыг бууны бөгсөөр цохиж, заримыг жадлан хаяж, үймэлдэн чихэлдэх олон хүн цангинатал орилолдож, цэцэрлэгийн төмөр хашаа дагаж зугтаах ба зарим нь сараалжин хашаа дээгүүр давж зугтаана. Самгиныг тойрон байсан олон бүгд нирхийтэл зугтаахдаа Самгиныг хавчуулан явжээ. Тийнхүү гүйж явтал нэг хүн араас нь хүчтэй мөргөн ойчив. «Нэг хүн бас алгадав» гэж Самгин бодсон бөгөөд тэр хүний мөргөхөд шурган ойчжээ. Ухаангүй гүйж яваа хүмүүс Самгиныг гишгэлэн өнгөрөх ба зарим нь толгой дээгүүр харайн гарна. Самгин улсын хөлийн дороос босож чадахгүй мөлхсөөр арай чамай босож бас л хурдлав.

	Самгины хамаг хөлс цутгаж, түр амсхийхээр бөөн улсын дунд орж зогсвол, тэд мөн учиргүй амьсгаадаж, чулуу шиг хөшжээ. Самгин түгжээтэй том хаалга налж зогсохдоо, тэр бүхнийг харахгүй сэн гэхдээ нүдээ анивчина. Сайх талбайгаас гүйсээр Гороховын гудамж руу орох гэхэд тэнд гвардийн нэг баг усан цэрэг гудамжны амыг хааж зогссон байсныг Самгин санав. Самгин гүйсээр нэг усан цэрэгтэй мөргөлдсөнд цаадах нь

	— Чи хаашаа зүтгэнэ вэ? гэж хашхирч байсан санагдах агаад бас нэг усан цэрэг Самгины гараас шүүрч ардаа гаргаад

	— Та тийшээ! гэснээ аяархан, — Гүй, гүй! гэж байсан нь санагджээ.

	Самгин энэ бүхнийг санаж ядан байтал шал нойтон пальтотой хүн ирж Самгиныг түрж зогсоход Самгин арга буюу

	— Таны хувцсанд цус наалджээ гэв.

	— Миний цус биш гэж тэр хүн хэлээд амьсгаагаа уртаар үлээж

	— Наад зах нь зуугаад хүнийг лав нударсан шүү! Энэ ер юу болж байна аа, ноёд оо? Ардуудтайгаа дайн хийх гэдэг болж байна уу? гэв.

	— Хэн ч хариу дуу гарсангүй, харин Самгин

	— Энэ бол эндүүрэл биш, систем! гэж дуу гарсан буюу дотроо бодсон алин болохыг мэдсэнгүй өнгөрчээ.

	Самгины толгой сайн татдаг яндан шиг шуугин хүнгэнэж, олон хүн орилох, исгэрэх, ёолох дуун сонсогдсоор ажээ. Өвдөг чичрээд, ядахдаа нүдний шилийг гээсэн тул орчин тойрон юм бүхэн жигтэй зэрэмдэг аягүй харагдаж байжээ. Гудамжны нөгөө талд хоёр эгнээ балиар бүдэг цонх бүхий төмрийн өнгөт хуучин байшин харагдана. Байшингийн цонхоор хүн шагайж байгаа бололтой бүр ч бүдэгхэн дүрс сүүмэлзэнэ. Хотын дотор их чимээ дэлгэрч, тэрхүү үл тасалдах дуу чимээн дотор мод гөлөглөх чимээ гарна. Хотын гудамжаар хүмүүс аанай гүйлдэж, малгай дээрээ цагаантай морьтой цэргүүд хашхиран давхилдав. Самгины түшээд зогсож байсан хаалга чахран доргив. Хар сахалтай морин цэрэг эргэн дайрч, давхих зуур морины амыг огцом татсанд морь хойд хоёр хөл дээрээ, тэнгэр өөд цоройж харагдав. Сайх эр сэлмээ сугалаад кавказын илжиг юм уу том хөрөөний дуу шиг муухай чихран орилсонд олон бүгд бас л ширвээдэн гүйлдэв. Самгин тэдний хамт гүйж явахад өмнө нь хүмүүс унан тусан, цус нөж нь гоожиж байв. Самгин нэг мэдвэл Нева мөрний баруун угааварчны эргээр Дуучны гүүрийг чиглээд зүг таамаг явж байжээ. Гүүр дээр мөн олон баарцаглан, тэдний дотор торгон цэргийн таван эр сэлэм гялалзуулан байх нь харагдана. Гэтэл хоёр нь мориноос ойчиж олон хүний дунд харагдахгүй болно. Нэг морь голын баруун эрэгт дахин гарч ирэхэд хүмүүс түүнийг цасаар шидэж байв. Морь толгой хаялан газар цавчилж, хамраасаа цагаан хөөс цахруулан байжээ.

	Пушкины байшингийн дэргэд «Алтан загасны үлгэрийн» өвгөн шиг цагаан сахалтай өвгөн зогсож байна. Эм хүний хөвөнтэй цамц өмсөж, үнгэгдсэн малгай тавьсан тэр өвгөн тоосгоны хэлтэрхий барьжээ.

	— Айхтар юм амсуулав аа? гэж хурц ширүүн нүдээ анивчин, барьж байсан тоосгоороо байшингийн хана руу балбаж байснаа олны хөлийн дор чулуудаж орхиод, — Мөн ч олон залуусыг балбалаа даа! гэж үнэн голоос хачирхан ярьж байв.

	Хүмүүс муухай муухай эргэн харсаар яаралгүй алхаж байв. Зарим нь замдаа тохиолдсоныг дайран дайран мөн л гүйсээр авай. Хүн болгон сандарч мэгдээд хаашаа юунд гүйж яваагаа ч мэдэхгүй болжээ. Самгин ч мөн мэдэхгүй болжээ. Самгины өмнө үс гэзэг нь сэгсийсэн толгой нүцгэн хүүхэн найгалзан явна. Тэрээр цустай алчуураар хацраа даржээ. Самгиныг гүйцэж очиход

	— Танд цэвэрхэн алчуур байхгүй биз! гэв.

	Хурууны завсраар улаан цус шүүрч дээлийн нь заам дээр тусаж, хөөрхөн бүлтгэр нүднээс нь нулимс дусална.

	— Алчуур байхгүй гэж Самгин хажуугаар нь хурдлан алхтал нэг харвал улаан зээрд сахалтай, овор том биетэй хүн нөгөө хүүхнийг хүүхэд адил тэврээд явж байв. Гурван хүн нэг алагдсан юм уу, шархадсан хүнийг дамжлаад явахад толгойг нь түшин яваа хүн тамхи баагиулан өнгөрөв. Самгины ард морь шиг хүндээр амьсгаалах чимээ гарч

	— Гар буутай ч болоосой... гэх сонсогджээ.

	Хаан эрх мэдлийнхээ хамаг хүчийг хатуу чанга үзүүлэх цаг бий гэж түүхчин Козловын хэлсэн үг Самгины санаанд гэнэт оржээ.

	— Зогсоорой! гэж хүн хашхирав. Туробоев чарганд суугаад явж байв. Толгойгоо боогоод хуучин муу малгай нь ар шилэндээ гарчээ. Туробоев чарганаас үсрэн бууж, Самгиныг суугтун гээд

	— Та энэ чаргаар явагтун... гэв.

	Туробоев Самгины очих газрыг зааж өгөөд нэг хуудас атгуулж, өөрөө толгойгоо гээчих вий гэсэн шиг барьсаар буцаад явжээ.

	Самгин нэг хэдий яваад том байшингийн үүдэнд бууваас хартай янзын хурц нүдтэй, татар царайтай, гуулин толгойтой хүн хаалга нээж өгчээ. Тэр хүн бараан өнгийн хормогч урдуураа унжуулжээ.

	— Та ямар хэрэгтэй явна? Эзэн байхгүй, та ороод хүлээ л дээ гэж хуруугаар зүүн гар тийш чичихийг үзвэл, тэр татаар царайтай эрийг урьд нэг удаа үзэж, ширүүн чанга дууг нь сонссон юм шиг Самгинд санагджээ. Саруул уудам тасалгаанд таван хүн сууж байв. Тэд дөнгөж саяхан хэрэлдсэн мэт дуугүй сууцгаана. Өглөө сургуулийн танхимд Самгины орж харсан франц сахалтай, өндөр эр тасалгааны дотуур холхино. Өвгөн хүний шинжтэй, сахал үсгүй, бараан царайтай хүн цонхны тэнд сууж байв. Нэг нь ширээнээ тонгойж таталган бичиж байна. Хормойтой дээлтэй, алтан хүрээтэй нүдний шилтэй эрдэмтэн маягийн хүн ямар нэг юм эрсэн мэт тасалгаа дамжин хүнд чанга алхална. Тэр хүн Самгиныг үзээд

	— Юм идэх үү? гэжээ. Самгин бие ядарч, гэдэс өлссөнийг сая мэдэж

	— Идье гэв.

	Цаана нь туйпуун хана харагдсан ганцхан цонхтой харанхуйвтар өрөөнд том ширээн дээр халуун тогоотой цай буцалж байв. Дэргэд нь тавагтай талх, хиам, бяслаг тавьжээ. Тасалгааны хананд аяганы том шүүгээ байх агаад баян худалдаачны булшин дээр босгосон боржин чулуун хөшөөтэй адил харагдана. Самгин таван давхарт байдаг тэр айлд хоол идэж суухдаа зооринд суугаа мэт санагдаж байжээ. Түүхнээ тоогдохгүй болж хаягдсан уйтгартай хүмүүс ийм байшинд суудаг биз гэж тэр бодно. 

	«За юу юу үзэв гэж одоо эд асуух биз...” гэж Самгин бодож суув. Энэ хүмүүсийн айж балмагдтал үзсэн харснаа ярих юм сан гэж Клим онц хүсжээ. Гэвч түүнээс хэн ч юм асуусангүй. Байн байн үүдний хонх дуугарч, татар царайт хаалга тайлах бүрийдээ ямар нэг бүдүүн гүжир үг хэлж

	— Тааралдсангүй юу? гэж асууж байх нь дуулдана. Заримдаа хоолны өрөө рүү шагайж, мөнөөхөн хурц зоримог нүдээрээ ширтэж байх шиг санагдаж байжээ. Тэр хүн хөргөж тавьсан цайгаа уух гэж ширээнээ ирэхийг үзвэл, халааснаас нь гар бууны иш цухуйж байхыг Самгин олж харжээ. Энэ нь түүнд инээдтэй санагдав. Самгин хоол идээд нөгөө том тасалгаанд орвол, шинээр нэмэгдсэн хүн бараг үгүй. Гараа боогоод хуучин муу алчуураар сойж уясан нэг хүн иржээ. Тэр хүн өвлийн үдшийн зэвхий тэнгэрийг цонхоор ширтэж

	— Би түүнийг өргөж босгох гэтэл тасхийгээд явчих нь тэр. Тэрний маань эрүү рүү, миний энэ гарыг аваад хаях нь энэ. Би бүр учрыг олохгүй болов. Яалаа гэж ингэж байгаа юм бэ? гэж аяархан ярьж байв.

	Алтан хүрээт шилт тэр хүнийг цай ууж, юм ид, дарс ууж амар гэж ятгана.

	— Энэ янзаар бол насаараа амрахгүй, биз гэж шархтай эр хэлсэн авч цаадхынхаа үгэнд орж хоолны өрөөнд оров.

	Ходынкод болсон явдлаас хойш их амарсан байх аа» гэж Самгин бодож суухдаа, өөрийгөө зөвхөн гэрчийн этгээд биш, шүүгч мөн гэж санаж байжээ. Хаалганы хонх дахин дуугарсанд нэг жигтэй «о» үсгийг тод хэлсэн хүн орж ирээд

	— За, чи чинь яагаад гар буутай байна? гэж эрс хүйтнээр асуухад

	— Энд нэг амьтан ирээд байна. Тэд тагнагч нар бололтой, үргэлж л Гапоныг асуух юм гэж хариу үг хэлэх сонсогджээ.

	— Боль доо, Савва, битгий үймүүл! гэх чимээ гарахад «Морозов» гэдэг энэ ажээ гэж Самгин бодов.

	Хонгор шар сахалтай шанаархаг, өндөр хүн орж иржээ. Тэр хүн товч бүчний оронд төмөр дэгээ хадсан хачин цамц, урт түрийтэй савхи өмсжээ. Хэдий урт шулуун халимагтай авч харваас хувцас сольсон цэргийн хүн шиг санагдах ажгуу. Өндөр эр хуруугаар нүдээ үрж, нэг өрөөний үүдийг чиглэн явахад Самгин босож очоод Туробоевын бичгийг өгөв. Тэр хүн Самгиныг, нөгөө бичгийг ээлжлэн харж дуу гарсан ч үгүй, Морозовын хамт ондоо нэг тасалгаанд орж явчихжээ. Самгин хэдэн минут хүлээж байгаад явахыг завдан үүдний өрөөнд очвол, гаднаас хүн хаалга балбаж, хонх тачигнав. Морозов гүйж очоод хаалгыг тайлж өгөхдөө цамцны халааснаас гараа эс салгахыг Самгин ажжээ.

	— Юу? Та хэн гэдэг хүн бэ? Гапон гэнэ ээ? Та Гапон юм уу? гэснээ Морозов даруй зам тавьж өгөв. Үүдний өрөөнд дэндүү халхгар, урт пальтотой, хэтэрхий томдсон малгайтай намхан жижигхэн биетэй хүн орж ирээд толгой дохиж, хамаг биеэ хачин мурийлгаж, ар тийш гараа хаялан пальтогоо мултлан шал дээр хаяад хойноос нь малгайгаа чулуудаж, хачин тасархай дуугаар

	— Мартын энд байна уу? Петр? Би асууж байна... гэв.

	Том тасалгаанд байсан улс цөм шагайж, нөгөө хонгор шар сахалт үзтэл дургүйцсэн янзтай бүдүүн гүжирмэгээр

	— Таныг Рутенберг нааш явуулав уу? гэв. 

	— Тийм тийм, тэр чинь хаана байна?

	Мэдэхгүй.

	Гапоныг дагаж ирсэн мөн ялгагдахааргүй жижигхэн хүн шал дээр хаясан пальтог нь авч сандал дээр тавиад дээр нь сууж

	— Одоо ирнэ гэж цаадхынхаа сэтгэлийг илбэн засав.

	Хар лам Гапон том тасалгаанд гүйж оруут суусан ч үгүй үргэлж холхин тагдганаж байв. Хөл нь булгарсан мэт жигтэй хайвганаад бараан царай нь хачин татвалзавч нүд нь шил шиг гөлийжээ. Үсээ эвгүй муухай, богинохон тайрсан нь арзайж өрвийгөөд эрүүнийхээ сахлыг мөн урт богино хааш хэрэг хайчилжээ. Жигтэй үрчийж арчийсан хуучин цамц өмссөн нь ханцуй уртдаад гар ч эс цухуйх ажгуу. Тасалгааны дотуур нааш цааш гүйж, сөөнгө муухай дуугаар

	— Уух юм өгөөч... архи ус хамаагүй! Тийм биш, бүгд сөнөсөн биш үү. Би одоо тэдэнд бичиг явуулна. Фуллон! гэж паржигнан уйлагнаж, yударга зангидан адар өөд занахад халхгар ханцуй нь мөрөндөө хүртэл шамлагдаж нүүрийг нь таглана.

	— Фуллон намайг барьж өгсөн дөө! гэж нүүрийг тагласан ханцуйгаа хойш болгох гэж урт үсээ хаялах мэт толгойгоо гэдэс гэдэсхийлгэнэ. Хар ламын өрөөсөн гар сул унжиж, цамцныхаа хормойг дэмий имрэх бөгөөд нөгөө гараа ханын цагны дүүжин адил нэгэн жигд савлаж байв. Зүймэл модон шал дээгүүр тэв тэвхийтэл алхлан, бас заримдаа хөлөө чирнэ. Ер аахилж янцаглан хачин сүртэй чимээ гаргах нь гал тогооны газар мах цавчиж, гал дээр хоол хайрч шарж байгаа юм уу, зууханд нойтон түлээ шийхнаж байдагтай адил санагдах ажгуу.

	Алтан хүрээтэй нүдний шилтэй хүн Гапонд аяга дүүрэн дарс барьсанд цаадах нь их л ховдгоор залгилаад мөн л тасалгааны дотуур эргэлдэн тогтож ядан байж

	— Худлаа! Ажилчид хэзээд миний талд! Тэд намайг барьж идэхгүй шүү. Тэд надад эцсээ хүртэл туйлын үнэнч улс! Худлаа! Урвагч... Мартын хаана байна gа? гэж ганцаараа үглэнэ.

	Самгин тэр хүнийг хачирхан ажих авч өөрөө бас мансууран байлаа. Гапон одоо лам дээлээ тайлсныг үзвэл мөнөөхөн олон ажилчин цуглуулаад хашхичиж цовхчиж байсантайгаа огтхон ч адилгүй харагдана. Тэгэхэд аянга аадрын өмнөх шороон салхинд яваа залуухан азарган тахиа шиг харагдаж билээ. Одоо бол хүний инээдийг барах гэсэн шиг сахал үсээ цугийг хайчилж танаад татвалзан үрчийсэн бараан хөх нүүрээ ил гаргаад муруй том хамартай тул нүүрний нэг тал нь их юм шиг харагдах ажгуу.

	Гапон тийнхүү тасалгааны дотуур дэвхцэж явахдаа хоёр нэг удаа өөрийгөө толин дотор харж, байн байн хоёр сүвээгээ илж, чанга хашхирч байснаа галд шарагдсан мэт цочиж гараа унжуулаад биеэ цэх шулуун болгосноо тэсгэлгүй сарвалзаж байх нь үзэгдэнэ.

	«Энэ хүн жүжигчин юм уу? Жүжиглэж байгаа нь энэ үү?» гэж Самгин бодно.

	Үнэхээр Гапон галзуу солиотой хүнтэй туйлын төстэй харагдах бөгөөд минут тутам түүнийгээ улам тод харуулж байв. Хар ламаас бусад нь огт эс дуугарах ба эс хөдөлнө. Нөгөө шар сахалт шиг хана түшээд цэргийн хүн шиг номхон зогсох агаад шүдээ ярзайлгаад асаагаагүй тамхи зуужээ. Тэрээр хүнийг хазаад авмаар янзтай харагдах боловч зөвхөн хар ламын өөдөөс чанга дуугарахгүй сэн гэхдээ тамхи зуугаад байгаа юм шиг үзэгдэнэ. Түүний хажууд Морозовын сууж байхыг үзвэл, ухасхийн босож зугтаахад бэлхэн байгаа мэт харагдана. Морозов ер бат чийрэг биетэй тул яагаад ч юм ширмэн индүүтэй адилхан харагдах ажгуу.

	— Аргагүй жолоодогч хүн шүү, тийм ээ? гэж Морозов шивгэнэх нь сонсогдоно.

	Шар сахалт шүд зууж

	— Гомдвол өс санах хэрэггүй, өрөвдвөл уурлах хэрэггүй гэнэ.

	Гапоныг жолоодогч гэж байсныг Самгин умартжээ. Одоо санатал олон үхсэн хүн, цус нөждөө холилдсон хүн, нөгөө орилоо гарч санаанд нь оржээ. Гапон тасалгааны дотуур эргэлдэн явснаа зогсож

	— Намайг эрж байгаа, би одоо нуугдах хэрэгтэй байна. Та нар намайг хаана нуух гэж байна? гэж хүн болгоныг гөлрөн харна.

	Та урдаар сахал үсээ хусуулж, гар нүүрээ угааж хүний янзад орох хэрэгтэй гэж Морозов ууртай чанга зөвлөв. Гапон тасалгааны төв голд сууж нөгөө өвгөн царайт түүний үсийг хайчилж гарав. Хайч нь мохоо юм уу, үсчин нь дадлагагүй юм уу, Гапон байн байн

	— Та мэдэлтэй хайчлаач! гэж гуйхад

	— Тэсэж үзээрэй гэж цаадах нь хэлэхэд Морозов ой гутсан мэт ярвайж нүүрээ үрчийлгэнэ.

	Гапон үсээ хайчлуулаад нүүрээ угаахаар явахад харж байсан улс санаа зовсон янзтай булан буланд тархан зогсов.

	— Ихэд түгшжээ гэж Франц сахалт үг ярих гэснээ больж, цонхон дээр очоод цонхны шилэнд духаа нааж, гадаа харанхуйг ширтэн зогсоно.

	Үүдний хонх байн байн чичирхийлэн хангинаж, Морозов халаасандаа хийсэн гар буугаа тэмтрэн үзсээр үүд рүү гүйв. Тэнд, олон зуун ажилчин алагдав, Гапон ч бас алагджээ гэж үүдэнд сандарч мэгдсэн дуу гарахыг Клим сонсов.

	— Гапоны хүүрийг сая цагдаагийн газар хүргэж иржээ... гэж хэн нэгний ярихад Морозов

	— Гайгүй байлгүй, тэр хүүр чинь арван минутын өмнө энд байсан даа гэх нь сонстоно. Гапонтай хамт ирсэн хүн

	— Үнэн шүү гэж нотлов. Нэг хэсэг чимээ тасартал

	— Ажилчид лам эцэгт их хайртай шүү гэж нэг хүн хэлэх нь сонстов.

	Гапон амьд гэнэ. Цагдаа нар эрж буй. Олсон хүнд шагнал өгөх юм гэсэн бас нэг шинэ мэдээ иржээ.

	— Тийм байж болох юм гэж Морозов хэлээд, — Шан харамж нь бага юм гэв. Тэр үйлдвэрийн эзэн яагаад ингэж ёжлоод байгаагийн учрыг олох гээд Самгин олсонгүй. Хар сахалтай өндөр хүн ирж, тасалгааны буланд нөгөө хонгор шар сахалттай нууц юм шивгэнэлдэнэ. Шар сахалт зэвүүцсэн мэт чангаар

	— Хаанаас даа! Ямар ч тийм домог байхгүй! гэх нь сонстоно.

	Гапон орж ирэв. Үсээ хайчлаад нүүрээ угаагаад цыган хүнтэй адил болжээ. Тасалгаанаа байсан хүн бүхнийг харж, өөрийгөө толинд хараад

	— Энэ явдал үүгээр дуусахгүй. Ажилчид хэзээд миний талд! гэж эрс шийдэмгий өгүүлнэ.

	Хурц гярхай харцтай, чийрэг чанга биетэй хүн тэв тэв алхсаар орж ирэв. Тэр хүн яагаад ч юм, залхуурсан буюу сэрэмжилсэн мэт их л алгуур хөдөлнө. Гапон түүнийг хараад

	— Мартын суу. За бичээрэй! Түргэн түргэн! гэв.

	Цаадах нь ширээнээ сууж, Гапоны хэлснийг яаралгүй бичнэ. Хар лам мөн тасалгааны дотуур явж байгаад

	— Цусаар гагнагдсан ах дүү нараа! Цусаар гагнагдсан гэж бичнэ шүү! Одоо бидэнд дахин хаан байхгүй болсон шүү! Бидэнд гэх үү? Та нарт гэх үү? Та нарт гэж бич гэнэ. Бичээч хар ламыг харалгүйгээр

	— Дахин гэдэг үг илүү байна гэж амандаа үглэв.

	— Тэр хаан одоо та нарын мянган нөхөд, эхнэр хүүхдийг алсан тэр сумандаа алагдсан шүү!

	Гапон ингэж хэлж бичүүлэхдээ үгээ нэг нэгээр зөөж, хооронд нь их бодож байхыг үзвэл санаанд нь үг орохгүй байгаа бололтой байв. Хар лам шуугьтал амьсгаа авч, хөх хацраа илэх ба урт үсээ хайчлуулснаа мартсан мэт толгойгоо гэдэс гэдэсхийтэл хаялж байв. Мухар толгойгоо байн байн илж үзнэ. Бодлого болж шал ширтэж дуугүй зогсож байх нь үзэгдэнэ. Нөгөө Мартын гэдэг нь харваас удаан алгуур хүн шиг байтал маш түргэн таталган бичиж буйг үзвэл Гапоны хэлэх үгийг хайхралгүй өөрөө зохион бичиж буйг Клим мэдэв.

	— Бич, бич! гэж Гапон шаардаж, — Хаан одоо үнэн гэдгийг ардын цусанд хутгаж орхисон тул ариун санваарт Георгий Гапон миний бие тэнгэрээс надад заяасан эрх мэдлийг чөтгөр шулмын гарт шилжүүлж шашин сүмийг огоорлоо... 

	Нөгөө Мартын юм уу, Петр гэдэг нь

	— Битгий дэмий ярь гэж хар ламыг огтхон ч харалгүй юм бичсээр байна.

	— Яагаад дэмий гэж? Чи бич! гэж хар лам дахин шал дэвслэн, толгойгоо тэвэрч үсээ илнэ., — Би чинь эрхтэй хүн шүү гэж аяархан өгүүлж, — Миний үгийг ажилчид ойлгоно шүү. Би тэдэнтэй яаж ярихыгаа мэднээ! Харин та нар мэтийн сэхээтнүүд... гэж гар сэгсрэн нүүрээ улайлгаад их л ууртай харна.

	— Үгүй тэр чинь ямар ч үлгэр биш гэж мөнөөхөн шар сахалт бас л ярьж байв.

	— Та нар эрх чөлөөний төлөө тэмцлийн эрхийг улаан цусаараа худалдан авсан шүү! гэж Хар лам хэлж бичүүлнэ. Нөгөө шар сахалт хар сахалт хоёулаа Гапоны дэргэд очиж, шар сахалт нь

	— Таныг алагдсан, баригдсан гэж янз янзын цуурхал тарж байна гэнэ. Энэ таарахгүй шүү гэв. Хар сахалт нь ханиалгаж

	— Аль худал цуу тарахыг тэр гэх вэ гэнэ.

	— Эдийн засгийн нийгэмлэгт янз бүрийн улс цуглаад байгаа... Та тийш очиж биеэ харуулах хэрэгтэй.

	— Ямар хэрэг байна? Тэнд чинь дан сэхээтэн байгаа биз. Эдийн засгийн сайн дурын нийгэмлэг гэж ямар газар байдгийг би мэднэ. Тэнд дан сэхээтэн бий. Би бол ажилчидтай ярих хэрэгтэй байна гэж Гапон цааргалсанд

	— Тэнд ажилчид ч бий гэж хар сахалт итгүүлэн хэлэв.

	— Тэр саналыг хар лам таашаасангүй бололтой, царай нь улсхийгээд явчихыг Клим ажиглажээ. Гапон нүүрээ үрчийлгэж Рутенбергт нэг үг хэлсэнд цаадах нь нүүр өөд хараад

	— Очих хэрэгтэй гэв.

	— Тийм үү?

	— Тэгэлгүй яах вэ. Гапон цамцаа засаж, толгойгоо илж толинд хараад

	— Намайг танихгүй юу? Үнэмших үү? Ер тэд намайг мэдэхгүй дээ гэв.

	— Үнэмшилгүй яах вэ. Явцгаая гэж хар сахалт гэжээ.

	Энд суугаад хэрэггүй, явах хэрэгтэй гэж Самгин мэдэж байв. Гэвч нэгд тэр хүмүүсийг сонирхож, бас тэнхээ алдраад гадаа гудамжаар ганцаар явахаас баахан хулчийж байжээ. Одоо харин дөрвүүл явах болов гэж санаад үүдний өрөөнд очиж пальтогоо өмсөж байхад Морозов

	— Хүзүүгээ хуга мушгиулав даа гэх нь сонстов.

	— Өөрийнхөө толгойг мэдээрэй гэж хар сахалт дуу гарна.

	Самгин тэднийг бууж ирэхийг хүлээж шатаар аажуухан буув. Самгиныг гадаа үүдэнд хүрсэн хойно тэд сая гарч ирэх чимээ гарчээ.

	Гадаа үүдэнд сайхан морь хөллөсөн чарга зогсож байв.

	— Эзэнтэй юм гэж хөтөч хэлээд уучлал эрэх мэт 

	—Амины чарга даа гэв. Чарганы ард үнэхээр тоо дугаар эс үзэгдсэнд Самгин сая үнэмшээд ер тийм нарийхан чарганд дөрвөн хүн багтахгүй гэж боджээ.

	Самгин ганцаар харанхуй, жихүүн гудамжаар орж алхан явтал бараан морь хөллөсөн сайх чарганд хоёр хүн сууж явав. Самгин огцомхон санаа алдав.

	Гадаа ер бусын харанхуй шөнө байв. Бас маш хүйтэн жихүүн байсан тул Самгин дал мөрөө хавчаад явна. Хотын дотор чимээ имээ огт үгүй. Айлын байшингийн цонхоор гал гэрэл ч эс үзэгдэх бөгөөд хааяа мөс барилдсан цонхны цаана лааны бүдэг гэгээ тусна. Гудамжнаа жигтэй сонор соргог агаад өчүүхэн чимээ гарахын төдий маш чанга дуулдах ажгуу. Алс хол бууны дуу гарах нь хавар болж, модны гөлөг чадхийн урагдаж байх шиг санагдана. Самгин хэдий чимээгүй явахыг хичээвч гутлын өсгий тог тог цохилон цас шажигнана. Бараан бараан байшингууд цөм ив ижилхэн мэт үзэгдэх бөгөөд тоосго шажигнах чимээ гарч чулуун сувгийн ёроолоор ганц хүн гүйж, хойноос нь тэдгээр байшин алдалгүй дагаж байх шиг санагдаж байжээ. Хашаач хаалгачдын баавгай адил луглагар дүрс эс үзэгдэх ба гудамжаар цагдаа ч, энгүүн хүн ч үл явна. Гадаа гудамжнаа улам харанхуй, улам жихүүн болж байв.

	Самгин харанхуй гудамжинд айхгүйг хичээнэ. Гэтэл Морозов өвөртөө гар буу хийгээд явсныг санана. Тэр байдал нь хөгийн инээдэмтэй атал Гапоныг огтоос тоохгүй нь хачин санагдана.

	«Эзэн хүн дээ. Цаад бүтэлгүй амьтныг жигшиж байгаа биз...».

	Гэвч Самгин ийм юм бодох сөгөөгүй явжээ. Тэрхүү аймаар нам гүмийн дотор өдрийн аймшигт орилолдоон, бархиралдаан зальтайгаар нуугдаад одоо ч гэнэт ямар нэг хорт муу юм гарч ирээд хүнийг сүнс зайлтал айлгахад бэлхэн байгаа мэт санагдах ажгуу.

	Самгин айх сэтгэлээ хуурахын тул, «Хар лам Гапон арчаагүй өчүүхэн амьтан юм. Ер тэр бүх явдлыг үзсэн зохиолч, цэрэг, ажилчин, яргачин, амиа хохирогчид, үзэгчид цөм ялгаагүй арчаагүй өчүүхэн золгүй амьтад юм» гэж бодож явжээ.

	Невийн гудамжнаа Самгин бүр ч их айж явжээ. Тэр гудамж бусдаас өргөн тул цөл тал шиг харагдана. Байшин хашаанд ямар ч чимээ гэгээгүй, эзгүй юм шиг агаад тэрхүү гудамжаар явахад уулын их хавцлаар яваа мэт санагдах ажээ. Алсуур мөн жихүүн харанхуйн дунд маш бүдэг, маш өчүүхэн гал ёлтолзоно. Шарх, цус санагдуулсан тэрхүү онигор гал ойр хавийгаа өчүүхэн төдий ч гэрэлтүүлэхгүй мөртөө гудамж дагаад эцэс төгсгөлгүй цуврах нь бүр ч аймаар харагдаж байжээ.

	Самгин зогсож чимээ чагнаад цааш сэмхэн алхана. Түүний санчигт хөлс бурзайжээ. Тэр галууд гудамжны явган замын дагуу айлын хашаа байшингийн үүдэнд өлгөсөн дэнлүү болохыг Самгин удалгүй мэдэв. Тэрхүү дэнлүү хоорондоо хол хол нь хэнд ч хэрэггүй гэдгээ үзүүлэх гэсэн мэт ажээ. Гэвч ямар нэг хүн тэр дэнлүүний гэрэл дор ормогц буудаж болох.

	Хааяа хүний бараан дүрс үзэгдэх боловч тэд усанд яваа загас адил огт чимээгүй явж байв. Нэг газар цонхны шил тогших чимээ гартал шил хагарч, ямар нэг төмрийн дээр шилний хагархай хангинан бутраад, хашааны явган хаалга савлах сонсогджээ. Самгины өмнөөс нэг хүн хурдан хурдан алхаж явтлаа газар дор орсон мэт гэнэт алга болжээ. Гэтэл таван морьтой хүн давхилдах мэт санагдах ажээ. Алсуур мөн жихүүн харанхуйн дунд гарч иртэл нэг нь

	— Давирхай гэж мэгдэн хашхирч байх нь тодхон сонстов.

	Морьтой улс галуу адил цувралдан давхилдаж байтал хоёр удаа буу тасхийж, бас гурвантаа дуугарчээ. Гэтэл нэг хүн Каспийн далайн цахлай шиг нарийхан дуу гараад нам болжээ. Самгин нуугдаж, чимээ бүрмөсөн тасарсан хойно сая сэхээ орж цааш явав. Невийн гудамжинд цэргүүд өдийд байхгүй гэж нэг л итгэхгүй явжээ. Мөнөөхөн шонтгор бор саарал цэргүүд тэр гэрэлтэй хаалганы ард нуугдаж байгаа биз гэж эрхбиш санагдан байжээ. Тэр шонтгор цэргүүд өдийд маш даарч зогсоо болов уу. Магадгүй бас айхдаа хашаа байшингийн худаг шиг чулуун хонгил дотор орж суугаа болов уу. Гэтэл хотын дүүрэг өдийд лав

	«Цусаар гагнагдсан ах дүү нар аа!» гэж нөгөө Гапоны уриалгыг уншиж байгаа биз.

	Тэр үгийг өдийд мөнөөхөн алагдсан шархтсан хүмүүсийн эцэг, эх, ах дүү, хань нөхөд, амраг хүүхнүүд нь чагнаж суугаа бий. Маргааш өглөө болоход хотын дүүргийн ажилчид бас дахин хот руу жагсан орж болох юм. Тэгэхдээ бүр ч олон хүн, бүр ч эрс шийдвэртэй үхлийг сөрөн орж болох юм. «Ажилчин хүнд өөрийн гинжнээс ондоо алдах юм байхгүй».

	Өдийд хаана нэгтээ дулаахан тохилог гэр орондоо сайд нар, цэргийн эрхтэн, түшмэлүүд сууцгааж байгаа биз. Гэтэл ондоо орон байранд зохиолч нийгмийн зүтгэлтэн, энэрэнгүй үзэлтэн хүмүүс элдэн өнгөөр голын хийтэй юм шиг бархиралдан бор шувуу адил бие биеийг дайрч байгаа биз. Тийм хүмүүс хэчнээн арчаагүй болохыг энэ өдөр тэдэнд сайтар үзүүлжээ.

	«Жолоодогчид! гэж Самгин сэтгэлдээ бодсоноо дуу гарсан мэт айгаад эргэж харжээ. «Хаан өдийд яаж байгаа бол?», «Тэр бяцхан хүн өдийд аяга цайгаа сэтгэл тайван ууж сууж чадаа болов уу даа».

	Хаан ч бас өдийд айгаад өөрийн хамт зүтгэгчдийн өмнө Гапон шиг татганаж байгаа болов уу гэж Самгин бодов.

	Зочид буудал ойртож Самгины дотор жаахан онгойжээ. Өөрөө өөртөө, тэр өдрийн үзэж харсан бүхэндээ уур нь хүрч эхэлжээ.

	«Амьд явах гэдэг хэрэггүй юм. Амьдрал гэдэг эцэс төгсгөлгүй, нэг янзын үймээн хэрүүл болж хувирчээ гэж тэр бодно.

	Зочид буудлын хаалга түгжээтэй байв. Хаалганы цаана тас харанхуй, үүдний сахиул нь тарган нүүр хаалганы шилэнд харагдаад, цуурга түжигнэж, шил хангинан, үүд нээгдсэнд бүлээн хоолны сайхан үнэр үнэртжээ.

	— Авиргүй хүмүүс хаалганы шил хагалах гэв гэж сахиул гомдоллон ярив. Тэрээр малгай дээлтэйгээ агаад нөгөө ердийн сүр жавхлант байдал нь алдарсан авч цаанаа нэг л өег, тайван харагджээ.

	— Есөн мянган хүн алагдсан гэж үнэн үү? гэж асуугаад Самгины үг хэлээгүй байтал, — Есөн мянга... Ямар муухай юм болж байна аа гэв.

	Москва руу галт тэрэг явж байгаа юу? гэж Самгины асуухад сахиул нүүр өөд нь айхтар сүрхий харж

	— Төмөр замынхан бас ажил хаяна гэж та бодож байна уу? гэж урдаас нь асуужээ. Дээд давхрын гудмын жижүүр Самгинтай уулзаж

	— Ноён Самгин та үүдний сахиултай битгий олон юм ярь. Цаадах чинь нохой хүн шүү! Цагдаагийн газар их долигонодог хүн... гэжээ.

	Тэр идэр хөвгүүн Самгиныг хэдийн таних агаад өнөө өглөөхөн хүртэл цагаан сэтгэлээр зугаатайхан зарагдаж байсан атал одоо харвал дугариг цагаан царай нь жигтэйхэн хатангир болж, олон хоног өвчилсөн хүн шиг болжээ. Самгиныг нэг л ондоогоор харж аяархан

	— Цаад нохойн гөлөг чинь хаалга түгжээд байгаа юм! Гадаа хасаг цэргүүд буудаж, хүмүүс нааш шахагдаж ирэхэд цаадах чинь үүдээ түгжиж орхиод шоолж байхгүй юу, бүдүүн хоншоорт... гэв. Самгины чемоданд юм хумыг хамжин хийлцэж байгаад

	— Тэр алагдсан улс ямар буруутай юм бэ? Тэгж болохгүй гэж тэр ажилчдад хэлэхгүй юу. Ажилчид жагсаалд очно шүү, тэгэхээр нь буудаарай гэж үгссэн болох нь ээ!

	— Тэгэлгүй яах вэ. Тэд үгссэн юм гэж Самгин санамсаргүй нотлон өгүүлсэнд гудмын жижүүр өвдгөөр сөхрөөд Самгины чемоданыг хүлж байснаа үсрэн босож, хэдэн хормын төдий нүдээ анивчин Самгины нүүр өөд харж байснаа дахин сууж

	— Тийм бий гэж үглэн аль муухай үгээр харааж

	— Тэгвэл одоо... гэж цааш юу хэлснийг Самгин сонссонгүй. Одоо гарч явахдаа л бууны дуу дахин сонсох биз гэж Самгин бодож байжээ. Самгин хоёр хэлгүй юмны хамт буудлын сүйх тэргэнд сууж явав. Цаад хоёр нь юу ч дуулахгүй, харахгүй гэсэн шиг үстэй дээлийн зах дотор шигдээд явна. Самгин сүйхний цонхоор харанхуй гудамж ширтэн явав. Хотын шавар шавхай, тэр өдөр асгарсан цусны уур, ер хүний хатуу догшин авир, ухаангүй явдлын уур дэгдээд тэрхүү биет, мөс мэт түнэр харанхуй болсон мэт санагдаж авай. Самгин вагонд суусан боловч унтсангүй, шөнөжин ухаангүй, харгис хатуу явдлын тухай бодсоор явжээ.

	Самгиныг харихад Варвара дуу алдан угтаж, түүний яриаг сонирхсон нь өгүүлэвч баршгүй. Самгиныг ямар нэг шинэ сонин ном шиг үзэж, тэр номын дотроос хамгийн сонирхолтой хуудсыг эрэх мэт эргүүлж хаяжээ. Чингээд үзсэн харсан бүхнээ тэр үдэш бүхий л таньдаг хүмүүстээ ярьж өг гэж ятгажээ. Самгин ч тархи толгой дотор багтан ядаж байсан сэтгэгдлээ юүлж хоослох мөн ноцтой илтгэлийн сургууль хийх нь ашигтай гэж үзээд түүнийгээ ярихад хүрчээ.

	Тэр үдэш Самгиныд хориод хүн цуглав. Мөнөөхөн шулам тэнгэр хоёр хөзөр тоглов гэдэг шүлэг зохиосон овор том биетэй бүдүүн шүлэгч, уран үгийн багш, мөн шүлэгч Эвзонов хэмээх бусдыг ямагт элэг барих мэт инээвхийлэн явдаг шар царайтай, хаш шүдтэй, атигар хүн, Гоголь шиг үсээ самнасан, мөн жижигхэн биетэй, Брагин хэмээх туранхай хүн ирэв. Брагин бол олон үгтэйн дээр хүний ажил явдлын талаар олон юм ярьж Самгины дургүйг хүргэх ба Самгин ч өөрөө таван жилийн өмнө мөн тийм байснаа эрхбиш санах бүлгээ. Тэнд голдуу эрэгтэйчүүд цуглажээ. Зургаахан эхнэр ирсний дотор будгийн үйлдвэрийн эзэн Дудоровын бэлэвсэн гэргий болох тарган эхнэрийг Самгин танина. Тэр эхнэр Варваратай их ойр дотно үерхэх атал Варвара тэр эхнэрийг ямагт өөлж шоолно. Энэ нь Варварын ухаан түргэн мохож яваагийн шинж гэж Самгин үздэг билээ.

	Самгин бол эхнэрийнхээ танил хүн бүхнийг Властовын нэрлэдгээр «гуравдугаар зэргийн» хүмүүс гэж үзэж сурсан боловч заримдаа, хар тодол үүрээ эвтэйхэн засдаг шиг «хэлдэг ярьдаг үгээ» аятайхан олж авсан тэр хүмүүст атаархах сэтгэлийг төрүүлэх бүлгээ. Тэдний үг чихэнд улам ч зэвүүтэй чанга дуулдах тул зөвхөн чихэнд чийртэйгээр үл барам аж төрөхөд нь садаа болдог ажгуу. Тэдгээр хүмүүс гаж ондоо ном уншицгаах ба түүгээрээ бие биедээ гайхуулж байх шиг санагдана. Ялангуяа Дудорова эхнэр, Эвзонов «хоёр Самгины олж үзээгүй буюу олж үзэхийг боддоггүй тийм мэдэхгүй зохиолчийн нэрийг олноор мэдэх агаад

	— Ириней Лионский, Дионский Галикарнасский, Фабрд Оливе, Шюре гэх мэт дандаа Самгины мэдэхгүй зохиолчийн нэрийг ярилцаж байх нь сонстоно. Бас хайр дурлал, үхэл, агийн ёс, цадиггүй явдал гэх зэргээр дандаа жинтэй жинтэй үг ярилцана. Насаар бага, баян дэгжин хүмүүс Самгины олж мэдээгүй ихийг мэдэж байхад Самгинд эвгүй, харамсалтай байдаг ажээ. Тэд ихийг мэдэх учир Климийг бараг харанхуй хүн мэт их л ивээнгүй байх нь үзэгдэнэ.

	Гэвч тэр үдэш тэд Самгины яриаг нарийн хоол харсан хомхой хүмүүс мэт их л шүлтэн чагнаж байв. Тэд ойрд сонин гойд юм олж сонсоогүй уйдаж хоцорсон хөдөөгийн бөглүү зэлүүд хотод нийслэлээс ямар нэг том эрдэмтэн ирээд лекц уншиж байгаа мэт үг дуу ч үгүй чих тавин чагнаж байв. Тасалгааны дотор зайгүй, баахан бүгчим халуун агаад гэгээ муутай тасалгаанд тэр хүмүүс номхноор тонгойн сууна. Өчигдрийн болсон явдал нэгэнт түүх болсныг санахад сайхан ажээ.

	Самгин уг байдлыг биеэр үзсэнээ үзүүлж, ер ямар боловч гагцхүү үнэнийг эрхэмлэгч хүний ёсоор ярьж байв. Гэвч хаан, Гапон хоёрын талаар ярих бүрий Самгин баахан хорсол төрж байжээ. Клим ялангуяа хаан, хар лам хоёрын байдлыг сайтар дүрслэн ярихдаа тэр хоёрын өөдөлшгүй байдал, ялангуяа ялт явуулгыг нь маш тод онцлон ярив.

	Самгиныг яриагаа дуусахад хүмүүс нойрондоо дийлдээд зүүрмэглэн байгаад сэрсэн мэт биеэ шилгээж, анхандаа өвөр хоорондоо аяархан шивэр авир хийж байв. Гэтэл Эвзонов хамгийн түрүүн босож хайрцагтай тамхиа гаргаад, харласан шүдээ харуулж

	— Тэр аймшигт явдлыг зүгээр ангийн зөрчлийн мөргөлдөөн гэж болохгүй. Энэ чинь түүнээс ч тун, их аймшигтай явдал болжээ гэхэд Дудорова эхнэр гар хуруугаа нужигнуулан

	— Ай, үнэн. Одоо Орос орон нэг бол эрх чөлөөтэй болно, эсхүл ёроолгүй нүх рүү нэгмөсөн унана... гэтэл хэн нэгэн хүн газар дороос дуугарах мэт

	— Хаант засгаар барахгүй, тэр хаанд өөрт нь үхлийн цохилт болжээ! гэж гонгинох нь сонстоно.

	Самгин түүнээс илүү утга төгөлдөр үг олж сонсохыг хүсэж, дуугүй чагнан байв. Самгины эхнэр алтан шаргал өнгөтэй гялгар даавуу дан дээл өмссөн нь их л хөгшин мэт харагдах бөгөөд уг галбир төрхөөрөө хэн нэгэн шог зураач лааны тавиурыг зориуд хэтрүүлэн элэглэж зурсантай чанар адил харагдаж байжээ.

	— Чи тун сайхан ярилаа шүү! Чи ингэж ярихдаа нарийн ширийн юмыг гайхалтай ихээр оруулж яаж чадна вэ! Үнэнийг хэлэхэд заримдаа миний айдас хүрч байв... гэж эхнэр нь үнэн сэтгэлээс бишрэн хэлсэн боловч Самгин онц таашаасангүй, харин ч бусдын үгийг чагнахад нь садаа болж байжээ. Шийний алиачин шиг нүүрээ будсан, гөлийсөн том нүдтэй гохигор хүн эргэн эргэн харж байгаад аяархан ярьж байв. Гэвч хэдийгээр сандал ширээ түжигнүүлэн, хүмүүс хэдийн хэд гурваараа нийлээд өвөр хоорондоо чанга чанга үг ярилцаж байвч тэр хүний үг тодхон сонстож байжээ.

	— Хүн гэдэг ариун юм. Шулмыг дийлсэн Христос бол хүн байсан билээ. Христосоос хойш хорт муу явдал үгүй болсон билээ. Одоо гэтэл хорт муу явдал нийгмийн өвчин болжээ. Ганц хүн хоргүй шүү... гэхэд мөнөөхөн дор дуут

	— Наад хэлдэг чинь шашны цадиггүй явдал шиг байна даа... гэжээ.

	Гэтэл Дудорова эхнэр

	— Ард түмэн сайн юм ч хийхгүй, мууг ч хийхгүй, зөвхөн эд юм... гэж хашхиртал том бүдүүн шүлэгч амтат боов мэрж, жижигхэн хавчдаг шилтэй хатагтайд

	— Хүн чинь бас Иуд, Герострат шиг байх эрхтэй юм шүү гэж ярьж байлаа.

	— Та юу гэж ч ярьсан хамаагүй, хувьсгал зайлшгүй болжээ.

	Энэ үгийг хүн болгон янз янзаар давтан хэлж байв. Гэвч үүнийг Самгин шинэ юм гэж үзсэнгүй. Тэр хүмүүс өөрсдийгөө уг болсон явдлаас дээгүүр аваачиж, уг явдлыг ямар нэг асар том эмгэнэлт явдлын нэг өчүүхэн үзэгдэл гэж ярьж байхыг ч Самгин шинэ юм гэж үзсэнгүй. Зарим нэг нь явж, тасалгааны дотор уужуу зайтай болжээ. Зөвхөн Варварын ойр дотнын хэдэн хүн үлдэв. Анфимьевна, гэрийн зарц хүүхэн хоёр улсыг цайлах ширээ засаж, Дудорова эхнэр

	— Ибсен бол ёсорхог, ёсорхог... гэж Эвзоновт ярьж байв.

	Тэд Самгиныг хэдийн мартжээ. Түүнээс хэн ч юу ч асуусангүй. Тэгэхэд Самгин, «Цатгалан золигууд» гэж ёжтойгоор бодоод ажлынхаа өрөөнд орж диваан дээр хэвтээд эднүүд ер үгийн бараг үл нэвтрэх тороор өөрсдийгөө үнэн бодит байдлаас тусгаарлаад үнэн бодит байдлын алс дээгүүр юмыг харж чаддаг атаархмаар улс юм гэж бодож байжээ.

	Чингээд эдэн шиг аятай тавтай аж амьдрахад надад юу саад болно вэ? гэсэн асуултад хариу эрэхгүйн тул ондоо аар саар юм бодож хэвтжээ. Никонова хүүхнийг санатал түүнтэй л үнэн үгээ ярих юм сан гэж бодогджээ. Никонова нэг удаа түүнийг утгагүй хардаж гомдоосон тал бий боловч түүнийг нь уучилснаар үл барам харгис цагдаагийн талд орсныг нь хүртэл сэтгэлдээ уучилсан нь бий.

	«Ондоо хүнийг бол би хайр найргүй зэмлэн буруушаах байлаа. Никоноваг бол тэгж яасан ч чадахгүй юм. Үнэндээ би тэр хүүхэнд сэтгэл их татагджээ. Янаг дурлалаас ч илүү сэтгэл татагдсан байна. Никонова ч үнэндээ хохирсон хүн дээ» гэж олонтоо боджээ.

	Маргааш өглөө нь Гогин ирж, цуст ням гарагийн тухай хоёр гурван газар илтгэл тавьж, тэдний хорооны ажилд тус болно уу гэжээ. Самгин Никонова хүүхнийг алга болсноос хойш Гогиныг эхнэрийг нь салгасан хүн адил үздэг болсон боловч энэ удаа түүний саналыг дуртайяа зөвшөөрчээ. Тэр ням гарагийн тухай яриагаа үлэмжхэн дэлгэрүүлж, хааны талаар ажигласнаа дэлгэрэнгүй оруулахын хамт хааныг хар лам Гапонтай харшуулан тавьж, тэр хоёрын хооронд ямар нэг адил төстэй юм бий гэж битүүхэн итгүүлэн ярьжээ. Түүнээс гадна нөгөө галчийн тухай, олон ажилчин сэтгэл донсолмоор амархан алагдаж байсан тухай, нэг өвгөн Пушкины сууж байсан байшинг тоосгоор нүдэж байсан тухай оруулан ярьжээ. Ер тэр өвгөний тухай өөрийн харсан мэдсэнээс ч илүү дэлгэрэнгүй ярьсан нь бий. Тийнхүү илтгэл тавих бүрийдээ Самгин өөрийгөө их чухал, ухаантай хүн болов гэж бодож байжээ. Үзсэн харснаа гоёор зурж дүрслэн ярьсаар байтал цаад явдлын аймшигт чанар Самгины хувьд улам буурч байх шиг түүнд санагдаж байжээ. Гэвч тэр яриагаараа амьтны сэтгэлийг түгшүүлэн айлгаж, тэднийг сэхээрүүлэхийг онц хүсэж байв. Тэр зорилгоо ч биелүүлж, хүмүүс түүний яриаг чагнаад ихэд айн сүрдэж байжээ. Гэвч удалгүй хүмүүс төдийлөн сүрдэхийг больж, ер үнэн бодит байдлыг өөрчлөн, дасгаж чадна гэж тэр хүмүүс итгэж байхыг Самгин олж үзжээ.

	«Юутай хөнгөн ухвар мөчид вэ!» гэж Самгин бодно.

	— Клим минь, би чиний энэ яриаг гурвантаа сонсов. Чи ямар гайхалтай сайхан ярьж чадна вэ! Ярих болгондоо шинэ хүн, шинэ юм гаргаж ирэх юм. Хамгийн сайхан юм эмгэнэлт явдалд байдаг гэж анх хэлсэн хүн юутай үнэн зөв хэлж вэ гэж Варвара эх нөхрөө дуу алдан магтаж байв.

	Тэгж магтахад нь Самгин тоохгүй, алжаасан царай гаргана.

	— Тэр чинь миний хувьд хямдгүй байна шүү гэж Самгиныг хэлэхэд

	— Би ч тэгж боддог гэж Варвара зөвшөөрчээ.

	Энэ хэдэн өдөр Самгин олны дотор насандаа үзээгүй их алдар нэрийг олсон тул «Хувьсгалчдыг устгахын тулд хувьсгал гаргах хэрэгтэй юм» гэсэн томьёолол түүний толгойд аяндаа орж иржээ. Ингэж анх бодохдоо дотроо инээж, «Шал утгагүй юм» гэж бодсон боловч тэр санаа нь огт эс мартагдах ажгуу.

	Самгин төрсөн хотдоо очив. Үүнд Варавкийн ажлаар явсан боловч бас нэг сарын есний тухай мөнөөхөн оточ Любомудоровынд яриа хийх учиртай байжээ.

	— Голдуу баримт түшиглэсэн бага шиг өгүүлэл бичиж өгнө үү гэж Спивак гуйжээ. Спивак эхнэрийн царай онц цайвар харагдах ба нэг байрандаа тогтож сууж чадахгүй үргэлж босож холхиж байжээ.

	Самгин өгүүллийг дуртайяа бичээд нэг удаа унштал Дунаев

	— Манай хотынхон үзээд айж үхмээр юм байна гэжээ.

	— Бага зэрэг товчилмоор юм байна гэж Спивакийн хэлэхэд урт хөлт Корнев уг гар бичмэлийг өөрийн юм шиг авч, би хасъя гээд

	— Уран гоё газрыг нь хасаад хоёр нэг хоногийн хойно нийтэлж болно биз дээ гэжээ.

	Өмгөөлөгч Правдины гэрт Самгины яриа хийхэд зүүний үзэл санаатай дөчөөд хүн, хотын толгой Радеевынд дандаа том том эвлэрэнгүй үзэлтэй арван таван хүн цуглажээ. Самгин өдөр тутам аар саар ажил хөөцөлдөж, маргааш байдал ямар болох вэ гэж маргаж шинэ шинэ хүмүүстэй танилцсаар явтал нэлээн олон хоног өнгөрчээ. Энэ хэдэн өдөр Самгин олон жил дарсан чангахан дарс уусан мэт ухаан баахан хагас явжээ. Самгиныг тэрхүү нэг сарын есний эмгэнэлт явдалд биеэр оролцсон хүн гэж хүмүүс илт үзэх бөгөөд тэр явдлыг хүн бүхэнд хэдий яривч уг явдлын далд хүчийг хэн ч ойлгохгүй байгааг Самгин мэдсээр байв. Спивакийн дугуйланд явдаг хүнээс бусад нь Самгиныг үзсэн мэдсэнээ цугийг эс ярив, өөрөө хэрхэн оролцсон талаар дуугүй өнгөрөв гэж хардаж байхыг Самгин олж мэджээ. Гэтэл тэгж хэлүүлэхдээ Самгин дуртай байснаар үл барам харин ч улам зоригжиж, эрс хурц үг гаргаж хэлдэг болсноо өөрөө боловч гайхах бөгөөд гэтэл тэр үг нь сэтгэл уймарсан хүний хувьд бол ерийн нэг хэлдэг үг авай. Гэвч Самгины ярианд гэр хотлоор сэтгэл уймраад, юм мэддэг боловсролтой хүн болгон уг явдал ер бусын аймаар юм болсныг гадарлаж байжээ.

	Ер тэр хотын хүмүүсийн сэтгэл санаа нэлээн хөдөлж байв. Гэтэл Дунаев жигтэй цагаан, нягт шүдээ ил гаргаж байгаад

	— Энэ хотынхон намрын шөнийн ноход шиг болчхоод байна. Тийм нөхөд гэнэт сэрээд ямар нэг аймшигт юм болох нь гэж мэдэвч хэнийг хуцахаа мэдэхгүй, зүгээр сэрэмжлэн борж байдаг гэжээ.

	Корнев түүнээс арай зөөлнөөр хэлсэн нь

	— Хүмүүс ямаршуу төрийн үед амьдарч байгаагаа ойлгож эхэлж байх шиг байна гэжээ.

	Ийм үгэнд Самгины сэтгэл бухимдсангүй. Харин ч амьдралд захирах командлах байр суурь олдож юунаа магад гэсэн горьдлогыг нь дахин сэргээнэ. Энэ хүн л сэтгэл амгуулах эрс шийдэмгий үг хэлэх болов уу гэсэн шиг олон арван хүн түүнийг харж байх шиг санагдаж байжээ. Энэ явдал тэрхүү олны сэтгэлийг амгуулахгүй, харин улам айлгаж сүрдүүлье гэсэн Самгины хурц ёворгон хүслийг улам дэврээж байжээ. Сенатын гишүүн Шидловскийн комисст ажилчдын асуудлаар ажилчны социал-демократ намынхан оржээ, тэд улс төрийн шаардлага тавих санаатай биз гэж амар жаргалыг эрхэмлэгч хүмүүст Самгин ярих дуртай байв,

	— Манай үеийн баатрууд болж аажимдаа олон түмэн болж байна гэж Самгин эвлэрэнгүй үзэлт хөрөнгөтний дунд ярих агаад энэ мэтээр Спивакийн хувьд бол юмыг сайн мэддэг хүн болж байжээ. «Юмыг эрүүл сэтгэгч» хүмүүс барууны талд илэрхий гуйвж буй гэдгээр Спивакийг айлгах гэхдээ, «Оросын ардын холбоо» байгуулагдахад түүхчин Козлов даргалж, дууны багш Корвин түүний нөхөр нь болж байсан тухай, гар урчууд, худалдаачин, албан хаагчдын дунд эсерүүд ихээхэн ажил явуулга хийж буй тухай ярих боловч Спивак энэ талаар түүнээс доргүй мэдэх тул сүрдэх нь байтугай

	— Энэ бол зүйн хэрэг гэж урьдаас нь өгүүлнэ.

	Түүнээс гадна Самгинд элдэв янзын үүрэг даалгавар оногдож, түүнд ихэд дарамт болох боловч Самгин эс татгалздагийн учир нь нэгд өөрийн сонирхолд өдөгдөх ба мөн энэ тоглоомын эцэст аз болж хожиж юунай магад гэж битүү далдуур горилох бүлгээ.

	Үүний хамт Иван Дронов тэр хотод болж буй явдлын талаар Самгинд ихийг ярих ажгуу. Тэрээр инээд алдаж, алгаа хавсарч, нүүрээ жигтэй болгож байгаад

	— Би бол ямар ч гэсэн угийн тариачны гаралтай хүн учраас бодит үзэл баримтална. Би ер нь эсерүүдийн талд байх учиртай юм. Та нар бол сэхээтний байгууллагад хамаарагдах ёстой гэдэг билээ.

	Дроновын эсер зан гаргахад Самгин эс итгэх ба Дронов бол ер нь «Өнөө маргаашийн хувьсгалч» хүн бөгөөд айхдаа зориг» гарган явдаг гэж үздэг байв. Дронов урьд үргэлж энд тэнд гүйж явдаг байсан бол одоо нэг л итгэлээ алдсан мэт харагдана. Гар хуруундаа бөгж зүүдэг байснаа больж, ер урьдын адил ганган дэгжин хувцаслан явахаа больж, нэлээн ардчилсан маягтай явах болжээ. Урьд нь цамцаа нэг товчилж, нэг тайлж татвалзан байдаг нь огт хуурмаг маяг, эрх ашигтаа зохицуулан зүтгэж явна гэж бүрэн дүүрэн итгэдэггүй явсан хүний шинж байсан нь илэрчээ.

	— Оросыг улс төрийн талаар гагцхүү бидний эсерүүд зохион байгуулна гэж асууж буюу нотолж байгаа алин болох нь мэдэгдэхгүй хэлдэг байв.

	— Дронов үргэлж Самгины хавиар эргэлдэн, хэдий бүдүүлэг боловч сэтгэл харамгүй долигонож байхыг Самгин үзэхдээ, «Намайг том зүтгэлтэн гэж үзээд итгэх санаатай биз» гэж бодно. Энэ учраас түүнд урьд нь дургүй байсан бол одоо бүр жигших болжээ.

	Шуугиант өдрүүд түргэнээ өнгөрөхөд Кутузов ирж хоёр гурван цаг болно. Самгин түүнтэй гудамжинд уулзаад, хөдөөгийн наймаачинтай адил байсанд нь авсаар таньсангүй Кутузов чихтэй малгай хулгавчлан, энгэр нь дан гурил тос болсон оготор дээл өмсөөд ширэн тоногтой эсгий гуталтай явж байв. Клим үдэш Спивакийнд орохдоо тэр гутлыг хараад Кутузовыг нутгийн захиргааны байшингийн үүдэнд өдөр харснаа санажээ.

	Кутузов өөрийгөө хөдөө тосгоны хүн гэж бодсоор байгаа бололтой дандаа цай ууж сууна. Зан байдал дээгүүр, хөдөлж барих нь их л алгуур, томоотой болжээ.

	— Та намайг Михаил Кузьмич Антонов гэж дуудаж байгаарай гэж тэр сануулан хэлжээ.

	«Юутай уран жүжигчин бэ!» гэж Самгин бодох боловч Петербургийн тухай түүний асуусныг их л хичээнгүйлэн хариулж байжээ.

	— Улаан тугт дургүй байгаа юм биз дээ? За яах вэ? Хаантай сэтгэлийн үгийг ярьж болохгүй, харин нүдэлдвэл болно гэдгийг одоо тэд ойлгоно доо гэж Кутузов сахал дотроо инээвхийлэн байв.

	Өөдөөс нь харж суусан Дунаев мөн мушилзан инээж, Кутузов толгой хаялан аягатай цайгаа ширтэж

	— Их л үнэтэй хичээл болжээ! Гэвч бидний амаар юм уу, цаасаар ухуулаад арван жилд ч сургаж чадахгүй юмыг сургасан байна даа. Гэтэл арван жилийн дотор үнэтэй цэнтэй ажилчид хоёрхон өдрийнхөөс хавьгүй олон алагдана шүү дээ гэв.

	— Ригад бас олон хүнийг буудсан гэж Дунаев сануулан хэлнэ. Кутузов өөдөөс нь харж сахлаа илж 

	— Хүн алахын тул винтов буу байдаг. Гэтэл тэр бууг чинь ажилчид хийдэг гэдэг нь илэрхий юм гэхэд Дунаевын царайд Самгины хэдийн мэдэх инээвхийлэл тодорч

	— Маш энгүүн юм! гэжээ.

	Кутузов Самгинд хандаж

	— Таныг харахад тэр хар ламыг хэр зэргийн дөвийлгөсөн байна? Санамсаргүй тохиолдлын хүн. Ажилчны хөдөлгөөнд санамсаргүй явдал болж болохгүй ёстой... ер байдаг ч үгүй юм гэж хөмсөг зангидан сууснаа

	— Туробоев айхтар шархтсан уу? гэжээ.

	Энэхэн үес Спивак хүүгээ дагуулаад орж ирэв. Аркадий хүү даараад бундайж улайжээ. Жаал хөвгүүн

	— Хүрээд иржээ! гэж Кутузовын өвөр дээр үсрэн гарсанд, Кутузов хүүгийн бужгар толгойг үнсэж

	— Алтан цох шиг Аркашка минь, чи яагаад том болсонгүй вэ? гэв. 

	— Худлаа!

	— Чамайг ийм туранхай болохоор ялаа ч айхгүй.

	— Ялаа хэнээс ч айдаггүй. Зун таны сахал дээр ялаа гүйж явдаг байсан шүү. Санаж байна уу?

	Спивка даарч нүүр нь ягаарч улайгаад их л гоёмсог харагджээ. Дунаевын мөрөн дээр гараа тавиад ямар нэг үг шивгэнэн хэлсэнд цаадах

	— За тэгье. Би явъя гэжээ.

	— Арван тав юм уу, хорин хүнээс илүү хэрэггүй шүү гэж Спивак чанд захиж байв. Дунаев толгой дохиод гарч одов. Самгин саявтар Спивакийн хүүтэй наадаж байгаад яагаад ч юм уурлуулсанд Аркадий гомдож зайлсанд эх нь сургуулийн багш адил

	— Хүүхэн ер нь том хүний тоглох тоглохыг анддаггүй

	юм гэж сургах мэт хэлснийг Самгин санав.

	 Спивак ширээнээ суугаад өөртөө цай аягалав. Кутузов хэдийн төгөлдөр баян хуурын тийш очиж, хөвгүүнийг өвөр дээрээ суулгаад хуурыг намуухан дарж байгаад

	 

	Алдарт манай Украйн нутагт 

	Айхтар муу цаг ч байсан юм.

	 

	гэж амандаа дуулсанд Аркашка

	— Би ийм уйтгартай дуунд дургүй. Эзний тухай дуулаач! гэжээ.

	— Чиний санаанд тааруулах гэдэг бэрх байна даа гээд Кутузов

	 

	Өвгөн шулмаас хойш 

	Өмдтэй ч боллоо, эзэн 

	Мөн л хулгайн болохоос 

	Ноосон оймстой боллоо

	 

	гэж номхноор дуулахад жаал хөвгүүн алга ташиж

	 

	Ах чөтгөрөөс хойш

	Аятайхан бүрхтэй болов, эзэн

	 

	гэж мөн дагаж дуулжээ.

	Спивак цай оочлох завсар ямар нэг бичиг сачиг эмхэлж өрөөсөн нүдээр хоёр дуучныг харан инээмсэглэж байв. Тэр нь зөвхөн нүд хуурсан хэрэг гэж Самгин бодох ба маргаашийн өдөр ер яадаг бол гэж дотроо ихэд айж байгаагаа тэд мэдэгдэхгүй гэж хичээж байх шиг санагджээ.

	Нэг хэдий болсон хойно Самгин хотын шоронд сууж байхдаа, өнгөрсөн хэдэн долоо хоног сэтгэл санаа ихэд үймж, бие сүрхий алжааснаа сая мэджээ. Эл учир бүр Елизавета Петровнын үед барьсан хуучин шоронгийн зузаан ханаар нөгөө хүмүүсээс таслагдаад ганцаар сууж байхдаа бараг сэтгэл дүүрэн байжээ. Самгиныг гурван хүний хэвтэх банзан ханзтай, налуу адартай, дээр цонхтой бохир тасалгаанд оруулжээ. Цонхны шил хагараад төмөр сараалжны нүдээр хаврын тэргүүн сарын салхи үлээж, хэсэг тунгалаг хөх тэнгэр харагдана. Үдэш болгон тооллогын өмнө эсрэг талын тасалгаанд бага хүүхдийн дуу гарч

	 

	Аркадийнд ирлээ 

	Ливадийн очлоо 

	Нуур луу явлаа.

	 

	гэж дандаа нэг дуу дуулах нь сонстоно. Ямар нэгэн намуухан дуутай хүн

	Хи-хи! гэж жигтэй орилоход, өндөр дуутай нэг нь бүжгийн аяар товшиж байгаад

	 

	Нэгийг тэнд шахаж,

	Нөгөөгийн чихэнд исгэрч, 

	Бөмбөрцөг дор орлоо... 

	 

	гэж дуулна.

	Шоронгийн нэг өдөр дуусахад цэргүүдийн үдшийн мөргөл шиг заавал энэ дууг дуулж байх нь сонстоно. Шоронгийн нэг өдөр ер жигтэйхэн зугаатай өнгөрч байх шиг санагдах агаад шоронгийн хашаанд өглөөнөөс үдэш болтол улс бужигнаж, эрүүгийн хэрэгтнүүд ямар нэг баярын өдрийг тэсгэлгүй хүлээж, зугаацах сургуулийг урьдаас хийж байх шиг санагдах ажгуу. Энэ яагаад тэгдэг вэ гэвэл шоронгийн дотор гурван янзын хижиг дэлгэрсэн тул хэрэгтнийг өглөө шоронгийн чулуу адил бор хэрмэн хашааны дотор сул гаргах учир тэр хэвтэх нь хэвтэж, суух нь сууж, хаврын наранд ээхийн хамт «хуруу гарган» тоглож, дуулж хашхиралдан өнжинө. Хүнд ажлын хүмүүс гав гинж хангинуулан, идэрхэг хаваа үзүүлэн, хашаан дотуур тэнэх агаад Корнев, Дунаев, тоо бүртгэгч Сломин, бас бус танихгүй олон хүн хэрмийн сүүдрээр ээлжлэн зугаацаж явах нь үзэгдэнэ. Шоронгийн хуягууд тэдний хэнд ч яршиг түвэг удахгүй хол хөндийхөн байх нь ямар нэг явдал гарах болов уу гэж сэтгэл амар хүлээж байгаа мэт харагдана. Шоронгийн дотор ер эмх журамгүй, салан задгай байдал дэлгэрснийг үзээд Самгин гайхах боловч түүний биеэ амраахад огтхон ч саад эс болно. Эл учир шоронд суусан улс ихэд тарчлав гэж ярьдаг нь бас ч хэтрүүлэн ярьдгийнх ажээ гэж Самгин бодно.

	Самгины зүүн гарт Корнев сууж байв. Корнев баригдаж ирсэн анхны шөнө Климийн тасалгааны ханыг тогшиж, дөрвөн эсдек, арван нэгэн эсер намынхан баригдаж ирсэн гэж мэдэгдсэн бөгөөд түүнээс хойш орой болгон тооллогын дараа шинэ сониныг их л нямбай мэдээлдэг байв. Түүний мэдээнээс үзвэл, хаант засгийг эрс шийдэмгий унагахад орон даяар нэгэн саналаар даруй бэлдэж байгаа мэт сэтгэгдэл төрүүлэх бүлгээ.

	— Эсерүүд тариачны эвлэл байгуулж, тосгоны багш

	нарыг эрхэндээ оруулжээ. Ажилчны хөдөлгөөн давагдашгүй өсөж байна гэж тэрээр сонин гарчиглан байгаа мэт бэлэн ярина.

	Инженер, эмч, өмгөөлөгчдийн эвлэл үүсэж, эвлэлүүдийн холбоо байгуулагдах гэнэ гэж Самгин сонсоод үнэмших ба чулуун ханыг нэвт сонсогдох зэвүүн тогшилтод тийм үг болж, Самгины сэтгэлийг сэргээн итгэлийг төрүүлнэ. Үнэхээр бүх сэхээтэн нэгэн хүчирхэг хүчин болж зохион байгуулагдах ёстой байв. Үүнээс ондоог Самгин эс бодох ба бодохыг ч хүсэхгүй байжээ. Сар илүү болоход хамгаалах хэлтэст дуудагдсангүйдээ Самгин ихэд бухимдаж байв. Нөгөө хурандаа Васильевтэй дахин учрах болов уу гэж бодож байтал дууджээ. Энэ уулзалт Самгины бодсоноор тийм ч аятай болсонгүй., — Клим Иванович аа, бид бас л ярилцах болж дээ гэж хурандаа ширээний цаанаас босож, өрөөсөн гартаа хайрцагтай тамхиа, нөгөө гартаа нэг цаас барьж, — Суугтун! гэж ширээний цаад сандлыг зааж, өөрөө зөөлөн сандалд шигдэн нөгөө бичгээ уншиж эхлэв.

	Поповын хуучин тохилог тасалгаа шал ондоо болжээ. Цонхон дээр байсан цэцгийг авч оронд нь эмийн жорын цаастай шил тавьжээ. Нарны туяа лонхтой улаан бэхийг нэвт тусна. Жинтүү адил зузаан «хэрэг» гэсэн хөх хавтас хэвтэнэ. Нэг хуучин гар бууны гохыг цагаан цаасаар боож, амыг дээш харуулан хаяжээ. Тасалгааны дотор юм бүхэн байрнаас хөдөлснийг үзвэл, хурандаа Васильев дөнгөж саяхан энэ өрөөнд орсон буюу эсхүл ондоо өрөөнд нүүж орох гэж бэлдсэн мэт харагджээ. Гагцхүү гуравдугаар Александр хааны цээж баримал хуучин байрандаа хэвээр байвч тоос дараад хааны том хамар, чих нь зэгий саарал болжээ. Тэрхүү тасалгаанд зай муутайн дээр сэтгэл өөд татмаар юм огтхон ч эс харагджээ.

	— За бид уг хэргийг сунжруулаад яах вэ гэж хурандаа тоомсоргүй өгүүлэн, Самгиныг гунигтайяа харж 

	— Та Москвагаас эндхийн большевикуудын орон нутгийн хорооны тусламж дэмжлэгтэйгээр ирж, хэд хэдэн удаа хөлсний хурал хийлгэж, засгийн газраас авч явуулсан арга хэмжээг эрс шүүмжлэн ярьж байсан гэдэг бол бидэнд илэрхий болоод байгаа юм. Та энэ хэргээ хүлээх үү? тэжээ.

	— Хурал хийсэн нь үнэн, гэхдээ хөлсний хурал хийгээгүй. Миний тавьсан илтгэл бол шууд баримтыг тулгуурласан юм. Би орон нутгийн большевикуудын хороотой ямар ч холбоо байхгүй. Миний хэлэх үг ердөө энэ гэж Самгин яаралгүй мэдүүлж байв. Хурандаа шүдний завсраар амьсгаагаа гаргаж

	— Тэр ч тийм байлгүй... гэж шуугих мэт дуу гарна. Чингээд хөх хумсаа харандаагаар тогшиж байгаад мөн яаралгүй

	— Орон нутгийн хороотой холбоогүй гэж та дэмий

	мэлзэж байна. Танай ээжийн байшин большевикуудын цугладаг байр болсон гэдэг нь байцаалтаар нотлогдож байгаа юм... гээд мэдүүлгийн хуудас дээр том томоор бичиж эхлэв. Түүний хөмсөгний дээр нарийхан нугалаа гарч улам дээш болсоор байв.

	«За, одоо яах вэ?» гэж асуух болов уу? гэж Самгин бодож байжээ. Гэтэл хурандаа барьж байсан үзгээ шилэн аяганд хийгээд ширээний доогуур гараа сэгсрэн ямар нэг юм хуруунаас салгаж хаяад гэдрэг налж, нүдээ анивчиж байгаад

	— Цэргийн дарга хүний ёсоор чин үнэнээс хэлэхэд бидний энэ яриа бол байцаалт биш. Ер нь нэг орос хүн нөгөө орос хүнээс юм асууж байгаа хэрэг... Болно биз дээ? гэхэд нь Самгин юу болно гэж байгааг мэдээгүй авч

	— Болно оо гэжээ.

	— Тэр Гапон, Агафон гэдгийг та нүдээр харав уу?

	— Харсан даа гэж Самгин их л зүрхтэй хариулав. Хурандаа гараа салаавчлаад ширээ тэгнэн хэвтэж

	— Тэр тэгээд ямаршуу хүн байна? Үнэхээр ардад загалмай, хааны хөрөг бариулаад дагуулан явсан юм уу? Их чадалтай том лут юм уу? гэв.

	Хурандаагийн нүүрний булчин шөрмөс суларсан шиг царай нь жигтэй зөөлөн болж, нүдээ том болгоод айхтар сүрхий ширтэхэд нь тэр үнэхээр айж буй дургүйцэж байгаа алин болох нь Самгинд үнэндээ илт байв. Самгин дал мөрөө хавчиж

	— Миний бодвол тийм ч том хүн биш... гэснээ тэгж хэлэх хэрэггүй байж гэж гэнэт мэдээд

	— Гэвч тэр бол чадалтай хүн. Тун чадалтай, ер хүмүүс түүнд хайртай ч юм, итгэдэг ч бололтой... гэж яаран нэмж хэлжээ. 

	— Тэр хүн чинь өөрөө тийм хариугүй өөдгүй хүн юм уу? гэж Васильев шаардангуй асуугаад дахин гэдрэг налж, нүүрээ айхтар үрчийлгээд шүд зууж

	— Бидний мэдсэнээр бол тэр тун өөдгүй, мэхч луйварчин хүн билээ! Гэтэл түүний тийм өөдөлшгүй байдал нь бүр ч дор юм. Тэр өөдөлшгүй амьтан цагдаагийн газрыг, хотын том том дарга нарыг, тэр олон мянган ажилчныг, таныг өөрийн чинь хамраас нь хөтлөөд явна гэхэд би даанч үнэмшихгүй юм аа! Тэгж би яасан ч бодохгүй! гэж шуугьтал шивгэнэн хэлэв.

	Түүний нүүр амаа жигтэй муухай атируулаад суухыг үзвэл ухаан нь балартаж, Самгины толгой руу цохих юм уу, ширээний нүднээс гар буу гаргаад ирэх болов уу гэж бодогдохоор байжээ.

	— Энэ чинь бидний ярианд хамаагүй юм биш шүү гэж Самгин мөн аяархан өгүүлсэнд хурандаа

	— Толстой, Победоносцевын төлөө, сүм дуганыг амаар хааж дарласны төлөө тэр хар лам муухай санаа өвөрлөж, шашингүй та нараас, төрийн түшмэл бид нараас хариугаа авч буй гэж та бодохгүй байна уу? Хар ламын цаана хамба нар бий, тэр жагсаал бол шашин төрийн хооронд хагарал гаргах гэсэн анхны алхам оролдлого мөн гэж та бодохгүй байна уу? гэв. 

	Хурандаагийн ингэж ярихад Самгин бүр гайхаж хоцорчээ. Нүдний шилийг дэмий л авч юу гэж хэлдэг билээ гэж бодож байтал Васильев цааш

	— Та нарын үгүйсгэж дайсагнадаг шашин сүмийнхэн ард түмнийг та нарын эсрэг босгож чадна гэж та нар ойлгохгүй байна уу? Чадна! Та нар эвлэл холбоо байгуулж, замбараагүй байдлаас өөрсдийгөө хамгаалахад бэлхэн байгааг бид мэдэж байна... 

	Самгин тэр хүний нүүр өөд харвал сэтгэл догдолсон байдал илт агаад тэр харгис цагдаа их л ухаантай үг ярьж байв.

	— Танай тэр хөрөнгөтний эвлэл гэдэг чинь юу юм бэ? Эмч, өмгөөлөгч улс үхэр буугаар буудаж чадахгүй шүү дээ. Гэтэл тэр «Оросын ардын эвлэлд» хар лам нар шургалж байгааг та бэлхнээ мэдэж байгаа шүү дээ? Хамба нар ч орж байна... 

	Хурандаагийн бараан царайд хөлс бурзайгаад нүд нь улайж, улам бүр утга холбоосгүй юм ярьж гарав. Замбараагүй байдлаас сэхээтэн нар өөрсдийгөө хамгаалах гэдэг тухайгаа цааш нь ярих нь уу гэтэл ярьсангүй.

	— Соёлт хүн бол түүхийг сайн мэддэг байх ёстой. Аливаа байгууллага заавал дарлалд тулгуурлан үүсдэгийг тэд мэдэх ёстой юм. Төрийн эрх маргаангүй нотолдог... Та хууль цаазын хүн... гэж шал ондоо юм ярьж байтлаа гэнэт хамаг биеэ чичрүүлэн, өрөөсөн гараар зүрхэн тус дарж, нөгөө гараар санчгаа атгаад амаа ангайж, нүүр нь хүрэн хар болсонд Самгин мэгдэж босон харайгаад

	— Таны бие муу байна уу? гэсэнд хурандаа гар сэгсэрч

	— Тэгдэг юм... зүрх хөөрөөд... гэж нүүрээ арчиж, их чимээтэйгээр санаа алдаж

	— Цаг төр гайгүй сэн бол чөлөөнд л гармаар байна

	гэжээ. Чингээд нөгөө цаасаа Самгинд өгч

	— Та наад мэдүүлгээ уншаад гарын үсэг зурна уу гэв.

	— Та намайг шоронд удаан суулгах болов уу? гэж Самгиныг асуухад

	— Түүнийг би мэдэхгүй. Үнэнийг хэлэхэд би мэддэг сэн бол эрүүгийн, улс төрийн хэрэгтнийг бүгдийг суллаж тавимаар байна. Та юу гэж үзнэ өөрөө мэд. Би бол таныг хүндэтгэнэ! гэжээ.

	Самгиныг зөөврийн морин тэргээр шоронд нь хүргэв. Хажууд нь нэг цагдаа зэрэгцэж, урд суудал дээр өргөн хавтгай хамартай, ширвээ сахалтай онигор хүн өөдөөс нь хараад сууж явав. Чимээ имээ огт үгүй бөглүү гудамжаар явахад хүн тун ховор тааралдах ба тааралдсан нэг нь шоронд хүргэж яваа хүнийг сонирхон харвал цагдаа сэжиглэнэ гэж бодож байгаа бололтой байв. Самгин нөгөө хурандаагийн ярианд мансуураад ихэд алжаажээ.

	«Тэр хүн ер бие муутай юм байна. Өөрөө айх мөртөө намайг айлгах санаатай юм байжээ. Ер тэр хүний тухай бодоод юу хийнэ» гэсэн бодол Самгины толгойд хар аяндаа орж байжээ. Гэвч шоронгийн тасалгаанд сууж байхад Лютовын нүүр шиг жигтэй ярвагар, муухай хөлстэй царай нүдэнд нь үргэлж харагдаад, «Та нар бол замбараагүй явдлаас өөрсдийгөө хамгаалах гэж зохион байгуулалт хийж буй улс...” гэж шивгэнэж байх шиг санагдаж байжээ.

	«Энэ бол ганц ухаантай үг юм» гэж Самгин бодно.

	Түүний тасалгааны дээд давхарт эрүүгийн хэрэгтэн хоёр хоригдол хоолой нийлүүлэн сэтгэлийнхээ дуу дуулна. 

	Тэр дуу хаврын бүгчим дулаан намуухан шөнийг янагаар илбэн, Самгины тасалгааны цонхны хажуугаар нисэн одохдоо Орос хүний гунигийг элбэгээр санагдуулна. Тийм гунигт дуу хүний зүрхийг уяруулан чаддагаараа алдартай, хайртай байдаг билээ.

	«Эд лав алуурчид юм уу, хулгайчид биз. Сайхан дуулж байна шүү» гэж Самгин бодно. Гэвч санаа сэтгэлд нь нөгөө л ярвайсан царай харагдаж, нөгөө л шуугих мэт шивгэнэх үгс сонстон, бас тэртээ булангаас Кутузов шиг сахалтай хааны тоосонд дарагдсан цээж баримал сохор нүдээрээ ширтэж байх шиг санагдсаар байжээ. 

	«Нэг хүнд сайн муу хоёр чанар байдаг нь хүний оюун ухааныг туйлын ихээр төөрөлдүүлэх ажээ» гэж Самгин бодов. 

	Шүд өвдөхөд унтаж болдоггүй шиг тэр дууг сонсоход нойр эс хүрэх ажгуу. Самгин банзан ханзнаас сэмхэн бууж, нимгэн мөсөн дээгүүр юм уу, эсхүл нарийхан хэврэг банз дамжин шавар шавхай гатлан байгаа юм шиг тасалгааны модон шалан дээгүүр өлмийгөөр сэмхэн алхана. Гадаа цонхны цаана

	 

	Аяа, харанхуй шөнө, харанхуй шөнө,

	Хачин муухай харанхуй шөнө

	 

	гэж дуулж байх нь сонсогдоно.

	Гэтэл гадаа саруулхан шөнө байв. Тэр дуу улам намуун болж үг нь мэдэгдэхгүй зөвхөн ая нь бүдэгхэн дуулдана.

	«Оюун ухаанд итгэхгүй, оюун ухааныг ад үздэг Толстойн үзэл ер зөв байна. Достоевский ч мөн хүний оюун ухаанд дургүй хүн. Энэ бол ер орос хүний шинж чанар биз...” гэж Самгин бодов.

	«Толстой юм бүхнийг мэддэг шаналгаат өвгөн» гэж Никоновын хэлсэн үг санаанд нь оров.

	«Никонова үхсэн бол бүр дор байх сан» гэж Самгин бодов.

	Варвара саяхан нэг удаа эргэж ирснийг санав. Тэрээр гойд дэгжин хувцастай ирж, хачин гунигтай ярьж байхад нүдэн нь зугаатай эргэлдэж байсныг Самгин санав.

	Сартай шөнийн мөнгөн саарал тэнгэрт гурван од гялбалзах нь шоронгийн цонхоор харагдаж байжээ. Нөгөө хоёр хоригдол дуугаа дуулж гүйцмэгц жигтэй хүйтэн жихүүн болжээ. Самгин ханзан дээр сэмхэн гарч хэвтээд хэдий нүдээ анивч тасалгааны дотор сарны бүдэгхэн туяа шургаж гал шиг харагдах тул хөнжлөө толгой дээгүүр нөмрөв. Самгины айдас хүрнэ. Гэвч тэр нь Невийн гудамжнаа айснаас нь нэг л ондоо, тэгэхэд үхлээс айж байсан бол одоо амьд явахаасаа айж байжээ.

	Самгин хоёр долоо хоног хэртэй ямар нэгэнд хордсон мэт өнгөрөөв. Корнев хэдийгээр шинэ сонин мэдээ дамжуулах боловч Самгин түүнийг төдийлөн сонирхож сэтгэл догдлохгүй болжээ. 

	
«Спивакийг суллан тавив. Дунаев, Флеров хоёрыг Москва руу хүргүүлжээ. Японтой найрамдлын гэрээ байгуулжээ. Энэ бол тун муухай явдал. Спивакийн сургуулийг хаав» гэж Корнев ханын цаанаас тогшин дамжуулж байхад урт туранхай Корнев ямар нэг зэвсэг бариад сайх чулуун ханыг цуцахыг мэдэхгүй нурааж байх шиг санагдаж байжээ. 

	«Иваново-Вознесенскт маш том ажил хаялт болж, түүнийг манайхан удирдаж буй. Бас Хар далайн хөлөг онгоц дээр бослого гарчээ» гэж мөн Корнев мэдээлжээ.

	Нэг хэдий болоод ийм шинэ мэдээ дуулдана. Ер шоронгийн дотор их л чимээ шуугиантай болж, хоригдлууд хоорондоо баярлан хашхиралдаж байх нь олонтой болжээ. Корнев салхинд гарахдаа шинэ сонин мэдээ Самгины цонхоор хашхирна. Тэгэхэд нь хуягууд саад хийх нь үгүй, харин шоронгийн дарга Корневын салхинд гарах чөлөөг нэг удаа гурван хоногоор хасжээ. Корнев нэг удаа

	«Васильев өчигдөр алагджээ» гэж тогшиж мэдээ өгөхөд нь Самгин ихэд мэгдэж

	«Хэнд?» гэж асуусанд

	«Ойлгомжтой. Эзнийг бариагүй» гэжээ.

	Маргааш өглөө нь Самгины тасалгааны үүдээр гарахдаа

	— Баяртай Самгин! Би суллагдлаа. Удахгүй бүгдийг суллах биз... гэж хашхиран өнгөрчээ.

	Тэр шөнө Самгин огт унтсангүй. Дандаа нөгөө хурандаагийн дэмийрэн шивгэнэх үгс чихэнд нь сонстож, нарны туяа нэвт туссан лонхтой улаан бэх харагдсаар байжээ. Самгин тэр хурандааг алагдав гэж харамссан нь үгүй боловч Лютов шиг, Гапон шиг сэгсийсэн эр алагдсан гэж мэдэхэд нэг л хүн, дотор аягүй болж байжээ.

	Гэтэл гэнэт Иноков санаанд нь оржээ. Түүнтэй нэг удаа голын хөвөөгөөр явж байтал нэг муу нурсан байшингийн дэргэд ирээд

	— Үүнийг харна уу гэхэд нь харвал, тэр эвдэрхий пингийн нэг муу ялзарсан гуалин дээр шавар шавхай наалдаж үс нь сэгсийж хатсан, гуйланчин эмгэнтэй туйлын адилхан сахалтай бор оготно сууж байв. Урд хоёр хөлөө тамиргүй жийж сүүлээ дээс олс шиг сул унжуулаад улаан шүр адил гөлийсөн нүдээр голын усанд нарны алтан шар туяа тусахыг ширтэн байжээ. Самгин тоосгоны хэлтэрхий авч далайтал Иноков

	— Байг битгий ал, өөрөө үхэг хөөрхий гэж хорьжээ. Тэр үгийг дуулаад Самгин нэлээн ичиж билээ. Гэтэл одоо «Иноков бол өөрөө хүн алахаас буцахгүй эр дээ» гэж шууд бодож байжээ.

	Гэвч Самгин энэ удаа юу ч санаж бодохыг хүсэхгүй байв Одоо түүний тасалгааны хана туургыг тогшиж, шинэ сонин мэдээ дамжуулах хүнгүй болохоор Самгин өөрийгөө мартагдав гэж бодох ажгуу. Ингэж бодоход түүний сэтгэлд таатай бодол төрөх бөгөөд «Хүн наранд явснаас шоронд байхдаа сул чөлөөтэй мэт бодогдвол тэр сайхан амьдрал мөн» гэж санагдах ажээ.

	Самгин ер шоронд тийм муугүй байв. Эрүүгийн хэрэгтнүүд тасалгааг нь сайхан угаана. Гуанзнаас дуртай хоолоо авчруулж иднэ. Ном уншиж, одоо Радеевын мэдэлд шилжсэн, Варавкийн үйлдвэрийн газруудыг хэрхэн үгүй хийх төлөвлөгөө боловсруулна. Хотын тэргүүний өмгөөлөгч Правдин прокурорын туслахыг дагуулан хэд хэдэн удаа эргэж иржээ. Варвара бас нэг эргэж ирэхдээ, Самгиныг мөд гаргах гэж байгаа гэж хэлээд

	— Никонова яасныг чи дуулсан уу? гэж яаран асуужээ.

	— Дуулсан!

	— Эрхэм ээ, цаг аймшигтай болж байна шүү?

	Хурандаа Васильевыг алагдсаны дараа зургаан шинэ хоригдол ирсний дотор Иван Дронов оржээ. Дронов ёслолын нимгэн дээл, сүрэл бүрх өмсөөд судалтай өмдний халаасанд гараа хийгээд явж байхыг Самгин харахдаа бараг болж дээ гэж боддог байв. Дронов хэрмийн ханыг дагаад газар шагайж ойрхон ойрхон гишгэн явах ба эсхүл заримдаа ямар нэг юм мөргөсөн шиг гэнэт зогсоод цайвар шар сахлаа зулгаан гөлөрнө. Хуучны инээдэмтэй жүжигт гардаг хүн адил Дроновыг ямар нэг улс төрийн ажилд завсардан оролцдог гэж Самгин итгэдэггүй байв. Дронов арваад удаа тийнхүү салхинд явж харагдсан боловч гэнэт алга болжээ. Самгин дотроо мушилзан инээж

	«Дронов ер шоронд таван цаг болов уу даа» гэж бодов.

	Самгиныг гэнэт санамсаргүй байтал тоомсоргүй янзтай сулласан нь гомдмоор байлаа. Тэр өглөө цагдаагийн удирдах газрын нэг түшмэл прокурорын туслахын хамт ирж баахан дэмий юм ярьж байгаад явахдаа, Самгиныг үдэш суллана гэж мэдэгдсэн боловч маргааш орой нь суллажээ. Самгин гэртээ харихаар явж байхад гудамжинд ер бусын хөлтэй агаад мөнөөхөн шоронгийн хашаанд оточ Любомудров эмнэлгийн цагаан халаад өмсөөд хашаан дотор явж байв. Самгиныг хармагц зогсож, саравчлан хараад

	— Уухай, хоригдол ирэв! Баяр хүргэе! Сонин юу байна даа? Орос даяар үймэлдэх болов... гэжээ. Аркайдийд гэдэсний хижиг тусав гэж мөн тиймэрхүү аялгуугаар дуулгажээ. Энд шуугиант уулзалтаас хойш хэдэн өдөр Самгин их л хөхиүн явжээ. Тэдний байшинг большевикуудын цугладаг газар мөн гэж Васильев бас ч үнэн хэлсэн нь бий. Отчийнд, мөн Спивакийнд галт тэрэгний буудал шиг чимээ шуугиан эс тасарна. Тэр олныг үзээд Самгин гайхах ба тэд цэцэрлэгийн дотуур холхиж, сэрүүцэх асар дор сууцгаан, баахан яншиж, маргаж шивгэнэлдэн байснаа алга болох авч нэг мэдвэл дахин цугласан байна. Модны үйлдвэрийн эзэн Табаковын хашаанд модон бөмбөг цохих чимээ гарна. Тэдний их хүү болох урт гартай, мончгор хамартай, өрвөгөр залуу Москвагийн гуанзны хоол зөөгч мэт үргэлж дун цагаан хувцас өмсөн явах агаад Спивакийн өмнө гэм буруу хийсэн мэт уруу царайлан зогсож байхад цаадах нь

	— Тэгж болохгүй гэдгийг мэдэж байна уу? Тэр чинь меньшевикүүдийн явдал мөн. Таны үүрэг бол ардын төлөөлөх засагтай болох үзэл санааг завхруулах гэсэн оролдлогыг ажилчдын өмнө илчлэх явдал мөн гэж загнаж байх нь үзэгдэнэ.

	Хүү нь хүнд өвчтэй боловч Спивак гэртээ тогтох гэж үгүй. Өглөө эрт гэрээс гарч алга болж болж, хоёр нэг цаг гэртээ үзэгдээд дахин алга болно. Спивак ихэд турж эцээд царай баргар, муурын толгой шиг дугариг царай нь их л ууртай харагдах ба үргэлж, санаа зовуурьтайгаар хөмсгөө атируулаад явна. Зуны адаг сарын хүнд баргар өдрүүд эхлээд хотын дээгүүр саарал үүл хүжлэн, гудамжнаа бараан сүүдэр тусна. Хүмүүс ер бусын түргэн түргэн гүйлдэх болов. Үндсэн хуулийн тухай тунхаг гарахыг өдөр болгон хүлээнэ. Табаков өрвөгөр шар үсээ өрвөлзүүлж байгаад нарийн жингэнэсэн чанга дуугаар нөгөө Спивакийн үгийг давтаж

	— Тэр үндсэн хууль гэдэг чинь ажилчин ангийн хүзүүнд угласан гогцоог улам чангаруулахад тус болог гэж хаанаас эвлэрэнгүй үзэлтэн нарт хүртээж буй хэрэг мөн гэнэ.

	 Самгин ангийнхаа эрх ашгаас урвадаг хүмүүсийн тухай Тагильскийн хэлснийг санаж «Энэ хонь шиг амьтан юуны тулд ингэж хэлнэ» гэж олонтоо бодно.”

	Иноков адраас бууж ирсэн шиг гэнэт Самгины өмнөх зөөлөн сандалд шигдэн сууж хэлэх нь

	— Шоронд хэн байв? Манай эндхийн шорон их муухай, харин Седлецийн шорон сайхан шүү! гэжээ.

	Иноков маш өтгөн хар сахал тавьжээ. Туйлын хүнд өвчнөөр өвчилсөн хүн шиг нүдний нь аяга хөнхийж харагдавч нүд нь гялбалзан бие сайжирсныг илтгэнэ. Царай байдал гэлэн нарын адил харагдах ба үйлдвэрийн хар ажилчны хувцас өмсжээ. Халзарч муудсан гуталтай хөлөө тасалгааны төв гол руу жийж, элгээ тэврээд суухыг үзвэл гар нь төмрийн дархны гар шиг хар үзэгдэнэ. Бүдүүн зотон даавуу цамц, үрчийж арчийсан бор өмд өмсжээ.

	— Хувьсгалчдыг одоо зөв таньж эхэлж байна. Би саявтар Пермь хотод шөнө явж байтал гудамжинд гурван хүн нэгийгээ зодож байна. Би тэр «зодоонд» орж явчихлаа. Гэтэл нөгөө жанчигдсан хүн надаас, «Та хувьсгалч хүн үү?» гэж байна «Яаж байна?» гэхэд, «Хувьсгалч болоод л огт танихгүй хүний талд орсон биз» гэлээ шүү. Тун эвтэйхэн үг шүү гэж ярив.

	Хачин муухай үнэртэй тамхи асааж, тамхиныхаа цэнхэр утааг ширтэж байснаа гутлын түрийг ухаж, хаалганы бариул шиг зэс эдлэл ширээн дээр гаргаж тавиад

	— Үүнийг танд авчирсан юм. Би таны бичгийн даралтыг хугалж орхисныг та санаж байна уу? гэжээ.

	Самгин гайхаж түүнийг нь авч үзвэл могой барьсан эмэгтэйн дүрсийг зэсээр цутгажээ.

	— Тэр чинь аль дивангарын юм та санаж байна уу?

	— Тэгээд юу гэж? Би хүнд өртэй явах дургүй юм. Наадах чинь Клеопатра хатны дүрс. Би өөрөө хэвийг хийж цутгасан юм. Ер хэвлэх, цутгах чинь их сонин ажил байна шүү. Би ер тийм ажилд оръё гэж бодож байна.

	— Та эсер намынх уу?

	— Биш ээ, би эсдек ч биш, Тэдний аль аль нь миний сэтгэлд багтаж, толгойд ордоггүй юм. Би ер цадиггүй талын л хүн юм уу даа... 

	Клеопатра хатны дүрсийг гуулиар яггүй уран цутгасныг үзээд Самгин Иноковт нэлээн зөөлөрч

	— Та өөрийгөө цадиггүй талын хүн гэдэг зөв биз. Корвин «Орос ардын эвлэлд» орсныг та мэдсэн үү? гэсэнд,

	— Тэр яадаг юм! Тэр золигийг дээр үед уураа гаргаж байх хүн болгон сонгож авсан юм гэж одоо боддог юм. Тэр мал шиг амьтныг би сонгосон юм. Энэ сэдвээр өгүүллэг бичиж болно шүү, уйтгарыг сэргээх дайсан гэх мэтээр... Би ер олон юм бодож зохиож үзлээ. Шүлэг бичлээ, дурласан болж үзлээ... гэж яриад, нүдээ аньж унтаж буй мэт болов. 

	«Энэ худал ярив» гэж Самгин боджээ. Иноков нүдээ нээлгүйгээр ярьсан нь

	— Кама голоор онгоцоор явж байтал урьд үзсэн нэг сувилагч явж байна. Би хэн билээ? гэж бодож ядлаа! Гэнэт тэр хүүхэн даарч биеэ чичрүүлэн алчуураа нөмрөхийг харвал Лидия Тимофеевна байлаа. Хар хүнээ Тверь оруулж оршуулах гэж яваа гэнэ гэжээ.

	— Алагдсан уу?

	— Хижгээр гэл үү, уушгины хатгалгаар гэл үү үхсэн гэсэн. Төмөр замын нэг өртөөг цэргүүд сүйтгэв гэж Лида гайхмаар сонин юм ярьж байна шүү. Өөрийн гэр орныг нь сүйтгэсэн юм шиг, айхтар нарийн ярьж байна гэж хөлөө атийж, биеэ хураагаад үзтэл сэтгэл нь сэргэх мэт нүдээ гялбалзуулан

	— Би Томскийн тэнд бас нэг тийм явдал үзлээ. Тэр чинь хачин гайхмаар юм. Нэг галт тэрэг гал цахилгаан гялбуулан, утаа татуулан, орилсоор өртөөнд ирмэгц вагон вагоноос олон цэрэг гарч ирлээ. Тэд хор идсэн мэт татганалдан нэгэн зэрэг орилолдож дайсны нутагт орсон юм шиг аль тааралдсаныг хагалахыг хагалж, бутлахыг буталж хуй салхи шиг эргүүлж орхив оо гэж тамхиныхаа утааг, тамхиа ховдгоор сорж

	— Нэг цаг хүрэхгүй хугацаанд тэр өртөөг еврейн байшинд дээрэм орсон мэт болгож хаячаад явчих юм. Нэг сахалтай эр, сайхан ч эр юм, өртөөний даргын малгайг жадандаа өлгөж вагоны арын тавцан дээр хөшөө адил босгоод явж байсан шүү. Тэр ер сайхан ч биетэй эр юм. Цэргүүдийн хөөрч онгирч байгаа гэдэг галзуу юм шиг. Тийм цэргүүд Петербургийг ч сүйтгэж чадна. Нэг сарын есөнд тэднийг л тийш явуулдаг байжээ гэж яриад зөөлөн сандалд дахин алхайн хэвтэж, их л номхрон инээжээ.

	Самгин түүний гэлэн царайг духаараа харж суухдаа, «Петербургийг тэгж сүйтгэх ямар хэрэг байна?» гэж асуух гэснээ больж

	— Та Сибирь юунд орсон бэ? гэжээ.

	— Зүгээр, үзэх гэж орсон юм... гэж Иноков залхуу нь хүрсэн мэт эвшээгээд, — Би энд өчигдөр ирэв. Юунд ирснээ өөрөө ч мэдэхгүй байна. Энэ хотод миний ойр дотнын хамаатан садан хүн байхгүй, би цөмийг мэднэ гэв.

	— Гудамжинд явж байгаад Томилинтой уулзлаа. Томилин таргалаад нүд нь хүртэл өөхөлжээ. Намайг гэртээ очиж цай уу гэж байна. Цуг байсан эхнэр нь үхээд өөрөө гэрийн эзэн болж, хавчдаг шил зүүсэн нэг гохигор юмтай хамт суудаг юм байна. Одоо тэнгэрийг шүтдэг болсон гэнэ. Инээдэмтэй юм! «үнэн алдартны шашны нотолгоог тэнгэрээс бусдыг цугийг шинжиж үзлээ. Маргашгүй юм гэж ер алга». «Тэгвэл хүний гурав дахь төрөлхийн авьяас, танин мэдэхийн авьяас яаж бил ээ?» гэж ярьж байна. Тэнгэрт сүсэгтэй болж байгаа нь тэр. Тэнгэр бий гэж итгэдэг төрөлхийн авьяас гэдэг тэр дээ. Би баахан уурлаж үзэв. Би танайд хонож болох уу? гэжээ.

	Самгин түүнийг дуртай дургүй дагуулж хоолны өрөөнд оруулав. Тэнд эзгүй, цонхны гадна талын хаалтыг хаасан тул харанхуй байв. Иноков диваан дээр суугаад гутлаа тайлах зуур 

	— Эхнэрүүдийн цус мэргэлдэг, амрагийн сэтгэлийг мэргэлдэг мэргэ төлгөнд та итгэдэг үү? гэв.

	— Хаанаас даа, би итгэдэггүй гэж Самгин ууртайхан хариулсанд

	— Би бол итгэнэ. Чавганц нарын цус мэргэлэхийг би биеэр үзлээ. Миний бодвол, гүн ухаан гэдэг бол сэтгэл санааны мэргэ төлөг юм, тийм үү? гэжээ.

	— Унт даа гэж Самгин гарч одохдоо, «Эндэх ажлаа шувтлаад шалав Москва явах хэрэгтэй» байна гэж боджээ.

	Өглөө босвол Иноков хоолны өрөөний шал дээгүүр баахан тамхины иш хаялаад явсан байжээ. Тэр өдөр хотын байшингууд шахалдаад дотор нь оршин суудаг бүх хүнийг шахаж гудамжнаа гаргасан мэт авай. Сүмийн хонх жавхлантай дэлдэж, зөөврийн морин тэрэг түчигнээд хүмүүс их л хурдан хурдан алхлан, чанга чанга ярилцах нь сонстоно. Баярын гоё хувцастай хотынхны зэрэгцээ уранхай ноорхой ажилчид олноор үзэгдэнэ. Хүүхэд багачууд гал түймэр юм уу, баярын жагсаал үзэх гэж буй мэт хөөрөлдөн гүйлдэнэ. Ер долоо хоног тэнгэр нэг л муухай аашилж, нар гарах буюу бороо ч ормоор янзтай нэг л учир нь олдохгүй байжээ. Тэнгэрт жижигхэн жижигхэн уранхай бор саарал үүл нүүх нь түмэн нөхөөс болсон дарвуул юм уу цамц шиг харагдана.

	Хотын сүмд мөргөлийн цаг болжээ. Самгин тийш очсонгүй, хотын цэцэрлэг дотор орж, тэндээс хотын талбайг ажиглан байв. Хотын талбай дан ногооны шанцай дүүргэж тавьсан асар том таваг шиг харагдана. Эхнэр эмс эрээн мяран хувцас өмсөөд шүхэр бариад явах нь тэр шанцай дотор чихрийн манжин, өргөст хэмх хөшиглөсөн мэт үзэгдэнэ. Хотын цэцэрлэгт мөн хүн дүүрэн, хэд гурваараа бөөгнөөд элдэв үг яншина. Нэг өндөр халзан түшмэл сандал дээр гарч зогсоод 

	— Ноёд оо! Надад бол аж амьдралаа хувиргах ямар ч хэрэгцээ алга. Гэвч ноёд оо, та нарын баяр жавхлан, та нарын сэтгэлийн гал улам бадрах болтугай, ура! гэж хашхирч байв. 

	Гэвч түүний үгийг сонсож буй хүмүүсийн царайд ямар ч баяр жавхлан, ямар ч сэтгэлийн гал Самгин олж харсангүй. Тэд цөм Самгины нэг адил баярласан ч үгүй, ер баярлах баярлахгүйгээ мэдээгүй зогсож байх шиг харагдана. Тэр хашхирдаг хүн цахилгаан шуудангийн түшмэл Яков Злобин мөн болохыг Клим даруй таньжээ. Дээр үед Макаров тэр айлд байж билээ. Түүний тийнхүү ура хашхирахад хэд хэдэн хүн дагаж хашхирсан авч нэг л сулхан ичиж зовсон мэт хашхирчээ. Самгины хажууд зогсож байсан дулаан пальтотой бүдүүн эр

	— Түүний сарвалзаж байхыг харна уу! гэжээ.

	— Уур хилэн нь бадарчээ... 

	— Хэ-хэ. Хэ-хэ.

	Чанамал жимсний үйлдвэрийн ажилчин гучаад бүсгүйчүүд олны дундуур баахан эрээгүй зүтгэж явна. Тэдний нэгэн болох онц хөөрхөн хүүхэн алаг банзлаа дэрвүүлэн ганцаар бүжиглэж

	 

	Булангийн мухлаг явлаа 

	Боов боорцог авна. 

	Хатаасан талх ч авна 

	Харин бушуу идээрэй

	 

	гэж дуулна.

	— Энэ чинь манай хотын хамгийн завхай хүүхнүүд юм гэж хотынхоо нэг онцлогийг магтах мэт нөгөө бүдүүн эр өгүүлжээ.

	Дууч хүүхний найз нар өвөр хоорондоо аяархан инээлдэж, сэрэмжлэн эргэж харна. Хойноос нь үйлдвэрийн эзэн болох зуун наст сохор Ермолаев сүр бараатай дагажээ. Ермолаев урт гэгчийн сахалтай, ногоовтор үхмэл нүүртээ нүдний хар тор зүүжээ. Ачааны морин тэрэгний хөтөч адил болхи хөдөлгөөнтэй, жаран настай Григорий хүү нь түүнийг хөтлөн явна. Тэр хүн энэ хотын хамгийн хэрүүлч өвгөн билээ. Ермолаевын хүргэн, мөн үйлдвэрийн эзэн Неелов хэмээх бужгар үстэй, том хамартай, зугаатай царайтай нөгөө зэрэмдэг гуа шиг муухай биетэй өвгөн хадам эцгийн нөгөө талаас сугадан явна. Григорий Ермолаев нүднийхээ шар хөлхийг гялбалзуулан

	— Хойшоо, хойшоо! Үзэхгүй байна уу? гэж хашхирна.

	Эцэг Ермолаев өсгий шүргэсэн урт хар дээл, мөн хар тоорцогтой бөгөөд мод шиг хөшсөн хөлөө арай ядан зөөж, үхмэл нойтон хамраа алгаар шувтарч, сөөнгө дуугаар

	— Үнэн алдартан, хүлцэж үзээрэй гэнэ!

	Гуанзны эзэн, гэрээлэгч Воронов хэмээх асар их овор биетэй, хонины сүүл адил цандгар тарган нүүртэй хун бүдүүн таяг тулаад хэдийгээр найгалзан хазганавч том том бат чанга алхан, олны дундуур усны хөлөг онгоц адил зүсэн явна. Түүний хойноос урьд үсчин байгаад одоо «Рашаан усны» үйлдвэрийн эзэн болсон Бабаев, махны худалдаач Коробов, ариун цэврийн Лялечкин, халуун усны Домогайлов зэрэг «Орос ардын эвлэлийн» гишүүн алдар нэртэй хүмүүс мөн яаран алхална. Элдүүрийн газрын эзэн Затиркин хэмээх хавтгай цээжтэй хавтгай нүүртэй, тоомсоргүй харцтай явна. Тэрээр дааманд огт хожигддоггүй хүн билээ.

	Самгин цэцэрлэгийн дотор цаг хагас хэртэй зогсож энэ бүхнийг хараад хотын дунд зэргийн чадалтан ямар нэг юмнаас эмээж байгааг олж мэдсэн авч тэд юмыг сармагчин мэт сонирхож байх тул тэр айсан эмээсэн байдал нь далдлагдах ажээ. Тэр хүмүүс уг явдлын улс төрийн ач холбогдлын талаар бараг эс ярилцах нь магадгүй нэг нэгийгээ итгэхгүй, илүү үг ярихаас болгоомжилж байх шиг санагдана.

	— Талбайд хөгжим ирнэ гэсэн шүү гэж хэн нэгэн дуу гарав.

	— Цэрэг авчраагүй байхад хөгжмөөр юу хийнэ?

	— Өнөөдөр чинь хааны өдөр биш шүү.

	— Биш тусмаа даа!

	— Манай эвлэлийнхэн явж байна.

	— Тэд заавал ирэх ёстой.

	Судалтай даавуу костюмтай, бор бүрхтэй атигар хүн таягаар даллан.

	— Цагдаа нар яагаад харагдахгүй байна? Та мэдэж байна уу? гэж сандран өгүүлж байв.

	— Ардууд согтуу биш байна шүү дээ гэж нэг нь хариулав.

	Гагцхүү элэгдсэн пальтотой, тайж нарын саравчит малгайтай баргар царайтай хүн санаснаа айлтгүй хэлж байв. Самгиныг мөрөөр түлхэж хойш болгоод түүний оронд зогсож

	— Тэр еврейн сэдсэн санаанаас сайн юм гарахгүй, эвлэлийнхэн бол мангуу гэж цээргүй айлдаж байв.

	Ер нь хүмүүс тэр өдрийн агаар тэнгэр шиг нэг л ааль муутай харагдана. Олон хүн модны сүүдэрт нуугдсан мэт зогсох боловч үүлний завсраар наран шагайхад тэд илхэн харагдана. Талбайгаар сүм тийш хэдэн хүн дуртай дургүй алхаж байх нь үзэгдэнэ.

	Самгин цэцэрлэгийн төмөр хашааны дэргэд очтол үүлэн завсраар нар шагайж, сүмийн үүдний тавцан дээр нар тусаад хамба лам Славороссовын ягаан царай, хүзүүндээ зүүсэн алтан загалмайг нь гэрэлтүүлжээ. Славороссов солгой гараар тэнгэр өөд зааж, нөгөө гараар олны толгой дээгүүр адис тавьж буй мэт зангаж байв. Түүнийг тойроод сэгсгэр, халзан толгойтой олон хүн шавж, гурван өнгөт төрийн далбаа, тэнгэрийн хөрөг шүтээнээр даллан байх нь харагдана. Нэг минут хэртэй чимээ намдмагц чанга яригчаар хэлсэн мэт тод дуун гарч

	— Та нар ухаан муут улсын толгой эргүүлсэн үгийг битгий итгэгтүн. Харь элгийн хүний ов мэхэнд битгий автагтун! гэнэ.

	Мөнөөхөн тэнгэрийн шүтээн, төрийн далбаа барьсан хүмүүс нэгэн цуваа болж хөдлөхөд хурсан олон тэдэнд яаран зам тавьж байв. Олон бүгд тэднээс айж, байх шиг Самгинд санагдана. Славороссовын хажууд түүхчин Козлов нэг гартаа шүхэр, нөгөө гартаа малгайгаа бариад зогсож байлаа. Цэвэрхэн хувцастай атигар жижигхэн биетэй тэр түүхчин шүхэр малгайгаар даллан ямар нэг үг хашхирч байв. Тэр сүмийн аварга том хаалганы наана Козловын зогсож байгааг харахад балчир бага хүүхдийг өвгөн хүний царайтай болгон будаж орхисон мэт харагдана.

	— За явцгаая гэж Самгины ард дуу гарав.

	Сүмийн тэндээс олон бүгж гэдрэг ухран цэцэрлэгийн хашаа тийш түрж ирснээ цөм малгайгаа аваад хашаа дагаж хөдлөв. Самгин цөм ижил бус царай зүсний авч

	Цөм нэгэн ижил номхон хэдэр олон хүнийг хажуугаас харж байв.

	— Эд наашаа... хаашаа зүтгээд байгаа улс вэ? гэж Самгины ард нэг хүний уцаар дуу гарч, цааш явахыг үзвэл Корвин байжээ. Түүний

	«Эр-хэм үнэнч э-зэн хаан...” гэж дуулан явах нь тодхон сонстоно. Корвины хамран хөтөл даанч хурц нарийхан тул хоёр нүд нь хоорондоо бараг нийлж аанай наймын тоо шиг харагдана.

	Хажууд нь түүхчин Козлов шүхрийн үзүүрээр газар хатган, малгайгаа гартаа хямгатай барьсаар ойрхон ойрхон алхална. Түүний бяцхан нүүрт хөлс юм уу, нулимс гялтганан үзэгдэнэ. Тэр мөн дуулах боловч ам нь ангалзаж, уруул нь хөдлөхөөс биш дуу нь эс дуулдана. Түүнтэй зэрэгцээд пандгар нүүрт сохор Воронов амаа нүх адил онгойлгоод

	«Алек-санд-рович даан» гэж мөн хүнгэнэн дуулж явав.

	Воронов хааны хөргийг барьжээ. Лялечкин алтан хүрээтэй тэнгэрийн шүтээн өргөөд хувин шиг бүрх малгайгаа цамцныхаа товчноос сагалдаргалан явав. Хажууд нь хар шил зүүсэн Ермолаевын үхсэн хүний царай шиг нүүр харагдах ба мөн дуу аялж юм уу, мөргөлийн ая уншиж яваа бололтой сахал нь хөдөлнө. Ермолаев нэн аймаар харагдах агаад улсыг айлгах гэж түүнийг хөтлөн яваа мэт авай. Төрийн далбаа, тэнгэрийн шүтээн, хаан хатны хажмал угалзтай хөрөг барьсан хүн маш олон явав. Хааяа хурц тод хувцастай эхнэр үзэгдэх ба нэг эхнэр шүхрээ дэлгэлгүй, үзүүрт нь цагаан алчуур уяад өргөн явав. 

	«Хотын далаад мянган хүнээс энд гурван зуу, сайн бол таван зуун хүн жагсжээ» гэж Самгин бодож байв.

	Петербургийн Выборгийн талаас үй түмэн ажилчны хүчирхэг жагсаал, тэдний өвөр хоорондоо ярилцан явсан зөөлөн дуу, өндөр санал сэтгэгдлийг бодвол энэ эвлэлийнхний жагсаал даанч сүргүй ба үг ярилцах нь хүртэл замбараагүй гунигтай санагдаж байжээ.

	«Жигтэй орон юм. Энэ орны юм бүхэн нэг л биш».

	Цэцэрлэгийн дотор байсан хүмүүс жагсаалын хойноос дагавч очиж нийлэхийг үзтэл хүсэхгүй байжээ. Хотын талбайд хүнгүй болов. Цэцэрлэгийн хашааны тэнд чулуу дэвсмэл зам дээр эм хүний таван хуруутай шар бээлий атиран хэвтэхийг Самгин хараад Петербургт нэг хүний гар цасан дээр хэвтэж байсан санаанд нь оржээ. Олон бүгд явсаар хотын гол гудамжаар ороход сүүлч нь хоёр том салаа болон цувсаар авай. Самгин цэцэрлэгээс гарч, газар хэвтсэн бээлийг гишгэж орхиод голын хөвөө тийш явав. Нэг бяцхан нохой нөгөө бээлийг зуугаад сүүлээ цагариглан мөн голын хөвөө тийш шогшиж байв. Самгин буцаад цэцэрлэг тийш явав. Цэцэрлэг дотор сандлын түшлэг дээр бор богширго шувууд өвгөн настай улс шиг зээглэн суужээ. Цөөрмийн харавтар усанд улиангарын шар навч хөвөх нь хурууг огтлон авсан гарын алгыг санагдуулна. Самгин сандал дээр суугаад, «Далан мянган хүнээс долоон зуун хүн» гэж бодоход туйлын харьцангуй бус санагдаж ажгуу.

	Самгин харих дургүй байжээ.

	Тэднийд «сайх ардын уран илтгэгчид шуугьж байгаа биз» гэж тэр боджээ. Гэвч харихаас ондоо мөр байхгүй, нэг эзгүй нарийн гудамжаар орж явжээ. Айлын бяцхан байшингуудын үүд цонх цөм хаалттай, ер жигтэй нам жим, хүүхэд багачууд ч тоглон наадах нь эс үзэгдэнэ. Гагцхүү зөөлөн салхинд цэцэрлэгийн модны хатсан навч сэрчигнэх чимээ гарна. Хотын төвөөс хүмүүсийн шуугилдах дуун сонстоно.

	Самгин харьж явахдаа мөнөөхөн эвлэлийнхний жагсан өнгөрсөн гудамжаар хөндлөн огтлохгүй санаатай, ондоо нарийн гудамжаар тойрон явтал урдаас нь Яков Злобин малгайгаа бариад том том алхалсаар айсуй харагджээ. Нүүр нь хөөж, нүд нь согтуу юм шиг харагдана. Самгиныг таньж, тэврэн авах гэсэн мэт гараа алдлан зогсоод

	— Архины мухлагийн эзэн Воронов харсаар байтал түмэн хүний дунд эмийн сангийн Гейнцийг таягаараа цохиод алчихлаа. Энэ ер юу болж байна аа? Гейнцийг танихгүй хүн үгүй гэжээ.

	Гейнц бол ухаантай, даруухан хүн бөгөөд хотын соёлын газруудад онц нэртэй ажилтан болохыг Самгин мэдэх билээ.

	— Гейнц зөөврийн морин тэргэнд суугаад явтал Воронов гэнэт дайраад нам цохичих юм гэж Злобин гараа алдлахдаа малгайгаар хашаа савжээ. Белцгер нүднээс нь нулимс урсаж, газар дэвслэн найгалзан байхыг Самгин үзээд энэ хүн согтуу биш, бухимдаж мэгдсэн хүн байна гэж бодов.

	— Хүмүүс Фурманы дэлгүүрийн цонхыг хага цохиж, худалдагчийн цусыг хольжээ. Морины хамар луу таягаар балбаж байх юм. Яалаа гэж тэр вэ? Эрх чөлөө гэдэг тийм байдаг уу... гэхдээ Злобин хачин өмөлзөж байжээ.

	Самгин тэр Злобиныг шонгийн мод адил тойрон гараад хотын гол гудамж руу орсон нэг нарийн гудамжны буланг тойртол тэр гудамжинд олон хүн дайсанд цохигдсон цэрэг адил ухарсаар гарч ирэх нь харагджээ. Тэд эргэн эргэн харах ба зарим нь араараа явж байв. Цаана нэг улаан дарцаг нарийхан улаан хэл гозгонож байна. Өмгөөлөгч Правдин Самгинтай уулзаад мэндлэнгүүт солгой гарын бээлийг сугалж санаа алдаж

	— Энэ жагсаал юм болж чадахгүй болов уу гэж эмээж байна гэжээ. Самгин буцаад явах гэтэл нэгэнт тулгарсан тул эвгүй санагдаж аргаа барж байтал Правдин бээлийгээ халаасандаа хийж

	— Тийш явъя. Очилгүй горьгүй гэв. Самгин хойноос нь дагаж явтал хориод хүн ирж нийлжээ.

	— Бид нэг ёсондоо бүслэгджээ. Тэнд эвлэлийнхэн агсам тавьж байхад энд манайхан явна. Тэдэнд учрыг итгүүлэн хэлж... гэтэл нэг хүн нуруунаас нь түлхэж Правдин Самгины гараас шүүрэн улам хурдан алхав. Гудамжны адагт нөгөө улаан тугийг тойроод төмөр замынхан үйлдвэрийн ажилчин, гимназийн сурагч олон хүн бөөгнөнө.

	«Далан мянган хүнээс гурав дөрөвхөн зуун хүн» гэж Самгин мөнөөхөн тоогоо харьцуулан явжээ.

	Корнев урт модонд улаан туг өлгөөд олны төв голд зогсож байна. Самгины харахад Корневын царай байдал нэг л ондоо болж, нүдэн нь хүүхдийнх шиг гялбалзан харагджээ. Тэрээр уранхай заамтай хөх цамц өмсөөд зогсож байгаа нь сүмийн тэргүүн умзад лугаа адил харагдах бөгөөд гараа амандаа барьж байгаад

	— Нөхөд өө! Тав таваар эгнэн жагсаарай гэж бархирч байв. Хүмүүс бужигналдаж, бас гурван улаан туг гарч ирэв.

	— Нөхөд өө, ноёд оо! Та нарын энэ чинь юунд хүргэж болохыг бодоорой! гэж Правдины хашхирахад

	— Та нар гэж хэнийг хэлээд байна аа? гэж гимназийн сурагч хонгор шар толгойтой хөвгүүн бархирав.

	Их үстэй нэг хүн нударга зангидан дээр өргөөд

	— «Ардыгаа цаглашгүй хайрлан» гэж дуу гаргав. Самгин тийш харвал Дунаевын найз Вараксин, мөн болохыг танив. Правдин малгайгаа аваад, цангинасан нарийн хоолойгоор

	— «Амь биеэ өгсөн дөө» гэж залган дуулав.

	Олны жагсаал замбараагүй хөдөлж, марш дууны сүрлэг аялгуу тун нийцгүй цуурайтаж байхад айлын цонх, хаалгаар олон хүн шагайж театрын лоожид байгаа адил алга ташиж байв. Самгин тэр жагсаалын сүүл барьж номхон, амгалан алхан явав. Жагсаал Самгины суудаг гудамжийг чиглэжээ. Энэ залуу хүмүүсийн эрээн бараан жагсаал нөгөө эвлэлийн жагсаалыг бодвол нэг л тоглоом шиг санагдаж байжээ. Гэтэл хэл адил годгор улаан туг барьсан түрүүчийн хүмүүс гудамж ороон ортол учиргүй ихээр исгэрэлдэн, хашхиралдах чимээ гарсанд Самгин өөрийн эрхгүй бие чичирч байжээ.

	— Чөтгөр ав, тэр шуугилдаж байхыг дуулав уу? гэж Правдин хурдан хурдан алхсаар гудамж ороож зогсоод байшингийн хана түшиж өрөөсөн хөл дээрээ өндөлзөн 

	— Гутлын уяа алдуурав гэжээ.

	Самгин урагш харвал, гурван өнгийн туг намилзан, тэнгэрийн хөрөг барьсан хүмүүс үзэгдэж, олны толгой дээгүүр таяг гялалзан байжээ. Жагсагчдын зарим нь явган хүний зам дээр гарч зогсоно. Айлууд цонх үүдээ тас няс хааж, нэг байшингийн дээвэр дээрээс бололтой

	— Үүдээ хаа, нохойгоо тавь! гэж сүртэй чанга дуу гарч байжээ.

	— Ийшээ орж, би гутлаа засъя гэж Правдин эмэгтэйчүүдийн хувцасны загварын дэлгүүрийн үүдийг нээтэл олон хүн ухрахдаа Самгины тийш түлхэн оруулжээ. Том хамартаа хавчдаг шил тогтоосон нэг тарган эхнэр Правдиныг их л баяртайгаар угтаж, Правдин тэр эхнэрт Самгиныг танилцуулсан боловч Самгиныг ч мартаж, нөгөө гутлаа засахыг мартжээ. Самгин цонхны үзмэрийн босгон дээр гарч зүүн тийш харвал мөнөөхөн шашны талынхны жагсаал гудамжаар багтан ядан долгилон явах нь үзэгджээ. Тэд цөм сохор мэт найгалзан, гудамжны хоёр талын хашаа байшинг шудран шүргэж, гудамжаар нэг орь дуу тавин явжээ.

	Тэднийг тосоод Корнев мэтийн хэдэн хүн улаан тугаар даллан зогсоно. Наад тал нь хоёр зуу хүрэхтэй үгүйтэй агаад улам хорогдсоор байв.

	Цаанаас түүхчин Козлов шүхрээр тэнгэр өөд чичлэн явган хүний замаар гүйж явахыг Самгин олж харжээ. Бас Корвины толгой дээр гар буу гялалзах нь үзэгдэнэ. Их үст Вараксин Корневын барьж явсан улаан тугийг булаан аваад даллаж байх нь харагдав. Гэтэл хоёр удаа буун дуу тасхийж, Корнев, Вараксин хоёрын толгой руу таягаар жанчиж байх нь үзэгдээд олон арван гар сарвалзан нөгөө улаан тугийг шүүрэн авч газар хаяжээ.

	— Манайхан, эвдээрэй! Ура гээд дайраарай! гэж ягаан цамцтай хүн галзуу юм шиг хашхирч байв. Олны үймээн зодоон дотроос Вараксин бүслэхээ хүртэл нүцгэрээд гарч ирсэн нөгөө ягаан цамцат дайрч, Вараксин үзүүрт нь туухай уясан бололтой дүүгүүр гаргаж ирээд цохисонд цаадах нь нүүрээр газар шааж унав. Дэлгүүрийн үүдэнд болсон зодоон хоёр гурван минутаас илүү болсонгүй. Жагсагсад хурдаа түрэн өнгөрч гудамж даруй хоосров. Лялечкин өрөөсөн гараар шонгийн мод тэврээд хувин малгайгаар нүүрээ сэвж харагдав. Түүний гагцхүү шүд нь ил харагдана. Гудамжны төв дунд сохор Ермолаев шонгийн мод шиг зогсоод хавирга сүврэг, өвчүү гэдсээ илж, сахлаа шувтарч байх нь үзэгдэнэ. Гудамжны эсрэг талын нэг байшингийн үүдэнд гимназийн нэг сурагч үхэтхийн унажээ. Нөгөө ягаан цамцат явган зам дэрлээд тарайн хэвтэнэ. Самгин Петербургт үүнээс аймшигтай юм үзсэн тул энэ бүхнээс төдийлөн их айж эмээсэн ч үгүй гагцхүү

	«Шал утгагүй юм» гэж бодож байжээ.

	Гудамжнаа эрээн мяраан бөгийн өөдөс, тугийн тасархай хэвтэнэ. Газар хатгаж орхисон тугийн хугархай иш ёрдойно. Нэг овгор шорооны ёроолд хааны хөрөг толгой нь уруу хараад хэвтэж байв. Гудамжнаа дэвсмэл нэг хавтгай гялгар чулуун дээр цусны толбо наалджээ. Гадаад байдлыг харвал дэлгүүрийн худалдагч бололтой хоёр хүн Корвиныг сугадаад явж байв. Корвин гараар нүдээ дараад хөл нь гуйвалдан явна. Сохор Ермолаевын хажуугаар гарахдаа дайрч орхисонд цаадах нь газар суугаад гудамжны дэвсмэл чулуу тэмтэрч, үхсэн хүний мэт царайгаар тэнгэр ширтэнэ.

	Самгин эргэн харвал хоёр залуу хүүхэн диваан дээр суугаад уйлж байна. Правдин хэдийн алга болжээ. Дэлгүүрийн эзэн

	— Цэрэг дуудах хэрэгтэй байсан юм гэж нэг цагаан толгойт өвгөнд итгүүлэн ярьж байв.

	Самгин гудамжнаа гартал бөөн улсын дунд оров. Тэдний царай байдал хувцас хунарыг харвал жанчигдсан хүмүүс байлаа. Тэдний нэг нь

	— Зогсоорой нөхөд өө! Энэ хүн Вараксины гэрээс гарч ирсэн биз гэж хашхиран Самгины гараас шүүрэн авч нүүрийг ширтэв. Тэр хүнээс архины муухай үнэр ханхалж байжээ.

	— Тийм үү? Үнэнээ хэлээрэй гэхэд нь Самгин өөдөөс нь харвал, тэр хүний хавдар болсон духан дороос булингартай бор нүд гялтганаж, нөгөө нүд, хацраа үрчийсэн бүх малгайгаар таглан даржээ.

	— Би явуулын, өмгөөлөгч хүн байна гэж Самгины аманд оржээ. Олон согтуу улс хүрээлэн зогссонд Самгин тэднээс айхаасаа илүү жигшиж, тэдний зодохыг хүлээн зогсов. Гэтэл хатгамалтай хөх цамцтай, гялгар савхин гуталтай залуу нөгөө согтуу хүнийг түлхэж, Климийн мөрөн дээр гараа тавиад

	— Биднийг шийтгэх болов уу? Та хэлж өгөөч гэжээ. Тэр идэр хөвгүүн мөн жанчигдсан авч бусдыгаа бодвол эрүүл, нүд нь ухаантай гялалзаж байв. Самгин байшингийн туурга түшиж зогсоод

	— Шийтгэж магадгүй дээ гэв.

	— Вараксины байшингаас бүх хэрэг гарсан гэж нөгөө согтууг хашхирахад залуу хөвгүүн түүнийг дахин түлхэж

	— Дуугүй байгаарай! Хоншоорыг чинь тас цохино шүү! гэж тийм ч занасан биш, их л тайвнаар хэлээд Самгинд хандаж

	— Байзнаарай хэнийг шийтгэх бил ээ? Үүнийг хэн эхэлсэн бэ? Тэд юунд бусдын уурыг хөдөлгөнө? Манайхан туг өргөөд байхад малгайгаа авдаггүй ямар ёс вэ? гэв.

	— Варавкийн байшингийн цонхыг хага цохъё.

	— Тэр чинь үхсэн шүү дээ.

	— Үхсэн юм уу? Тэгвэл... 

	— Явцгаая!

	Ингэж ярилцсаар дөрөв нь явж, нөгөө залуу мөн туурга түшээд элгээ тэврээд

	— Их тусгүй юм боллоо шүү? гэхэд нь Самгин

	— Тусгүй юм болов гэж эелдгээр зөвшөөрч жаахан зайлан зогсжээ.

	Айлын байшингийн цонх нээгдээд хүмүүсийн толгой цухуйж мөнөөхөн олны шуугилдах зүг ширтэнэ. Тэнд аанай хашаа нурж буй мэт их чимээ гарна. Нөгөө залуу шүдний завсраар нулимж, гудамж хөндлөн гарч үхэтхийн унасан гимназийн сурагчийн дэргэд очиж явган суугаад харж байснаа гэнэт босож эргэн хараад гудамжны хүнгүй адаг руу гүйн оджээ.

	Самгин ч түүний хойноос ондоо зүг шалавхан зайлан явахдаа айлын цонх нээгдэх бүрий цочин чичирч явжээ. Нэг эхнэр

	— Бас нэг нүдний шилтэй хүн зугтааж явна. Бариад аваарай... гэх нь сонстоно.

	Нэг хэдий алхтал бас

	— Хүүе луйварчин! Гэдэс чинь мушгилаад гүйж явна уу? гэж хашхирчээ.

	Самгин өөрөөс, бас бусдаас ичих шиг болж, дуугүй алхав. Тэртээ нэг баг морьтой цагдаа харагдаад гудамж тойрон оржээ. Хашааны ёроолд ханцуйгүй хүрэмтэй нэг хижээл хүн

	— Би яагаа ч үгүй, чи намайг тавь. Тооцгоо гээсэн л байгаа биз гэж чанга ярьж байв.

	Хашааны завсраар түүний мөрөн дээгүүр хоёр нүд гялтганаж, нэг эхнэр

	— Халзан толгой чи хаашаа явах гээд байгаа юм бэ? Энэ чиний оролцдог явдал мөн үү? гэж уйлагнах нь сонстоно.

	— Чи намайг ятгах явдалгүй. Ер хүнийг зодож болдог юм уу?

	— Ээ, муу тэнэг золиг!

	Нүцгэн хөлдөө резин шаахай угласан хүн гудамж хөндлөн гарч явав. Тэр хүн хоёр амтай буу барьжээ.

	Буутай хүн нэг бага шиг байшингийн цонхны завсраар

	— Найз аа! Үрлэн сум аваад аль гэх нь дуулдана.

	Байшингийн цонх нээгдэхэд үзвэл, хоёр ваартай цэцгийн хооронд ногоон нүдтэй муур сууж байх нь Томилиныг санагдуулах ажгуу.

	Сүмийн гудамжинд ширүүн зодоон болж өнгөрмөгц гудамжнаа амьтан хүн үзэгдэхгүй нэг л сэжигтэй болжээ. Хашаа байшингийн цаана хүмүүс нуугдаад эсрэг талын хүнийг сэм харуулдаж байх шиг санагдах ажгуу. Козловын уран гоёор ярьдаг мөнөөхөн нарийн гудамж бяцхан байшингуудын эзэд, Самгины урьд ихэд сонирхож байсан мөнөөхөн бат амьдралтай хүмүүс одоо болоход тийм осолтой хэрэг түйвээн гарч байхад огт тоохгүй гэр орондоо суугааг үзэхэд гомдолтой авай. Тэд цөм гэр орондоо бүгээд хаалга үүдээ түгжиж, хар хэрээ буудах гэж байгаа мэт шувууны буу сумлаад сууцгааж байжээ. Гэтэл шүхэр барьсан далан настай өвгөн, жимс чихрийн үйлдвэрийн эзэн муу сохор өвгөн өөрсдийн итгэсэн үзлээ хамгаалж өмгөөлөхөөр гудамжнаа гарчээ.

	Самгин тэр хотын иргэдийг «Өөдөлшгүй амьтад!» гэж дотроо хараавч дотроо сэтгэл хоёрдоно. Самгин ер өөрийгөө төөрөлдсөн арчаагүй амьтан гэж үзэж байжээ.

	Самгины суудаг гудамжны аманд бүдүүн морьтой бүдүүн цагдаа нар хөндөлдөж, арваад хүн сонирхон харцгааж байв. Тэд цөм хоригдол шиг ижил зүсмийн нэн ч өчүүхэн улс шиг Самгинд санагджээ.

	— Варавкийнд очиж түйвээсэн хүний нэг энэ ирж явна гэж нүцгэн толгойтой цайвар хүн өгүүлэх нь сонсогджээ.

	Бүх байшингийн үүд хаалга түгжээтэй, Любомудровын байшингийн хэдэн цонхыг хага цохижээ. Нэг цонхны гадна хаалтыг салган хаяжээ. Самгиныг харихад Аркадийн өрлөг эх хашааны явган хаалга тайлж өгчээ. Хашаа цэцэрлэгийн дотор нэг ч хүн үгүй, гол байшин, жигүүрийн гэрүүдэд нам жим байв. Асрагч хаалгаа түгжээд Любомудров мужийн сайдад гомдол мэдүүлээр явсан гэж ярьжээ. Түүний ярих нь

	— Отчийн хамт Табаков, мөн манай гудамжны гурван хүн хамт явсан. Табаковын хүүг бас жанчсан байна. Нөхөр Корневыг бас айхтар зоджээ... гэв. Самгин түүний үгийг дуулсан ч үгүй өрөөндөө ороод хувцсаа тайлаад бушуу хэвтжээ. Юу ч бодож санахгүйг хичээх боловч үзсэн харсан нь салхитай өдөр цөөрмийн хүйтэн хар усан дээр тогтсон тоос шиг түүний сэтгэлийг хөнгөхөн бүрхэж байжээ. Самгины сэтгэлд ер хөнгөн бодол ч биш, тэрхүү үймээнт өдөр олж харсан хүмүүсийн царай нүдэнд нь бүдэгхэн харагдаж, тэдний хашхиралдах орилолдох дуун чихэнд нь мөн бүдэгхэн сонстож байжээ. Тийнхүү хэсэг хэвтэж байтал дээд давхарт Любомудровынд хүмүүс кадриль бүжиг бүжиглэн буй мэт хөлийн чимээ гарсанд Самгин тэрхүү хөнгөн бодол саналаа мартагнуулахын тул дээш гарчээ. Тэднийд лам дөрөв таван хүн байгаа мэт бодтол ердөө Любомудров, Спивак хоёр байв. Тэр их хөлийн чимээ гардаг нь тэр хоёрын чимээ байжээ.

	— Лиза чи эмнэлэг тийш явж болохгүй шүү! гэж оточ нүүрээ арчин байснаа Самгиныг үзээд мөн алчуураар даллаж, — Энэ бид хоёр явж ирье гэв. Любомудровын сэтгэл ихэд уймарсан бололтой хамаг хөлс цутгаж, нүүр нь улайгаад нүдээ анивчиж байв. Нөгөө Спивакийн царай цайгаад нүд том болжээ.

	— Корнев айхтар жанчигдав гэж Спивакийн ярьтал оточ дундуур нь, орж

	— Радеев гэдэг чинь нохойн гөлөг юм даа, тийм үү? Чи түүний мужийн сайдад юу ярьсныг нь дуулсан болоосой! Харин мөнгө хүүлэгч Трусова эхнэр их үнэнч шударга хүн байна шүү! Мужийн сайдад, эрхэм төрөлт таны захиргаа чинь хаана байна аа? Гудамжинд гимназийн хүүхдийг зодож байхад та юу бодож байна? гэж шулуухан хэлсэн шүү. Гэтэл цаад мал нь, тэд еврей нартай нийлж, засгийн газрын эсрэг явах хэрэггүй байжээ гэж одоо үүнээс хойш мэдэх болно гэж байхгүй юу! гэж алчуураа шал дээр хаяад Спивакт хандаж

	— Одоо чинь буу зэвсэггүй жагсаал хийдэг цаг биш гэж би танд, танай тэр балчир залууст чинь хэлсэн биз дээ! Цаг биш... за яав гэж байдгаараа бархирав.

	— Та эмнэлэг явах гэж байна уу? гэж Спивак ширүүхэн асуусанд оточ

	— Явлаа, явлаа! гэж бүрх малгайгаа шүүрэн аваад доош буухад Самгин дагаж буусан боловч Любомудров хамт явъя гэсэнгүй тул цэцэрлэгт орж, сэрүүцэх асарт суужээ. Нэг сарын есний явдал хэдий аймшигтай байсан боловч уг утга холбогдлоороо өнөөдрийн зодоонд хүрэхгүй ажээ гэж Самгин гэнэт боджээ. Ер тэр өдөр Самгины сэтгэл нэн ч жигтэй хөндүүр байв.

	«Энэ явдал аль тийшээ ч хамаагүй, гагцхүү түргэн нэг тийш болоосой» гэж Самгин боджээ.

	Маргааш нь Самгины сэтгэл нэг л бат байжээ. «Эвлэлийнхний» жагсаал хотын сайн санаат хүн бүхний жигшлийг төрүүлжээ. Өчигдөр таван хүн алагдсаны дотор, гимназийн нэг сурагч, шоронгийн байцаагч Топорковын нэг хамаатан оролцжээ. Арван нэгэн хүн хүнд шархдаж эмнэлэгт хэвтсэн агаад арван хоёр дахь нь болох Корнев үхлүүт хэвтжээ. Хориод хүн арай хөнгөн шарх олсон тул гэр гэртээ хэвтжээ. «Манай хязгаар» сонины газрын байшингийн цонхыг хагалж, хэвлэлийн машиныг эвдэж, үсгийг хулгайлжээ. Тэр өглөө айлууд үүд хаалга, цонхоо ууртай түжигнүүлэн нээж, томоотой хүмүүс хувийн морин тэргэнд суугаад явах нь үзэгдэв. Явган нэг нь таяг, мод бариад малгайгаа сайтар дараад зодоон нүдээн хийхэд бэлхэн явцгааж байв. Тэр өдөр «эвлэлийнхэн» бас өтгөсийн талбайд цуглаж, хоёр еврей хүнийг, мөн эх баригч Личкусыг хүндээр жанчжээ гэсэн цуу үг тархав. Үдэш болоход гудамжнаа аанай нэг ч хүн үзэгдэхгүй болж, айл үүд цонхоо түгжиж, хотын дотор уйтгартай нам жим болжээ. Шөнө дүлийн үед тэрхүү нам гүмийн дотор зөөврийн морин тэрэг Самгины гадаа сэмхэн ирж зогсов. Спивак эхнэр ирж буй биз гэж Самгин огт тоосонгүй. Гэтэл нойрмог хашаач Климийн үүдийг тогшиж

	— Нэг өвчтэй хүн ирлээ гэхэд нь

	— Манайд биш, эмчийнд ирсэн биз дээ? гэсэнд хашаач

	— Үгүй, танайд ирлээ гэжээ. 

	Самгин үүдний өрөөнд очвол, цагаан алчуураар толгойгоо битүү боосон, үрчийж арчийсан хувцастай нэг хүн хана түшээд зогсож байв.

	— Самгин, та уучлаарай. Намайг эмнэлэгт хүлээж авсангүй, танайд хүрээд ирлээ... гэж тэр хүн жигтэй хэрчигнэн хэлсэнд Самгин түүнийг Иноков гэж анхандаа таньсангүй ажээ. Эмч дууд гэж хашаачид тушаагаад Иноковыг хоолны өрөөндөө оруулж

	— Та шархадсан уу? гэв.

	— Тийм ээ, хүнд жанчигдаж, шарх олов гэж Иноков диваан дээр суув.

	Эмч Любомудров холхиндог шаахай углаад унтлагынхаа цамцтай яаран орж ирээд Иноковын толгойгоо боосон алчуурыг тайлж, судсыг барьж, зүрхийг чагнаад 

	— Муужирсан хүн байна. Лизаг дууд. Гэрийн зарцыг ирүүл. Халуун ус хэрэгтэй. Түргэн түргэн гэжээ.

	Нэг цагийн дараа мэдвэл, Иноковын гарыг хуга бууджээ. Тархи нь бүтэн боловч хоёр газар хуйхыг хага ярсан байлаа. Любомудров адар өөд харж

	— Бас хавирга нь лав хугарсан байх ёстой гэжээ. 

	Чингээд Иноковын үс сахлыг эвтэйхэн хусав. Иноковын нүүр танихын аргагүй хавдаж, нүд нь бараг мэдэгдэхгүй болжээ. Гагцхүү баруун нүд нь булуу болтол хавдсан зовхины завсраар аймаар муухай ёлтгонож байжээ. Иноков үхсэн хүн адил шув шулуухан хэвтээд хэрчигнэсэн муухай дуу гарах авч хэлсэн үг нь огт эс мэдэгдэнэ. Иноковын дэмийрэхийн зэрэгцээ гадаа салхи тавьж байшингийн хана, цонхны хаалтыг түжигнүүлнэ.

	Спивак шөнийн нөмрөгтэй ширээнээ, дэнлүүний өмнө суугаад “Эвлэлийнхэн юу хүснэ?» гэсэн гарчигтай Самгины өгүүллийг хянан засаж байв. Халхгар өргөн ханцуй нь бууж их л садаатай харагдана. Спивак ханцуйгаа мөрөндөө хүртэл шуугаад

	— Манай зорилго бол хотын иргэд, ажилчдыг айлган сүрдүүлэх зорилготой юм шигээр та энд айхтар аймаар бичсэн байна шүү гэж аяархан өгүүлжээ.

	«Москва явахаас ондоо мөр алга» гэж Самгин бодтол Фионова Трусоватай ярилцсан нь санаанд нь оржээ. Тэр эхнэр энэ муу ёрын байшинг гимназийн ядуу хүүхдийн байр хийхээр худалдан авсан байжээ. Тийнхүү наймаа хийхэд Бургон газрын дарс дурлан уусаар хацар нүүр нь жигтэй өөхөлсөн тэр авгай

	— Клим Иванович, миний хэлдгээр өгчих л дөө. Би чинь элгэндээ чулуутай, бөөрөндөө элстэй ийм архаг өвчтэй хүн. Намайг өнөө маргаашгүй эрлэг аваачиж, тогоочоо хийлгэх биз. Тэр цагт би чиний төлөө наманчлан зүтгэнэ шүү. Би байдаг нүгэлт хөрөнгөө арван долоон жил дандаа охид хүүхнүүдэд үрж орхилоо. Би хэчнээн хүүхнийг амьдралын замд гаргав даа. Тэгэхэд чи бол юу юм? Чи ганц хүүхнийг ч буруу замд оруулаагүй юу? Чи ганц ч хүүхний замыг алдуулаагүй гэх үү? гэж ичгүүргүй хэлж билээ.

	Тэр ингэж ярихдаа алтан бугуйвчаа нэг авч, нэг хийж суухад түүний улаан гарт алт хүртэл зөөлөн болж байх шиг санагдаж байжээ.

	Спивак Самгины өгүүллийг хайр найргүй засаж суухдаа

	— Та ер хачин бичсэн байна. Эсерүүд бичиж буй мэт... их уярам бичжээ гэж амандаа дахин дахин үглэж байв.

	Самгин үг дуугаралгүй, Спивакийг ажин суухдаа гэрийн зарц эхнэр шал дээр тунасан цустай усыг хэрхэн сэмхэн арчиж байхыг мөн ажиглан суув. Иноков диваан дээр хэвтээд хамар амаа жигтэй дуугарган дэмий үг солиорч байв. Самгин энэхэн үес Трусова, Спивак, Варвара, Никонова, ер эмсийн тухай бодон суув.

	«Эмс гэдэг хачин улс юм. Эд харанхуй улс гэж Макаровын хэлдэг зөв байна» гэж бодно.

	Спивак сая Самгины хоолны өрөөнд орж ихэд жанжигдсан Иноковыг хараад танихгүй хүн шиг огтхон ч тоохгүй байхад Самгин гайхаж байжээ. Эмчтэй хамжиж шархыг боогоод Самгины бичсэн өгүүллийг хянан засахаар ширээнээ суухдаа хэдий санаа алдавч маш тайвнаар

	— Та бас «Алагдсан большевикууд юу хүсэж байсан бэ?» гэдэг нэг өгүүлэл бичих” болох байхаа даа гээд

	— Корнев лав хүн болохгүй шүү гэхэд эмч

	— Хүн болох болов уу даа гэжээ. Самгин одоо тэр эхнэрийн нүцгэн гарыг ажин суухдаа, «Үнэхээр харанхуй сэтгэлтэй улс юм» гэж бодож байжээ. Хотын гар урчууд, худалдаачин, бага албан хаагчдын дунд эсерүүдийн явуулга их амжилттай байгаад эцэж цуцахыг мэдэхгүй их ажилтай энэ эхнэр атаархаж байх нь үзэгдэнэ. Тэгж атаархах байдал нь хүүхэд шиг санагдах бүлгээ. Любомудров тамхины утаа баагиулан, Спивакийн бичиг засахыг ажин суув.

	— «Аливаа хурал цуглааныг зэвсгийн хүчээр тараана» гэсэн мужийн сайдын сүрдүүлгийн хариуд энд тэнд:

	 

	Байдал муу болбол 

	Балаг тарина, танд 

	Эр нөхрийнхөө өөдөөс 

	Эвелннийн авааль нөхөр 

	Эрхэм Трешерийн өөдөөс ч 

	Ирт зэвсэг хэрэглэнэ.

	 

	гэх шиг заваан шүлэг барлаж наасан байна. Гэтэл «манай хязгаар» сонины газар... гэж Спивакийн ярихад эмч

	— Энэ бүх явдал удахгүй эцэс болно. Алив нэг халуун жин тавья. Энэ нөхрийн зүүн нүд юу болдог бол гэж би их айж байна. Самгин та явж унт, хоёр гурван цагийн дараа таныг сэрээж сахиулна биз гэжээ.

	Самгин өрөөндөө очиж хувцсаа тайлаад хэвтсэн боловч унтсангүй. Эхнэрийн захидал, сонины мэдээнээс үзэхэд Москвад мөн тайван биш, ажил хаялт, хурал цуглаан болж, гудамжинд цагдаа нартай зодоон нүдээн гаргаж байгаа ажээ гэж Самгин бодно. Самгин ямар боловч эндхийн аж байдалд зүгширч байв. Спивак түүнийг хэдий хүйтэн боловч хайрлан үзнэ. Энэ эхнэр ер хүмүүсийг ихэд хайрлах ба Корнев, Вараксин нар тэр жагсаалыг зохион байгуулахад маш ихээр эсэргүүцэж байлаа.

	Гадаа бороонд модны навчис хэдий чимээтэй сүржигнэх боловч шөнийн нам гүмийн дотор гагцхүү нэгэн жигд дуу гарна. Самгины сүүлийн хэдэн сард үзсэн харсан зүйл нь түүний бодлыг биеэс эрхбиш хүчээр салгаж байх шиг санагдах ажгуу. Энэ нь сайн буюу муу болохыг эс мэдэх ба заримдаа муу юм шиг санагдаж байжээ. Гапон бол үнэн бодит байдлыг үзэж мансуураад түүнд биеэ захируулан хохирсон золгүй амьтан юм. Гэтэл хаан бол үнэн бодит байдлаас хөндий мөн золгүй амьтан юм гэж Самгин бодно.

	Самгины зүүрмэглэж амжаагүй байтал эмч сэрээж

	— Эрхэм хүн та жаахан сахина уу. Тэр чинь сэтгэл нь хөдлөөд баахан юм ярих гээд байна. Битгий их яриулаарай. Би тайвшруулах эм өгөв... гэжээ.

	Гадаа хэдийн гэгээ оржээ. Танан өнгөт өндөр тэнгэрт ягаавтар үүл гоё сүртэй харагдана. Цэвэрхэн цагаан дэрэн дээр дэнлүүний гэгээ тусаж, Иноковын нүүр ам чулуугаар бүдүүн тойм сийлж хийсэн мэт харагдах ба нүд нь бүр онийж, шөнийнхөөсөө аймаар болжээ.

	— Намайг ийм л болгож орхисон доо гэж Иноков хэрчигнэв. Самгин нууц үзэгдлийг шинжигч хүний дуугаар

	— Хэн тэр вэ? гэсэнд

	— Корвин ингэв. Бас дуучид бололтой дөрвөн хүн хамжиж зодов гэжээ.

	Иноков хэсэг дуугүй байснаа

	— Ямар... тэнэг муу испани. Одоо хэдэн цаг болж байна? гэв.

	— Долоо.

	— Намайг алах гэж буудсан шүү.

	— Та их ярьж болохгүй.

	— За больё.

	Гэвч Иноков бас сөөнгө дуугаар ярьсан нь

	— Би түүнийг мэднэ ээ... Би гимназиас хөөгдөөд Ржигаг алах юм сан гэж их боддог сон. Сургуулийн байцаагч Ржигаг чи санаж байна уу? Тэгээд хожим аль алийг нь алах дур хүрдэг байлаа. Би бол тийм хортой муу хүн биш, гэвч хүнд өс санах гэж байдаг. Тэр бол хүнийг их шаналгаадаг гэж ярив.

	Иноков эцээд дуугүй болов. Самгин зэндмэнэ чулууны өнгөт нүдийг нь харахаас нүд халтиран хөндлөн суугчид ондоо тийш харж байжээ. Иноков бас л дэмийрч, Паурейн тухай, загас агнуурын тухай донгосож байснаа их л хүч гаргаж

	— Тэр бас сэхэхгүй байх аа гэж сулхан дуугарчээ.

	Самгин арван цаг гаруй сахиж суухад Иноков таван минут хэртэй дуугүй болсноо бас л дэмийрч хоолой нь хорчгонон, түүнээсээ ханиалгана. Спивак арван цагт ирээд

	— Лидия Тимофеевна манайд ирээд байна. Чи очно уу гэжээ. Самгин Лидатай дахин уулзах болсондоо тийм ч их баярласангүй авч Иноковоос салахдаа баяртай байжээ.

	— Лида огт эрүүл биш дэгээ гэж Спивак хойноос нь дуу гарах нь сонсогджээ. Самгиныг ороход Лида

	— Би чамайг энд ирсэн гэж огт мэдсэнгүй, Елизавета Львовнынд ирсэн чинь харин чамайг ирсэн гэж ярилаа. Би төрсөн гэртээ дургүй болсныг чи мэдсэн биз дээ? Их дургүй болсон шүү гэжээ.

	Лида нигүүлсэнгүй сувилагчийн хувцас өмсөөд өрөвдмөөр хөгшин зэгэл, туранхай эхнэр болжээ. Гэзгээ утсан торонд хийж тогтоосноо мартаад үргэлж толгой хаялна. Үс гэзгээ өндөр овоолсон тул угийн өндөр хүн бүр ч зэрэмдэг гозгор харагдана. Нөхрийн хамаатан хоёр хүний хамт түүний эхийн эдлэн гарч очиж тэндээс их үнэтэй хогшил зөөхөөр яваа гэж Лида яаран яриад

	— Антоныхоо төрж, өссөн гэрт очиж үзэх гэж би тун их хүсэж яваа хүн. Чамд кофе цай хийх үү? гэсэн боловч цай аягалсангүй, сандлаа дөхүүлж Клим тийш бөхийн суугаад аймаар нүд гаргаж, яагаад ч юм их л аяархан ярьсан нь

	— Хөдөө тосгонд тун үймээн самуунтай байгааг чи бэлхнээ мэдэж байгаа биз дээ. Манжуураас буцаж ирсэн цэргүүд дандаа самуун гаргах болжээ. Эндээ гэхэд тэд чинь байлдааны газраас оргож ирсэн улс шүү дээ! Пээ, тэдний явдал аймаар шүү! Миний талийгаач нөхрийн авга, Туркийн дайнд орж явсан, георгиевын одонтой, генерал хүн уйлж байсан шүү. Уйлахдаа, Скобелев, Суворовын үед бол ийм явдал гарах байсан гэж үү? гэж үргэлж үглэдэг юм.

	Лида ингэж чанга ярьж байснаа уйлагнан дуу нь намдаад нүүр нь татвалзан, тунгалаг хар нүдэнд нь айсан янз бүр ч ихээр илэрч байв.

	— Ер байж болшгүй хэрэг гаргаж явах юм. Тийм галзуу, тийм ер бусын аймаар улс төрсөн тосгондоо харьж чадахгүй биз. Би бүр нүдээрээ харсан даа. Тэр цэргүүд төрсөн нутгийн замаа мартсан юм уу, ер нутгаа мартсан юм шиг явна билээ. Клим минь, нэг цэрэг бяцхан хүүхдийн хүүхэлдэйг няц дэвсэлж байхыг би харсан даа. Тэр хямд үнэтэй эрээн бөс хүүхэлдэйг няц дэвсээд бас бууныхаа бөгсөөр балбахад дотроос нь... юу бил ээ?

	— Модны үртэс...

	— Тийм тийм. Модны үртэс гоожиж байсан шүү! Хэрэв тэр амьд хүүхэд байсан бол адилхан няц гишгэх байсан биз гэдэгт би итгэж байна! гэж яриад толгой базлан босон харайж, тасалгааны дотуур гүйж

	— Аяа, ямар аймшигтай, ямар золгүй ардууд вэ! гэж чанга чанга үглэж байв.

	«Лида бэлэвсэн байхдаа таарах хүн. Хийдэд байвал бас тун таарах хүндээ» гэж бодож байв. Лида тасалгааны дотуур төөрсөн мэт тэнэж энэ тэр эд юмсыг, халуун хүйтнийг үзэх мэт барилан үзнэ. Лида санаа бага зэрэг тайвшраад

	— Хүн болгон хувьсгалыг хүлээх болжээ. Юу л болдог бол? Би ч үнэндээ мэдэхгүй юм. Манай хорооны санваартан нэг хүний ярих нь,тэнгэрийг шүтэхгүй бол чадалгүй болдог, чадалгүй болохоор хувьсгал болдог гэнэ. Тэр хүн амьдралд тун хатуу, гэлэнгийн санваар сахидаг хүн юм. Ертөнц бол шулмын эрхэнд байдаг гэнэ... гэж аанай аяархан ярьж байхад энэ эхнэр урьд Климтэй явж байхдаа шөнийн шөнөд дур хуялыг хангасны дараа ингэж шал утгагүй юм асууж шалгааж байдгийг Самгин санана. Бас түүний бичсэн захидлыг санаж

	«Энэ хүүхэн тэр бүхнийг мартсан уу? Би тэгвэл яагаад мартдаггүй вэ?» гэж Самгин хэдий гунигтай боловч дотроо ууртайяа бодож байжээ.

	— Хүүе, би Маринатай уулзлаа! Бас аль хэдийн нөхрөө үхүүлжээ. Ай, Клим минь, Маринаг чи ямар гэж санана! Нэг их бүдүүн гоё амьтан... Тахилын хэрэглэл зардаг гэнэ. Гэвч энэ бол яльгүй юм. Марина ер их гайхмаар хүүхэн. Тэр наймаа хийж суудаг нь нэг ёсны биеэ далдалсан хөшиг биз. Би түүний тухай чамд цөмийг тоочин ярих цаг алга. Манай галт тэрэг арван хоёр гучин хоёрт хөдөлнө гэж Лида ярив.

	— Чамд мөнгөний хэрэг бий юу? гэж Климийн асуухад Лида гайхаж,

	— Юун мөнгө? Ямар учиртай вэ? гэв.

	— Танай эцгийн хөрөнгө... 

	— Надад мөнгөний хэрэг байхгүй. Тэр мөнгө банканд бий юм уу? Яах вэ байж л байг. Миний нөхөр өөрийн бүхий л өвийг надад өгсөн. 

	Лида Самгины өмнө их л ойрхон зогсож байхад Клим тэврээд авах юм сан гэж бодож байжээ. Лида эвгүй муухай инээж, хуучны цагны оосроор наадан

	— Би ер муухай баян болсон шүү. Харин чамд мөнгөний хэрэгтэй бол аваарай гэжээ.

	Самгин машид дургүйцэж, мөнгө цаас хэрэггүй гээд

	— Харин чи ирэх нэг сард танай эцгийн үйлдвэрүүдийг татан буулгасны зохих хөрөнгө мөнгийг хүлээж авна биз дээ гэж их л хичээнгүйгээр нэмж хэлжээ.

	— Миний эцэг насаараа барьж байгуулаад одоо болоход татан буулгах болсон уу? Юм ер ямар жигтэй вэ!

	Лида зөөлөн сандалд шигдэж, Самгиныг нэг л хачин харж хэсэг дуугүй болов. Чингэснээ цуцлын утаа шиг гашуун үгээр бас л утаж

	— Тэр бяцхан япончууд үнэхээр тэрс номын улс юм аа. Шархадсан, баригдсан олон япон хүн үзлээ. Манайхныг үнэн голоос жигшиж байх юм. Бид чинь Алс дорнодын байлдаанд үнэндээ хожигдсон байна шүү. Улсынхаа нэр хүндийг өргөхийн тулд тэнд дахин байлдах нь чухал байна гэж ярьжээ.

	Бас нэг хэдий дуугүй суусны хойно

	— Би бас Москвад Алинатай уулзлаа. Тэр чинь Макаровтой явдаг шиг байна. Гэвч би түүнтэй үнэнч сэтгэлтэй юм. Макаров надад олон юм амласан боловч дандаа үргүй цэцэг шиг өнгөрсөн юм гэж Алина ярьж байна. Алина ер их нүгэлтэй хүн шүү. Түүнтэй юунд тэгж байна вэ? гэж ярив.

	«Үүний замбараагүй олон үг яриа дуусах нь шиг байна. Туробоевын тухай ярьдаг юм бил үү?» гэж Самгин бодсон боловч энэ удаагийн уулзалт хэтэрхий сунжрах биз гэж бодоод больжээ. Гэтэл Спивак царайгаа нэн барайлгаад орж ирсэнд Клим

	— Иноков муу байна уу? гэжээ.

	— Муудаагүй.

	— Иноков гэнэ ээ! Нөгөө Иноков уу? Тэр чинь энд байгаа юм уу? Сибирийн замд би түүнийг харсан юм сан. Кама голын хөлөг онгоцноо усан цэрэг болсон явсан юм сан. Хачин хүн шүү... гэж Лида ярив.

	Чингээд Спивакийн хүүг үзье гэсэн боловч Аркадий өрлөг эхийн хамт салхинд зугаацаар явсан тул Лида цагаа харж явах цаг болов гэжээ.

	Самгин тэндээс Лидаг үзэхдээ, энэ уулзалтаас түүний сэтгэл өвдөөд гэртээ харьж Иноковыг сахин суухыг хүссэнгүй, ганцаар хээр талд гарав. Тэгж явахдаа, энэ хотод мөд ирэхгүй, магадгүй үүрд ирэхгүй биз гэж бодож явжээ. Салхигүй тогтуун, нартай өдөр байв. Шөнийн борооны дараа агаар ариун тунгалаг, ширгийн ногоо баахан улаан шаргал харагдах авч сайхан үнэр анхилна. Хээр талд гараад Самгины санаа бага уужирч, «Хэтэрхий олон явдал болж байна. Ингэж удаан байж болохгүй. Хүмүүс энэ бүхнээс удалгүй залхаж, амар тайван суухыг хүсэх биз» гэж бодож явжээ.

	Гэвч Самгин амарч чадсангүй.

	Цэргийн хуарангийн хажуугаар гарч явтал тэнд Иван Дронов явж байжээ. Тэрээр малгай авсан тул сэгсгэр үс нь голын хатсан ширгийн өнгөтэй агаад арваад алхмын цаанаас танигдахааргүй ажээ. Самгин уулзалгүй өнгөрөх санаатай зөвхөн гараа бүрх малгайдаа хүргэж ёсолсонд, цаадах нь

	— Хүлээ гэж хашхирчээ.

	Дронов малтсан нүхэн дотроос инээсээр гарч ирэв.

	Дроновын энгэр заам задгай, малгайгаа авч бариад нөгөө гартаа нэг лонх архи барьжээ. Нүд нь гөлийснийг үзвэл, ихэд согтуу юм шиг харагдавч майга хөлөөрөө бат чанга алхаж, ер эс гуйвна.

	— Юун азтай юм. Би хэнтэй дэмий ярья гэж бодож явлаа шүү. Би таныг энд явна гэж огт бодсонгүй. Та бол миний хувьд их дээгүүр хүн юм. Гэвч нэгэнт тааралдсанаас хойш яая гэх вэ гэжээ.

	Дронов лонхтой архиа өвөртөлж, пальтогоо тайлаад, гар дээр тохов.

	— Та юу гээв? Ямар хэрэгтэй юм бэ? гэж Самгин ширүүхэн шиг асуусанд цаадах нь шөрмөслөг бахим гараар Климийн гарыг чанга атгаж

	— Чи намайг Москвад суулгаж өгөөч. Би чамд олон удаа захиа бичсэн, чи яагаад хариу өгөөгүй вэ? Би энэ газар сууж чадахгүй болов. Яагаад гэвэл, миний аж амьдрал нэг өөдлөхгүй болжээ. Тэгвэл одоо чинь хүн өөдөлшгүй юмаар амьдрах цаг биш. Хүн явсаар байгаад өөдгүй муу юмаар аж төрөх нь ер зөв юм гэж бодох болсон байна. Би бол түүнийг үл хүснэ. Ойлгож байна уу? Магадгүй би ч өөдгүй муу явсан байж болно. Тэгвэл цаашид тэгж явахыг бодохгүй байна. Ойлгож байна уу? гэжээ.

	— Чамайг ингэж архи уудаг гэж би бодсонгүй гэж Самгиныг хэлэхэд Дронов өврөөс лонхтой архиа гаргаж нүдэндээ аваачиж харна. Бүтэн шил архинаас ганц балга хорсон маягтай байв. Дронов тэр архиа хол гэгч хага чулуудаж орхив.

	Самгин Дроновын улаан ягаан хацар, гүйлгэнэсэн хурц нүдийг сэмхэн ажиглаж, сэтгэл баахан зовохдоо

	— Чамайг Москвад суулгах хэрэг үү гэтэл

	— Тэгэх л ёстой доо! Чи бол ирээдүйнхээ төлөө яваа хувьсгалч, ардыг өмгөөлөгч хүн... Энэ бол зүгээр ятгаж байгаа үг биш. Чи ер хүнд тус болох л хэрэгтэй дээ. Одоо цаг нь болсон! гэжээ.

	Дронов Самгиныг сугадаад хээр талын тийш улам холдож, их л ууртай, чангаар

	— Би энэ хотод бүгдийг мэднэ. Хүн бүхнийг танина. Тэдний аж байдлыг цугийг мэднэ ээ. Би эндхийн нийгмийн судлагч, шүүмжлэгч, хогийн савнуудыг бүхнээс илүү мэднэ ээ. Би заяа тавилангаар элдвийн муу юмны хогийн сав болсон хүн. Чи юунд биеэ чичрүүлэв? Чи юунд намайг ширтэнэ? Жигшиж байна уу? Тэгвэл чи юуны тулд амьд явна? Чи бол хоосон сум мөн. Тийм сумаар зөвхөн хар турлиах үргээдэг! гэжээ.

	Самгин түүнтэй хөл нийлүүлэн алхаж, үгийг анхааралтай чагнав. Дронов их л эхүүн аагтай ярьж байжээ.

	— Чиний бичсэн өгүүлэл, шүүмж чинь сүрэл шиг юм. Би их авьяастай гээд алс зүүнтээ хээр талын дунд үзэгдэх их буучдын хуарангийн улаан тосгон барилга, Москва ордог замын дагуу тарьсан хөгшин хус моддыг зааж

	— Тэр газрын хатги үзэж байна уу? Мод бол оргилуур мөн. Тэр чинь газраас бөөн ихээр оргилон агаарт шингэн алтан дуслыг цацраадаг юм. Би түүнийг харж байна. Чи үзэхгүй юү? гэжээ. Самгин ондоо юм бодож яваад

	— Мод бол оргилуур гэж чи зохиосон биш гэж санамсаргүй хэлжээ. Дроновын тийнхүү гайхмаар ярьж байхад Самгин машид гайхжээ. Гайхахын зэрэгцээгээр түүнд бас эвгүй сэтгэл төрнө. Самгин эргэн харав. Хээр талд хүн амьтан огт үзэгдэхгүй, гагцхүү тэртээ засмал замаар хос морь хөллөсөн шуудангийн тэрэг чимээгүй явах нь хүүхдийн тоглоом шиг бяцхан харагдаж байжээ. Намрын хөх тэнгэр маш тунгалаг, хээр талын байдал уран зураачийн зурсан нарийн ширийн зураг адил харагдана.

	— Намайг зохиогоогүй гэж чи нотол л доо! гэж Дронов хашхирахыг үзвэл, барзгар нүүр нь чанаж болгосон хавчийн бүрхүүл шиг улайгаад эрүүний дор ургасан зүү шиг шар сахал үс нь хачин хөдөлжээ. Самгин наадан хийж

	— Чи намайг дээрэмчин адил дайрав... гэсэнд цаадах нь түүний алиа үгийг дуулсан ч үгүй

	— Чи намайг жигшдэгийг би мэднэ ээ! Яалаа гэж жигшдэг вэ? Намайг боловсрол багатай гэж үздэг үү? Тэгвэл худлаа даа. Би хүний хамгийн аар саар бузар булай явдлаас эхлээд амьдралыг бүгдийг мэднэ. Харин та нарыг чөтгөр аваасай! Та нар бол өөрсдийгөө хувьсгалч гэж биеэ өргөх баг өмсөөд явдгаас ондоо юу ч мэдэхгүй, юу ч чадахгүй. Та нар бол ер буйлстай хатаасан талх шиг улс даа! гэж Самгины хажуугаас хүчтэй түлхэж газар суухыг завдаж байх шиг харж байжээ. Самгин тэр Дроновт сэтгэл татагдан, бүр ойр дотно болчих вий дээ гэж бараг эмээж явсан тул

	— Иван чи, мэргэжлээ дагаад их цадиггүй хүн болсон байна шүү гэтэл Дронов түүний үгийг засаж

	— Мэргэжлээ биш, амьдралыг дагаж гээч! Чамайг шоронд байхад чамд гаднаас, гуанзнаас амттай хоол зөөж өгч байсан бол би шоронгийн балиар хоол идэж байсан шүү. Би ч гэсэн гуанзнаас идэж чадах байсан боловч та нарыг ичээх гэж шоронгийн тэр муу хоол идэж байлаа. Үүнийг чи ажигласан уу? Намайг салхинд гараад явж байхыг бас ажаагүй биз гэжээ. Самгин энэ яриаг ондоо тийш аваачих гэж

	— Чамайг юунд баривчилсан бэ? гэв.

	— Хурандаа Васильевын алагдсан хэрэгт холбогдуулах гэсэн байхгүй юу. Шал мангуу юм! Тэр хурандаа хавар намайг бас барьж шоронд арван нэгэн хоног суулгаад, дуудаж, эндүүрэл боллоо! Уучлаарай гэсэн байхгүй юу. Тэр нь эндүүрсэн хэрэг мөн үү? Огт тийм биш, намайг таньж авах гэсэн юм. Гэхдээ миний хэвийн байдлыг сонирхсон биш, хов жив хүргэдэг хүн үү гэж мэдэх гэсэн биз. Тэр хурандаа их тэнэг хүн байтлаа намайг бузар муу явдалд чадвартай гэж бодсон гэхэд нь Самгин буруу харж

	— Тэд бодвол, хүн болгоныг өөрсдийн талд зүтгэ гэж ятгадаг биз гэжээ.

	— Тийм биш, үнэнч шударга хүнд тэд тэгж хэлж чадахгүй. Чамд хэлсэн үү? Уухай мөн дөө! Тэр булай амьтан хэнтэй ярихыгаа мэддэг хүн шиг байна билээ. Үүнийг хорсож гомдсон гэж бодоод туршиж байхгүй юу. Мөн яарав аа, тэнэг! Хэрэв тийм бол магадгүй, би өөрөө... Самгин энэ яриаг бас л зувчуулахыг оролдон

	— Боль доо. Тэр хурандааг чи буудсан биш биз?, гэж өөрийн мэдэлгүй асуучхаад гэнэт айх мэт болж, Дроновын чанга атгасан гарыг тавиулах гэж нэлээн бярыг гаргасан боловч чадсангүй. Дронов түүнийг тийм их бяр гаргав гэж мэдсэн ч үгүй бололтой, гарыг атгасан хэвээр

	— Би тийм алан хядагч шиг харагдаад байна уу? Би тийм өөдөлшгүй амьтан шиг байна уу? гэжээ. Орон нутгийн эсерүүд харгис цагдаа нарыг алах гэж уриалсан явдал үгүй, харин шашны сургуулийн нэг сурагч хоёр ажилчны хамт энэ хэрэгт татагдсан боловч удалгүй суллагдсаныг Самгин санаж

	— Хачин асуулт байна гэжээ.

	— Тийм биш, би бол Балмашев, Сазонов биш, тэр ч байтугай Кочура шиг ч явж чадахгүй. Би бол Дронов гэдэг энгүүн золбин хүн. Надад сэтгэл хадагдсан юм байхгүй, би ер хэнд ч хэрэггүй амьтан гэхэд нь түүний үг нэг л эвгүй сонстож байхад Самгин

	— Тэгвэл цадиггүй хүн дээ чи гэж дахин дуугарав.

	— Тэр хурандааг би алсан гэж чамд яривал чи үнэмших үү?

	— Итгэхгүй дээ гэж Самгин хялайн харав. Дронов учиргүй инээж, Самгины гарыг тавиад

	— Миний таньдаг нэг айлд хөөрхөн зантай балчир хөвгүүн байдаг. Тэр жаал гэрээсээ хагас жил тойрон мөнгө хулгууж байхад дандаа гэрийн зарц авав гэж хардаж байсан явдал бий гэж ярихад нь Самгин «Энэ өөрийгөө тойруу замаар илчилж байх шив. Ямар байдалд түүнийг алсан бол? гэж боджээ.

	Дронов гэнэт эргэж хотыг чиглэн явахдаа хэдий эрүүл авч дурамжхан ярьсан нь

	— Хурандаа Васильев нэг хатагтайтай сэм явдаг байжээ. Ямар нэг сайн эр тэдний гадаа нуугдаж байгаад гараад ирэхээр нь тулгаж буудсан гэж ярилцана. Чингээд гадаа уяатай байсан морийг нь бас бууджээ. Тэгээд бүх хэрэг шувтрах нь тэр! Тэр ер их хүүхэмсэг хүн, Москвад бас нэг амраг нь байсан гэж улс ярилцаж байна гэжээ.

	— Хэн түүнийг мэддэг вэ?

	— Цагдаагийн газар. Энгүүн цагдаа нар харгис цагдаад их дургүй шүү. Би бол энгүүн цагдаа нартай найз юм. Ялангуяа нэг айхтар хүн бий.

	Дронов ингэж яриад аанай энэ хотод суухад бэрх байна гэж ярив. Хээр талын дээгүүр үдшийн бүрэнхий татаж, хотыг галт үүл бүрхээд оройн мөргөлийн хонхны дуу жингэнэнэ. Самгин зүгээр байтлаа нүдний шилийг авч арчтал нүдний өмнө нэгэн энгүүн номхон, ялдамхан эмэгтэй харагдах шиг болжээ. Тэр эм Самгинд наалдаж, «Чиний царай яасан орос биш юм бэ! Чамд хүсэл мөрөөдөл ч алга, уяхан сэтгэл ч алга. Чи бол дандаа юмыг шүүмжлэн үзнэ» гэж хэлж байх шиг санагджээ.

	«Энэ эм хурандаа Васильевын амраг байсан биш үү?» гэж Самгин бодлоо.

	— Тэр эмэгтэй ямар хүн болохыг мэдэх явдал их чухал гэдгийн учрыг чи лав ойлгож байгаа биз дээ гэхэд нь Дронов ихэд гайхаж

	— Ямар эм? Аа тэр үү? Ойлгож байна. Гэвч энэ бол аль дивангарын явдал юм гэжээ.

	Самгины хувьд бол тэр хурандааг Дронов алсан эссэн, тэр явдал аль дивангарт болсон байжээ.

	Дронов нэгэн сэжигтэй нарийхан гудамжны аманд зогсоод

	— Чи намайг битгий мартаарай. Намайг үзэн ядахдаа яарах явдалгүй. Надад чамд ойр дотно, ер чамтай ижил төрлийн сэтгэл бий шүү гэжээ.

	Самгин дотроо байдгаараа хорсон гомдож, «Осолтой амьтан! Ижил төрлийн сэтгэл гэнэ... өөдгүй золиг» гэж бодтол, «Өөдгүй хүн муу бол энэ чинь бүр ч дор гэж» бараан царайтай, өвчтэй офицер хашхирч байх шиг санагджээ.

	«Энэ аж амьдрал хүнийг юутай замбараагүй болгоно вэ! Нөгөө өөдгүй хаан Ордны талбайд үй олон хүнийг өвдөг сөгдүүлж байсан шиг хүн бүхнийг сөгдүүлэн чадах ямар нэг аймшигт хүчин үнэндээ хэрэгтэй байна. Оросын хааны тэр арчаагүй байдал улс орныг хөнөөж, хүний зан байдлыг эвдэж, нэг муу аймхай хар ламыг хүртэл жолоодогчийн байранд гаргаж байна биш үү!» Самгин үнэн бодит байдлын аймшигт муухайг ингэж гүнээ ойлгож, сэтгэл ингэж бухимдаж байсан удаа үгүй билээ. Самгиныг гэртээ харихад Спивак

	— Корнев нас барав. Та гашуудлын хуудас бичнэ үү? гэж туйлын энгүүн өгүүлжээ. «Дуртайяа бичье» гэж Самгин золтой дуугарсангүй. Гэвч нэг хуудас өгүүлэл бичтэл Спивак эхнэр үзээд

	— Энэ таарахгүй. Шүүмжлэлийн хэсэг нь болж, бусад нь болсонгүй, би өөрөө нэг юм, бичиж үзье дээ гэжээ. Самгиныг явахад

	— Корвиныг бас үхсэн гэж улс ярилцаж байна гэжээ.

	Энэ үг ч үнэн байлаа. Маргааш өглөө нь Самгин «Мужийн мэдээ» сонинд, «Тэнгэр ба эзэн хаанд үнэнч энэхүү эр олон мянган хүнийг толгойлон яваад ухаан бядуухан нэгэнд хүндээр жанчигдан олон шархыг олж насан нөгчив» гэж сүр бадруулсан гашуудлын мэдээ тавьсан байхыг олж уншаад, «Олон мянган хүн гэдэг шал худал!» гэж боджээ.

	Иноковыг тэр дууны багш буудсан гэдэг ч шал худал ажээ гэж Самгин бодоод энэ талаар Иноковоос үнэн учрыг асуухыг бодож, хоолны тасалгаанд орвол тэнд хэдийн бүрий болж, намрын тарган батгана дүнгэнэн нисэж байх нь дуулдана. Нэг бүдүүн сувилагч шархны боолт ороож 

	— Чимээгүй! гэж сануулан шивгэнэв. Иноков диваан дээр огт хөдлөхгүй хэвтэх ба эмч түүнтэй үг ярьж болохгүй гэж хориглон

	— Энэ хүний тархи нь хөдөлжээ... гэжээ. Самгин тэр эмчид Иноков Корвин хоёр ямаршуу харьцаатай байсныг ярьсанд цаадах нь гар сэгсрэн

	— Мэднэ ээ. Гэвч энэ бол надад падгүй. Харин эвлэлийнхэн маргааш Корвиныг оршуулахтай холбогдуулан бас үймээн гаргах биз. Өнөөдөр гадагш гарч болохгүй гэж Лизад хэлэх юм байна гэжээ.

	Эвлэлийнхэн дахин жагсаал хийж магадгүй гэсэн үг Самгины сэтгэлийг ихэд бухимдуулав.

	Самгин Трусова эхнэрийнд очихоор явав. Байшин хашаагаа түүний хэлснээр хямд худалдаж, пандгар гараас нь тэвхийтэл боосон үнгэгдсэн цаасан мөнгө авахдаа

	«Тимофей Варавкийн» байлдан олсон нь «ингээд төгсгөл болов» гэж боджээ.

	Самгин буцаж харивал хашааны хаалган дээр нэг цагдаа, байшингийн довжоон дээр бас нэг цагдаа зогсож байжээ. Цагдаагийн газраас Иноковыг барих гэж ирсэн боловч эмч Любомудров эсэргүүцжээ. Тэгэхээр нь цагдаагийн эмч шүүхийн мөрдөн байцаагчдын авчирч, эмчийн мэдүүлгийг шалгах, Иноковыг байцаахаар болсон байжээ. «Бусдыг хүндээр жанчиж алсан хэрэгт холбогдсон» Иноковын мэдүүлэг өгөх чадалтай гэж үзсэн байжээ. Любомудров толины өмнө зогсоож хоолойгоо боох гэж байгаа мэт зангиагаа ууртай чанга татаж байхдаа

	— Нохойн гөлөгнүүд, шал балай юм ярьж байх юм гэж машид унтууцаж

	— Би өнөөдрийн дотор Москва явалгүй горьгүй гэж Самгиныг хэлэхэд

	— Та ч яв. Лиза мужийн сайдад орж гомдол мэдүүлнэ гээд ямаа шиг зүтгэсээр яваад өглөө гэжээ.

	Самгин ч юм хумаа төхөөрөөр явав.

	Чингээд Самгин Москва оров. Эхнэр нь хамрынхаа халуун үзүүрээр Климийн хацар дээр нэг хүрээд .

	— Яагаад цахилгаан өгсөнгүй вэ? Шог алиа шийд хартай эрцүүл л ингэж гэнэт орж ирж байх нь гардаг шүү. Энэ хэдэн сард чи надаас салсан юм шиг захидлын хариу ч байхгүй, ер юу болоод байна аа? Цагийн байдал ийм түгшүүртэй байхад би ганцаар... гэж гомдлын үг бороо адил асгаруулжээ.

	Түүний жигтэй эрээн халаад, сул задгай унжуулсан гэзэгнээс ямар нэг урьд байгаагүй жигтэй анхилуун үнэр анхилахыг үзээд «Энэ маань одоо хөгшрөөд биеэ ихэд тордох болжээ» гэж Самгин бодов. Варвара Климийг ширтэж, хэдий гунигтай боловч чин сэтгэлээсээ

	— Чиний санчигт их буурал оржээ гэжээ.

	— Чиний залуу хаана байна?

	— Би хувцсаа өмсөөгүй байна шүү дээ.

	Тэд кофе цай уув. Самгины толгой дотор галт тэрэг хурдлан хангинаж, зөөврийн морин тэрэг түжигнэн, ер асар их хотын элдэв олон чимээ шуугьсаар байжээ. Самгин янаг сэтгэлгүй болсон тэр эхнэрийн шарангуй царай, булингартай ногоон нүдийг ширтэж, «Урд шөнө нижигнэж хонож дээ» гэж бодож байжээ. Ингэж бодоод уур хор нь буцлан

	— Зайлшгүй бослого гарах болжээ! Хүмүүс дотроо маш ихээр айж байгаа учраас бүр сайн айлгаж орхивол таарна гэж Самгин ярив.

	Самгин ингэж арваад минут яриад олон хоног дотор муухай явснаа бие нэн алжаасныг мэдээд дуугүй болов. Варвара 

	— Чи яасан ууртай болов. Гэвч сайхан ярив... гэж аяархан дуу гарна. «Би Никоноватай ярьдаг шигээ ярьжээ дээ» гэж Самгин бодов.

	— Тун гайхмаар! Шүүхийн талаар чамайг өндөр тушаалд дэвшинэ гэдэгт би эргэлзэхгүй байна. Чи алдартай прокурор байсан бол таарна! Чи ер миний буруугаар хувьсгал гарах гээд байгаа юм шиг ярих юм. Энэ явдал юу болохыг гагцхүү тэнгэр мэднэ. Энэ бүхэн юугаар төгсдөг бол? гэж хүн болгон бие биеэс асууж байх болжээ. Хошин шог яриа, худал цуу үг хачин их дэлгэрэх болжээ. Сомова саяхан ирж, дэмий балай юм маш ихээр донгосов. Тэр чинь Гогинатай нийлж, ажилчдыг зэвсэглэх гэж баахан мөнгө цуглуулах ажил явуулж буй. Ажилчдыг буу зэвсэгтэй болгох гэдэг юу гэсэн үг вэ! Чи бод л доо! Тэд чинь цөм л гар *буутай болжээ. Митрофанов ирсэн, бас л ажилгүй гэнэ. Яасан үйлийн үртэй амьтан бэ! Ярих гэж янцаглаж байгаад явсан даа гэж Варвара ярьжээ.

	Тэднийд үдээс хойш мэдээ хүргэгчид гэж Самгины үл таних тогтож ядсан улс иржээ. Тэд сандал диваан дээгүүр хайр найргүй ойчицгоон

	— Та нар дуулав уу? Та нар мэдэв үү? гээд энд тэнд ажил хаялт болж, газрын эздийн хашаа байшин дээрэмдэж, цагдаа цэрэгтэй мөргөлдсөн тухай элдэв мэдээ чимээ дамжуулж гарчээ. Авгай нарын дугуйлангаас ажил хаягсдын үр сад, өнчин өрөөсӨн үлдсэн эхнэр хүүхдэд туслах ажил зохиож байгаа гэж Варвара Самгинд ярьсан билээ. Варвара онц ихээр сэргэж

	— Их олон хүнийг алсан шүү гэнэ. Варвара ногоон ноосон даавуу дан дээл өмсөөд чихээ дарж гэзгээ самнаад хамраа хүртэл будсан нь эвгүй муухай харагдах боловч тийнхүү сэтгэл хөөрөн байх нь бас ч үзэмжтэй харагдаж байжээ. Үүнийгээ Варвара мэдэвч олны анхаарлыг татаж байхад түүнд аятай санагдаж байгааг Самгин мэдэж байжээ. Гэвч Варвара ихэд баяртай байхад түүний зочид дотроо ихэд айж байгааг Самгин сайн мэдэж байв.

	Нарийхан хүзүүндээ том улаан зангиа уясан, хамар дээрээ уртай, урт гэгчийн үстэй, өндөр залуу хүн бас ирэв. Тэр залуугийн шулуун бараан үс унжаар шар царайг нь улам нарийхан харагдуулах ба ондоо хүний хамар нааж орхисон мэт ажээ. Нүд нь онигор дугариг, үг ярихдаа нүдээ жигтэй анивчин, ивээнгүйгээр инээж байх нь үзэгдэнэ.

	Тэр залуу хүн онц хүйтэн гараар Самгины гарыг атгаж

	— Брагин гэж нэрээ хэлээд сандал дээр туйлын болгоомжтой, лав сууж зөнч мэргэдийн янзаар

	— Бид чинь төгсөх цагийн эхэнд байгаа маань яамай даа гэж зөвлөх мэт хэлээд адар өөд ширтэн ямар нэг бичиг уншиж байх мэт хараад

	— Ажилчдыг Марат гэгч нэгэн удирдаж байгаа юм байна. Жинхэнэ нэр нь Лев Никифоров гэнэ. Цөллөгөөс оргож ирсэн, ер захирагчийн шинжтэй, айхтар сүрхий хүн байна. Хацартаа, хүзүүндээ том мэнгэтэй хүн юм. Өчигдөр нэг нууц хуралд үг хэлж байхыг би олж сонслоо. Их сайхан ярьж байна.

	Эрх баригчид япончуудтай сэм далдуур хуйвалдсан гэж үнэн үү? гэж алтан хүрээтэй нүдний шилтэй, тарган эхнэр аяархан асуусанд

	— Япончуудтай далдуур сүлбэлдсэн гэдэг үг бол шашны толгойлогчдын зохиосон сул үг юм. Харин миний сайн мэдэж байгаагаар бол энэ олон ажил хаялт гараагүй, Витте бүгд найрамдах улсын ерөнхийлөгч болох гэж тэмүүлээгүй бол Куропаткин япончуудын толгойг хага цохих байсан даа гэж Брагин итгүүлэн яриад түүнээс ч сонин хэд хэдэн мэдээ чимээ сонирхуулав.

	— Энэ хүн юмыг их мэднэ шүү гэж Варвара Самгин шивгэнэжээ.

	Гэтэл Брагин ч балай юм ярьж, ер Варварынхаас аваад айл бүхэнд тийм дэмий балай юм ярилцан суугааг Самгин мэдэж байв.

	«Лав олон зуун, айлд ингэж байгаа биз» гэж Самгин бодно.

	Тэр үдэш түүнээс балай юм болов. Гялалзсан мантгар улаан царайтай хүн ирж

	— Максим Ряхин гэж өөрийгөө танилцуулжээ. Ряхин бол өргөн мөртэй жижигхэн толгойтой богинохон ахархан цээжтэй, урт цүүчгэр хөлтэй, халуун тогоо шиг гэдэстэй ийм нэгэн байв. Түүний нямбайлан засаж хайчилсан цайвар сахал, цаана шигдсэн зугаатай цэнхэр нүд, мончгор хамар, зузаан хөх уруул энэ бүхэн дугариг царайд нь эс зохижээ. Ялангуяа хэтэрхий нарийхан хөнхөр дух, эр шилдээ хүрсэн урт цайвар үс нь эвгүй харагдана. Товчтой шар цэмбэн шаахай угласан хөлийн нь тавхай Виттын муухай палигар том тавхайг санагдуулна. «О» авиаг ихэд уртаар дуудаж байгаад Брагины ярих нь

	— Би бол өөдрөг үзэлтэй хүн. Орост өөдрөг үзэлтэй байхаас илүү сайхан юм үгүй. Үүнийг түүх бидэнд сургаж байгаа юм. Еврей нар шиг уурлаж бухимдаж суух хэрэг юу байна. Улс жаахан шуугьж, дүрсгүйтэж л байг. Хожим тэднийг чинь торлогдож орхино шүү дээ. Харьков Полтав хошуунд Оболенский хүмүүсийг хэрхэн торлогдож орхисныг санагтун гэжээ. Тэрээр нэг аяга цайг нэг амиар шахуу балгаж, балтгар гарын алгаар өвдгөө илж байгаад

	— Полтав мужид хөдөөгийн тариачид эзний эдлэн газрыг дээрэмдэхээр очжээ. Ондоо хошууны таван зуун эр тэгж яваа юм байжээ. Өөрснөө бол нутагтаа их амар жаргалтай суудаг гэнэ. Тэднийг шуугилдсаар уулгалан дайрч ирэхэд нэг өвгөн урдаас нь гарч очоод, «Цыцте!» гэж гэнэ. Оросоор бол «чимээгүй!» гэсэн үг шүү дээ. «Чимээгүй! Сергей Михайлович унтаж байна» гэсэнд цаадуул нь дуугүй болж баахан эргэлдэж байгаад яваад өгч гэнээ гэж ярихад нь Самгин түүнийг ажиглан сахлаа имрэн суухдаа, «Илжиг шиг эр юм даа» гэж бодож суужээ. Эхнэрийгээ харвал, тэр хошин яриаг дуулаад биш, тэр хүнийг өөрийг нь хараад инээвхийлэн байх шиг санагдаж, тэр Ряхины дух руу нударга буулгамаар дур хүрч байжээ.

	— Та юу ярина? Тариачдын үймээний тухай хэвлэлийн мэдээг та итгэдэггүй юу? гэж Самгины эрс асуусанд цаадах нь зугаатай нүдээр ирмэж

	— Энэ бол бодлого юм! Харгисуудыг айлгаж байх нь чухал. Хэрэв засгийн газар биднийг өөрийн талд туслуулаар татах гэж байгаа юм бол бидэнд өргөн их эрх мэдэл өгөх хэрэгтэй байна. Тийм эрхийг өгөх ч болно! гэж лавтай өгүүлээд лийрийн хальсыг нямбайлан арилгах зуур хүний сэтгэлийг тайвшруулах ондоо нэг шог яриа эхлэхэд нь энэ хүн ер «нийгмийн дотор тайвшруулах сэтгэл төрүүлэх» зорилго тавьж яваа хүн юм гэж Самгин ойлгоод тэндээс гарч өрөөндөө очжээ. Өрөөндөө ороод юу хийхийг бодон ядаж суутал эхнэр нь даруй нэхэн орж ирээд

	— Энэ хүн чамд тусгүй санагдана уу? Түүний хөхиүн занг нь би ихэд үнэлэн үздэг юм. Энэ чинь цаасны үйлдвэрийн захиргааны гишүүн, надад их хэрэгтэй, ер их баян хүн шүү. Одоо би энэ хамт нэг хуралд очих ёстой гээд Климийг үнсэж

	— Тийм ч ухаантай хүн биш ч гэсэн гайхамшигтай эр шүү! Бас хан боргоцойн гуа ургуулдаг юм гэжээ.

	Самгин санамсаргүй явсаар театрын тайзны ард орсон мэт санагдана. Тэнд гуравдугаар зэргийн жүжигчид үймэлдэж, өөрснөө шийнд гарахгүй, гарч буй ший ямар ч учиртайг мэдэхгүй байх нь бий. Самгин тийм хүмүүсийн дотор орсон шиг санах ажгуу. Самгин толинд хүнд бодолд дарагдсан өөрийнхөө хатангир бор дүрсийг хараад Францын нэг романд гардаг, «Амьдралд зовлон эрсэн» гэдэг үг санаанд нь оржээ. Тамхиа асааж утааг толь руу үлээсэнд толины наагуур бужгар утаа татаж нүүр нь хэдэн хормын төдий далдлагдавч нүдний шилний зэвхий хүрээ, хянган хамар, нимгэн уруул, шовх хар сахал дахин илхэн тусжээ.

	— За юу болов? гэж Самгин ганцаар чанга дуугараад цочиж эргэн харжээ.

	«Ер миний мэдрэл муудаж байгаа ажээ!» гэж бодоод толиноос холдохдоо, байн байн тэгдэг болсноо санаад сэтгэл баахан зовж байжээ.

	Самгин хувцаслаад салхинд гарав. Хотын дотор гэрэл гэгээ их баярын байдалтай агаад айлын цонхоор гал гэрэл гялбалзан гудамжнаа хүн олон их л хөлтэй байв. Гэвч ганц нэгээр яваа хүн бараг эс харагдах ба цөм хэд гурваараа нийлээд хэзээ ёзооноос чанга чанга ярилцан явахыг үзвэл тэд ямар нэг ер бусын сонин юм үзээд явцгааж байх шиг сэтгэгдэл төрүүлэх бүлгээ.

	Самгин урдаа явсан хэдэн хүнийг гүйцэн очвол

	— Тэгээд яагаа вэ? Хүнс хоолны зөөвөр зогсоно...

	— Мухлагийн наймаачин хожно доо.

	— Та чинь ажил хаялтыг эсэргүүцэж байгаа юм уу?

	— Би бол нэгэн саналын төлөө явна. Ажил хаялт бол олон нийтийн дургүйцлийг хүргэнэ... гэж өвөр хоорондоо ярьж явжээ.

	Тэд дэлгүүрийн цонхны гэгээнд орохдоо аяархан, харанхуй сүүдэрт орохдоо зоригтой чанга ярилцан явав.

	— Калуг хошуунд арван долоон эдлэнг шатаажээ... гэж бас ярилцах нь дуулджээ.

	Сүмийн олон хонх ер бусын түгшүүртэйгээр жингэнэж, мөргөлчдийг дуудна. Морин тэрэгний хөтөч нар морьдоо хэзээ хэзээнээс ууртай чанга гуядаж байх нь үзэгдэнэ. «Энэ хөтөч улс ер их тайван улс даа» гэж Самгин бодно. Энгэр заам задгай, сэгсгэр малгай тавьсан нэг эр хоёр хүүхэн сугадаад

	— Социал демократууд бол улс төрийн талаар балчир хүүхдүүд юм. Тэр Марат, Бауман энэ тэрийг би цугийг танина. Тэд бол дэмий чанга хашхирагчид мөн. Харин тариачдын эвлэл л түүхийг бүтээж чадна даа гэж их л шимтэй ярьж явав.

	Самгин тэндээс Гогиныд очихоор шийдэв. Тэндээс бүхнийг дуулж болно. Гогиныд очвол, тэнд галт тэрэг хөдлөхийн өмнөх буудлын байшин шиг дүүрэн улс цуглажээ. Самгин үүдний өрөөнд зогссон баян хатагтай, оюутан олны дундуур арайхийн зүтгэсээр их тасалгаанд орвол, чанга яригчаар ярьж буй мэт том дуу гарч

	— Эвлэрэнгүй үзэлтнүүд Булыгины думыг эсэргүүцэж байгаагийн улмаас та нар улс төрийн талаар зуучлах ямар нэг онол гаргаж байна гэсэнд

	— Худлаа!

	— Журамтай!

	— Ичгэвтэр юм!

	— Нөхөд өө, журамтай яриач ээ! гэж олон хүн нэгэн зэрэг ууртай бархиралдана. Самгины өмнө Редозубов зогсоод хажуугийнхаа хүнд

	— Эзний нь байхгүйд асуудлыг шийдэж байгааг Ефим чи харав уу! Энд чамаас ондоо тариачин хүн ганц ч алга шүү гэж итгүүлэн ярьж байв.

	Олон бүгд битүү шуугилдаж байтал нэг сөөнгө дуутай хүн

	— Хөрөнгөтөн бол хөрөнгөтөн. Тэд яасан ч ондоо болж чадахгүй... гэсэнд, олон бүгд

	— Энэ чинь Марат уу?

	— Бодвол мөн биз.

	— Бид ажил хаялтыг бүх нийтийн болгох ёстой... Редозубов

	— Эдэнд юуны ажилчин байгаа юм? Эдэнд ямар ч ажилчин байхгүй гэж амандаа үглэнэ.

	— Гайхуулж байгаа юм!

	— Та нарт хөдөлгөөнийг эзэмших хүч байхгүй шүү!

	— Та нарын арчаагүйг Нэг сарын есөнд нотлон харуулсан биш үү... 

	— Одесст «Потемкин» онгоц дээр юу болсон бил ээ? гэж аанай олон хүн танхим дүүрэн орилолдов.

	Олон хүн ингэж зэрэг зэрэг тэсэшгүй шуугилдаж байхад нөгөө сөөнгө хүний хоолой олон харуул, сүхний чимээн дундаас хөрөөний хяхнах дуун тодхон дуулддаг шиг ялгаран дуулдаж байх нь хачин санагдана. Тэр хүн

	— Та нар ажилчны гараар могой бариулж чадахгүй шүү гэж бархирч байв. Гэтэл нэг хүн

	— Бидний сэхээтэн нар ажилчин тариачны хүчийг дэмий сүйтгэхгүй, нэгэн дор нэгтгэх ёстой гэж орилно. Тэртээ булангаас алтан шар товчтой цамц бүхий гуулин бөндгөр толгойтой хүн гэнэт өндийж

	— Эвлэлүүдийн Холбоо бүх нийтийн ажил хаялтын төлөө саналаа хэлнэ гэдэгт би итгэж байна... гэж бархирсанд ямар нэг юм хагарч цуурах адил их чимээ гарч, нөгөө хүн гараа сарвалзуулсаар доош ороход олон бүгдээр хөхрөлдөн алга ташив. Самгин үүд тийш дөхөв.

	Самгин тэр Гогиныд очоод шинэ юм юу ч олж дуулсан нь үгүй. Аанай олон хүн цуглаад өөрсдийн «улиг болсон үгээ» ондоо болгохгүй гэсэн шиг зөрөлдөн хашхиралдаж байжээ. Тэд үг хэлэхдээ хэдийгээр баримтыг түшиглэх боловч цаанаа уг баримтыг ердөө хайхрахгүй байгаа мэт санагдах бүлгээ. Явж явж үймээн самуун дэгдээгчид аж амьдралыг бүтээхгүй, тэрхүү самуун цагт хүчийг энх цагийн амьдралд хуримтлуулсан нь дийлэх болно. Самгин гэртээ хариад энэ бодол саналаа тэмдэглэн бичээд унтжээ. Маргааш өглөө нь Анфимьевна зэвтэй төмрийн өнгөт дээлтэй орж ирээд өглөөний цай барихдаа

	— Талхны газар ажил хаясан болохоор шинэ талх байхгүй гэжээ.

	Самгин дуугарсангүй.

	— Бас трамвай явахгүй болжээ.

	— Тийм үү?

	— Аягүй бол, сонин гараагүй байх...

	— Уухай... 

	— Клим Иванович аа, хаантай ингэж хэдий болтол наймаацалдах юм бэ? гэж Анфимьевна тарган гуяа тулж зогсоод санаа дундуур янзтай асуусанд Клим муухан инээмсэглэж

	— Мэдэхгүй л дээ гэжээ.

	— Хаан одоо бууж өгмөөр юм. Манай тогоочоос бусад нь хааны эсрэг ханджээ.

	— Манай тогооч юу гэж байна? гэж Самгин баахан алиалан асуусан боловч эмгэн дуулсангүй, аяганы шүүгээний тэнд очоод ууртайяа

	— Хотын түрүүч цагдаа нар хүртэл эргэлзэх болжээ. Өчигдөр Грузинд ардуудыг хөөж, бас зодоон болж, түрүүч цагдаа нарыг жанчсан дуулдана. Доод Новогородод бас тийм явдал болсон юм байх аа... гэж ярив.

	Самгин түүний бөгтийсөн өргөн нуруу, мойнийж салганасан том гарыг хараад «Энэ эмгэн үхэх цаг нь болжээ» гэж бодоод

	— Хаан хэнд байраа тавьж өгөх бил ээ? гэсэнд

	— Хэнд ч яадаг юм. Манайд чинь ухаантай улс бий. Тэднийг ямар цугийг нь Сибирьд хөөсөн биш. Чамайг болгосон болно. Хүн мундахгүй шүү... гээд найгалзсаар явах нь ур муутай ширмэн хөшөө адил харагджээ.

	Самгин эхнэрээ босохыг хүлээсэнгүй шүдний эмчид очихоор явав. Гадаа тэнгэр сайхан, тунгалаг наран мандаад агаарт хонхон дуу наадан, оройн мөргөлд очсон Москва хотын баян тарган хүмүүс сүмээс гарч явах нь харагдана.

	Гэтэл нөгөө гоё хувцастнууд явсаар нүүр амаа гурилдсан талхчин, бор бор нүүртэй үсэг өрөгч, трамвай, төмөр замын ажилчин олны дотор уусан үзэгдэхгүй болж байхыг Самгин олж харав. Тэрхүү ажилчин хүмүүс нарийн гудамж болгоноос арав хориороо гарч ирээд харь газрын улс шиг хотын гудамж, дэлгүүр барилгыг сонирхон чимээгүй ажиглан явна. Тверийн гудамжинд ойртох тусам хүн олон болж, Самгины сэтгэл зугаатай боловч биеэ барьсаар явжээ. Тэрхүү ажилчин олон сайхан сэтгэлээр үг ярилцан энэ тэрийг харж зугаатай инээлдэн явахад нөгөө эрээн мяраан хувцастай улс тэдэнд татагдан нийлсээр авай. Тэдний дотор үнэтэй цэнтэй арьсан дээлтэй баячуул, гимназийн сурагч, цэвэрхэн хувцастай хотын борчуул, үгэнд дуртай сэхээтэн, орилоо чанга дуутай оюутнууд, гоё даруу хувцастай эхнэр хүүхнүүд цөм хутгалдан явна. Тэрхүү эрээн мяраан хувцастай хүмүүс санал нэгтэй ажилчдын дунд хөнгөнөөр уусан нийлж байхыг Самгин олж харсаар байв. Страстын талбай орохоор яваа Самгин ч Тверийн гудамж чиглэн яваа тэр олны дотор хамт хутгалдан явав.

	Нэгэн нарийхан гудамжнаас зургаан морьтой хотын түрүүч цагдаа гарч ирээд олны дунд орж, ташуураа хайхрамжгүй годгонуулан, эмээлийн дээр найгалзан явж харагдав. Тэр хоёр гурван минут хэртэй номхон томоотой явж байтал гэнэт чих дүлийрэм исгэрэлдээн орилоон болж, Самгины урд явсан атигар бага хүн хажуудаа явсан нэгний мөрнөөс шүүрэн авч өндөлзөж байгаад

	— Наад зургаан хөлт нохдыг намнагтун! гэж чанга бархирч байв.

	Олны дунд самгардсан морьд нэгэн зэрэг толгой хаялан цовхчиж байхад цагдаа нар мөн нэгэн зэрэг ташуур далайн оньсон түлхүүрт тоглоом адил хойш урагш найгалзан харагдав.

	— Яалаа гэж зодов? Яалаа гэж? хэмээн нэг хүн часхийтэл хашхирах дуун гарав. Модоор ус цохих шиг цалгих их чимээ хэдэн удаа гарч, олон зуун хүн нэгэн зэрэг улайран орилолдох сонстож, олон арван гар сарвалзан, морьдын жолоо цулбуураас шүүрэн авч, унасан хүнийг мөн гараас нь, шинелиэс нь татаж байх нь харагдана. Нэг цагдаагийн хоёр хөлөөс хоёр хүн зэрэг ч чангааж, цаадах нь эмээл дээрээ тогтон ядан, нүдээ том болгоод бархирч байв. Бас нэг нь урагш тонгойн морины дэлээс зуураад хөтлөгдөн явав. Нөгөө дөрөв нь эс харагдана.

	Цагаан толгойтой өндөр хүн мөрөн дээгүүрээ цус савируулан

	— Яалаа гэж энэ вэ? гэж хүн болгоноос асууна.

	Энэ бүхэн тийм ч аймшигтай санагдсангүй байтал харин нөгөө олны орилоон исгэрэлдээн намдмагц жигтэй аймшигтай болжээ. Хэн нэгэн насан өөд болсон хүний хойдын буян үйлдэх мэт уянгалаг дуугаар тодхон үг хэлсэнд олон бүгдээр аймаар чимээгүй болов. Олон арван нүд бүлтгэнэн, огт үзээгүй ер бусын амьтан харсан шиг нөгөө морьтой цагдааг ширтэж байв. Тас хар үстэй толгой нүцгэн залуу хүн хотын түрүүч цагдаагийн сэлмийг шувт татан авч хуйнаас сугалан өвдөг дээр тавьж хуга дараад морины хөлийн дор хаяжээ. Самгины ард нэг хүн

	— Одоо түүнийг алах биз гэж дуу гарсанд ондоо хэн нэгэн бээр

	— Тэр сэлмээр нь цавчин алах байжээ гэж дуу гарчээ.

	Түрүүч цагдааг шуудай адил морин дээрээс татан унагаж олны хөлийн доогуур чирч явахад цаадах нь үс ноос болсон амаа хачин хөдөлгөж муухай орилно. Нүүр нь мөс адил хөхрөөд харагдахгүй болж, зөвхөн орилох нь сонсогдоно. Будаг болсон оготор дээлтэй хүн Климийн хажууд зэрэгцээд зогсож байв. Тэр хүн бүхэл толгойгоор өндөр тул ширүүн сахал нь Самгины чихийг гижигдэнэ.

	— Тэд үүнийг бас ташуурдаж хаях нь дээ гэж тэр хүн томоотой өгүүлнэ. Тэр хүний царай олны дотор элбэгхэн тохиолддог суздаль хүний янзтай хүйтэн харагдах ба оготор дээл өмссөн биш, пальтоны хормойг тайрч өмссөн ажээ.

	Нөгөө цагдааг явган зам дээр чирч гаргаад банз мод адил хана туурга түшүүлэн орхиж, нэг хар гар цухуйж малгайг нь өмсгөсөн авч цагдаа малгайгаа авч нүүрээ арчаад сугандаа хавчуулав.

	«Эд түүнийг алсангүй. Гаднын олон хүн байхад хавчигдаад чадсангүй дээ» гэж бодоод Самгин санаа алджээ.

	Ингэж бодох гэдэг шал балай хэрэг гэж Самгин мэдэж байв. Гэвч тэр цагдааг алдаг болов уу гэж хэдэн мөчийн турш сэтгэл айхавтар түгшиж байтал түүнийг алсан ч чадах байтлаа алалгүй орхисон тэр хүмүүсийг хүндэтгэн, талархах маягийн сэтгэл гэнэт төржээ. Самгин урьд нь ийм юм огт бодож үзээгүй тул дотроо баахан ичингүйрч байжээ. Самгин тэр олны нүүр царайг сайтар ажиглана. Тэдний царайг үзвэл, гурван жилийн өмнө хоёрдугаар Александр хааны хөшөөнд очиж мөргөхөөр Кремлийн орд тийш яаралгүй алхан явсан тэрхүү ажилчдын царайтай тун ч адилхан харагдах агаад гэтэл царай нь адилхан атал хүмүүс нь шал ондоо ажгуу. Хоёрдугаар Николай хаанд бараалхахаар Гапоныг дагаад яаралгүй явж байсан сайх ажилчидтай ч огт адилгүй харагджээ. Эд хэнийг дагаж юуны тулд явна вэ? гэдгийг мэдэхэд тун бэрх ажээ. Тэд улаан туг барьсан ч үгүй, хувьсгалын дуу дуулсан ч үгүй, мөн л хөдөөгийн хүний маягаар яаралгүй алхана. Эдний дотор сэхээтнүүд цөөнгүй харагдавч Корнев мэтийн хүн нэгээхэн бээр эс үзэгдэнэ. Сэхээтнүүд бол нөгөө «учрыг тайлбарлагч ноёд» гэсэндээ ажилчдын толгойд явалтай байтал цагаан талханд чимэг болгож түрхсэн цэцгийн үр адил олны дотор энд тэнд тархан явна. Тэдний нэгэн болох, араас нь харвал Гусаров шиг эр

	
— Ажилчин анги хөдөлмөрийнхөө шийдвэрлэх ач холбогдлыг гүйцэд ойлгосон цагт... гэж чанга дуугаар номнож байв.

	Гэтэл хажуугаас толгойгоо боосон, бужгар сахалтай идэр хөвгүүн будаг болсон цамцтай хүнд

	— За боль доо! Чи ямар гуйлга гуйх гэж яваа юу? гэж хашхирч байх нь сонстов.

	— Яшук минь, битгий уурла даа.

	Жагсаалын түрүүч ямар нэгэн юм мөргөсөн мэт зогсоход олон бүгд далайн долгион нэт үелзээд өөрийн эрхгүй шахалдан иртэл

	— Юу болов? Явуулахгүй байна УУ? Цагдаа ирсэн үү? гэх дуун гарав. 

	Гэтэл нэг нөхөр

	— Нөхөд өө, урагшаа! Алив та минь яваарай! гэж онц сэргэлэн дуугаар захирах мэт чанга уриалжээ.

	— Хасаг цэрэг иржээ.

	— Зодож байна уу?

	— Харагдахгүй байна.

	Олны дотор хэд хэдэн удаа муухай чанга хараах дуун гарч олон бүгдээрээ нэгэн зэрэг хөдлөв. Тэртээ хасаг цэрэг шивээ хашаа адил нэлээн чигжүү жагссаныг Самгин олж харжээ. Тэдний толгой хариугүй жижигхэн харагдах ба саравчит малгайн улаан цэмбэн хүрээ дороос бараг цөм нэг ижил бөөн үс цухуйлгажээ. Тэр улаан хамартай цэргүүд малгайн дороос цөм ижил бөөн үс цухуйлгасан нь нэг л ижил, сүрхий биш харагдах бөгөөд унасан морьд нь мөн нэгэн адил, жижигхэн сэгсгэр харагдах тул тоглоомын цэргүүд мэт үзэгдэнэ. Хасаг цэргийн монхор дарга унасан морио хөндөлдүүлэн зогсоогоор морин дээрээс тонгойж хэсгийн цагдаагийн дарга болох овор том биетэй хүний үгийг чагнаж байв. Цагдаагийн дарга цагаан бээлийтэй гараа дээр өргөөд зогсож байснаа олны зүг эргэж

	— Хаашаа зүтгэсэн бэ? Тарцгаа... гэж жигшсэн буюу гуйсан мэт чанга бархирах нь дуулдав.

	Хасаг цэргүүд морины толгойг эргүүлэн ташуур далайн хөдөлтөл гэнэт олон бүгд цөм муухай орилолдон, исгэрэлдэн урагшаа уулгалан дайрчээ. Самгин тэдний дотор хавчуулагдан, газраас хөндийрч түрэгдсээр нэг мэдвэл морины бөөр лүү толгойгоор шааж зогсжээ. Түүний дээр нэг хүний малгай ойчив. Чихэн дээр нь нэг хүн янцаглана. Хуйлран дайрах олон хүн Самгиныг бас түрж нэг мэдвэл Скобелевын хөшөөний дэргэд аваачжээ. Түүний дэргэд шүүгээ адил том дөрвөлжин биетэй буурал хүн зогсож байжээ. Тэр хүн өмхий хүрний арьсан дээлийн энгэрийг ярсан нь шүүгээний хаалгыг нээсэнтэй адилхан харагдаж, дотроос нь судалтай даавуу цамцтай учиргүй цүндгэр гэдэс цухуйж байжээ. Тэр хүн малгайгаа ар шил рүүгээ дарж.

	— Эзэрхэг түрэмгий, яргачид... гэж аргил дуугаар бархирна.

	— Хаант засаг сөнөтүгэй! гэсэн уриа олны дотор энд тэндгүй цуурайтаж, олон бүгд талбайд багтан ядан, хуурсан хар будаа адил бужигнаж гарав. Тэр бужигнаан дунд морьд цовхчиж, чулуу шиг хөлдүү байсан газар морьдын хөл дор нялцганан, морьтой цэргүүд найгалзан бөхийж бараан солгойгүй ташуур буулгаж байхад олон бүгд толгой далдиран

	— Сөнөтүгэй! Мориноос нь татаад хая! гэж исгэрэлдэж хашхиралдаж байв.

	Нэг мэдвэл хасаг цэргүүд хэд гурваараа, ганц нэгээрээ сарнижээ. Хасаг цэргүүд олны зүг дайрахыг больж, зөвхөн биеэ хамгаалан зогсжээ. Зарим нь хоёр гараар жолоогоо чанга атгаад эмээл дээрээ тайван сууж бусдыг ажиглаж байв. Нэг цэрэг малгайгаа унагаад инээж байсан мэт нүүрээ хачин муухай үрчийлгэж харагдана. Самгин урагш хөдөлж

	— Зэрлэгүүд. Байг! гэж хашхирсан боловч олны тэр их чимээнд өөрийн дууг олж сонссонгүй ажээ. Гэтэл хөшөөний ард олон хүн бөөгнөөд ямар нэг хүнд юм өргөж байгаа шиг айзам нийлүүлэн

	— Хаан сөнө-түгэй! Хаан сөнө-түгэй! гэж хашхиралдаж байв.

	Цагдаагийн явган цэрэг ирсэн боловч олны дотор нийлмэгц талбайгаар нэг тархжээ. Мужийн жанжин захирагчийн байшингийн цонх бүдэг гэрэлтэж, дотор нь хүний хар сүүдэр сүүдгэнэнэ. Гэтэл цонхонд улаан гал дүрэлзэн хажуугийн цонх гэнэт хаг үсрээд шилний хагархайгаар тургив.

	Самгин олны дотор шахагдсаар Леонтьевын нарийн гудамж руу орохдоо «Үнэндээ бол энэ ялалт мөн. Ажилчид ялжээ» гэж боджээ. Самгин тэрхүү аймшиггүй чин зоригт хүмүүсийн царайг ажиглав. Тэд ялалтдаа бахдаж, баярлан шуугилдах биз гэж Самгин бодож байв. Гэтэл хуучин бохир оготор дээлтэй, сахалтай, өндөр хүн хана түшээд

	— Тэр зуутын дарга тэнэг мал! Тэр ч лав зохих шангаа авах вий! гэж туйлын тоомсоргүй ярьж байв.

	Хавчдаг шилтэй залуу эмэгтэй тэр хүний зүүн гарыг нусны алчуураар боож байхад цаадах нь нөгөө гараар духныхаа хавдрыг дарж үзнэ. Түүний нэгэн адил жанчигдсан зургаан хүн цасан дээр тархан сууцгаана.

	— Явган цэргийг морин цэргийн түрүүнд оруулж болдог юм уу? Урьдаар морин цэрэг оруулж зохих зайг барьж явган цэргийг оруулах биш үү. Явган нь дийлэхгүй болбол морин цэрэг ороод цавчилж хаяна шүү дээ. Гэтэл тэр хэнхдэг рүүгээ цохиулсан даа.

	— Зөв шүү! Хажууд нь гал хамаанд байхад усаар цутгаж болох байсан гэж тойрон суугсдыг нэг нь дэмжив.

	— Тэднийг тийнхүү амаа ангайгаад зогсож байвал бид чинь шилэн хүзүүнээс нь халаагаад өгнө дөө.

	Нөгөө шархтай эр

	— Танд маш их баярлав. Та тун эвтэйхэн боож өглөө гэж нөгөө эмэгтэйд тал өгч, цусаар нулимаад, Явцгаая, нөхөд өө! гэжээ. Тэд буцаад талбай тийш явав. Самгин ч хойноос нь дагаж тэдний үг ярилцахыг чагнан явав.

	— Энэ гар бууг би тэр золигоос булаан авсан юм.

	— Муу нохой! Тэгээд яав?

	— Намайг буудна гэж бодсон бололтой газар үхэтхийн унаад мөлхөж байсан шүү.

	— Оюутнууд сайн нанчилдсан шүү.

	— Тэд чинь зодоо хийх дуртай улс даа.

	— Нэг тарган, баян авгай яасан зоригтой авгай вэ! Тэр хэсгийн цагдаагийн даргын намалдгийг нээж чадахаар хүн юм. Нохойн өөдөөс оготно дайрч байгаа шиг харагдсан шүү... 

	— Нэг хүн таягаар гуядсан... 

	— Нөхөд өө, сэхээтнүүд бидний талд байгаа болохоор... гэж тэд ердийн юм болсон шиг туйлын энгүүн ярилцан явах нь нэн ч гайхмаар байжээ. Тэдний ярианд уурсаж хорссон үг эс дуулдана. Самгины өмнө явсан улс цөм нэгэн зэрэг пижигнэн гүйлдэв. Талбайд олон хүн чих дүлийрэм хашхиралдаж байх нь сонсогдоно. Тэр нь зүгээр хашхиралдаж байгаа биш, айхдаа юм уу, өвдөхдөө орилж байх шиг санагдах ажгуу. Самгины араас нэг хүн дайрч, гараас нь шүүрэн аваад

	— Нөхөд өө, битгий хоцроорой гэж шуухинаж байв.

	 Тэд талбай руу уухилан дайрч оров. Гэтэл Самгиныг тойроод байсан хүмүүс айсан буюу гайхсан мэт нэг хэдий таг чимээгүй болжээ. Самгин байшингийн довжоон дээр үсрэн гарч харвал гудамжны буланд олон хүн учиргүй бужигнан, нэгэн үе урагш түрж, нэгэн үе гэдрэг ухарч байх нь харагджээ. Тэндээс Тверийн гудамж орох замыг жад барьсан шилмэл цэргийн суман хааж зогсжээ.

	Гэтэл цэргүүдийн ард нэг байшингийн дээвэр дээгүүр хэдэн хүн түймэр гарсан мэт арваганалдаж, цагдаа хасаг цэргүүдийн толгой дээрээс туйпуу, банз буулгаж байв. Бас ямар нэг утаа тоос татуулсан юм бууж байв.

	— Ура, Филипповчууд сайн байна! Ура! гэж баярлан хашхиралдах дуун сонсогдоно.

	Нүүр амаа гурилдаж, шуудай нөмөрсөн хүн, бас нэг дан цамцтай, сүрэл шаахай холхиндог угласан хүнтэй мөн баярлалдан ярилцаж байв. Нэг нь

	— Бидний хэдэн ажилчид мөн ажлаа хаяад гудамжинд гарч, томоотой зогсож байтал хасаг цэргүүдэд нүдүүлээд... гэхэд хэн нэгэн

	— Нүдүүлээд ий? гэж муухай орилох нь сонстов.

	— Тэгэлгүй дээ. Гартаа юмгүй улс чинь дэмий л гүйлдэх юм байна шүү. Зарим маань тэр байшингийн дээвэрт гарчээ.

	Байшингийн дээвэр дээгүүр сургуулийн багачууд адил гүйлдэх тэрхүү эрэлхэг хүмүүсийг Самгин харж, тоолох санаа төрсөн боловч чадсангүй. Тэд унаж үхэхийг юман чинээ бодохгүй, дээврийн яг ирмэг дээгүүр гайхалтай хурднаа язганаж модны тайрдас, банз, туйпуу, гөлмөн төмөр доош шидлэн байна. Түүнээс хасаг цэргийн морьд үргэж байх гэдэг жигтэйхэн. Самгин нүдний шилийг нэг авч, нэг хийж тэр дүрсгүй хүүхэд байлдан наадаж байгаа юм шиг хачин байлдааныг ажиглан зогсоно. Хасаг цэргийн морьд үргэж галзуу мэт давхилдахад унасан эзэд нь тас няс хийтэл ташуурдаж байх нь үзэгдэнэ. Явган зам дээр хэдэн цэрэг зогсоод нөгөө байшингийн дээвэрт гарсан хүмүүс рүү бууны амыг чиглүүлэн шагайж байна. Гэтэл тэр жигтэй орилоон бархираан дунд бууны дуу эс сонсогдоно. Нөгөө талхны газрын ажилчид дээврийн дээр хэвээр бужигналдах агаад суманд оногдсон хүн үгүй. Энэ бүхнийг харж байхад аймаар юм ер үгүй, харин учир нь олдохгүй юм байх шиг санагдана.

	Энд тэнд хүмүүсийн ууртай ширүүн ярилцах чимээ эс тасарна.

	— Яндан халхалж байна.

	— Хэрэв үзэлцье гэвэл, ганц биеэ яагаад ч хамгаалж болно шүү гэж хэн нэгний сэтгэл хөөрөн бархирахад ондоо нэг нь түүний хорыг малтаж

	— Чи тэгвэл тэр цэргүүдийн өөдөөс очиж, улаан нударгаар дэлс л дээ! Бид биеэ хамгаалах байсан бол энд ингэж гозойж байхгүй шүү гэнэ.

	— Та минь, тэднийг туйпуугаар балбах юм сан...

	Гэтэл мөнөөхөн гараа боолгож байсан хүний танил дуу гарч

	— Тэр дээвэр дээр байгаа хүнийг сум онохгүй. Сум гэдэг чинь тахийж явдаг юм биш гэж итгүүлэн ярьж байх нь сонстов.

	Ер олонх хүн тэр болж буй явдлыг, хүүхэд багачуулын сүрхий зодолдохыг харж байгаа нас бие гүйцсэн дайчид шиг дуугүй харж зогсоно.

	— Цэргүүд нэмж ирлээ гэж хэн нэгэн гунигтай өгүүлэх нь сонстож буун дуу зэрэг пижигнэх битүү чимээ гарав.

	— Уухай!

	— Энэ чинь хий буу тавьж байгаа юм аа.

	— Хий буу тавьж байгааг бид мэдэж байна.

	— Тэгсэн ч нөхөд өө, эндээс зайлъя.

	Самгины хавиар зогсож байсан улс цөм буцаж, Леонтьевын гудамжаар яаралгүй алхан явахдаа араас дуудах вий гэсэн шиг эргэн эргэн харж байв. Самгин ч мөнөөхөн Петербургийн Выборгын талд явж байсан шигээ сэтгэл тайван алхаж байжээ. Самгины сэтгэл ер ямар нэг муугүй тоглосон жүжиг тоглох сургууль үзээд итгэл төгс буцаж яваа хүн шиг сэтгэл дүүрэн явжээ.

	Түүнээс хойш долоо хоног хэртэй Самгины санаа сэтгэл их л өндөр явжээ. Харин эхнэр нь ихэд айж түгшиж байхад дотроо тавлан инээх ажгуу. Варвара өглөө болгон сониноос ажил хаялт улам олон болж, тариачны хөдөлгөөн өрнөж байгаа тухай, Москва руу хүнсний тээврийг хорогдуулж байгаа тухай мэдээ олж уншаад

	— Юу л болдог бол! Клим чи юу гэж бодож байна? гэж улиглах ажгуу. Мөн гайхсан мэт дал мөрөө өргөөд

	— Засгийн газартай тэмцэхдээ биднийг өлсгөж алах гэдэг нь юу вэ. Бид ер ямар хамаатай юм бэ? гэнэ.

	Ганц Варвара ч биш түүний танил нөхөд мөн нэгэн адил бухимдана. Энэхэн үед нөгөө «урт чихтэй» Брагиныг хүн болгон шүтэж тахина. Брагин үсээ тайраад нөгөө улаан зангиагаа орхиж судалтай хөх зангиа зүүх болсон тул шүдгүй өвгөний эрүү адил өөдөө эвхэрч шамшийсан муухай эрүү нь ил харагдах болж, улаан хамар нь унжаад ер нүүр нь сунаж урт болсон шиг харагдана. Брагин ханиалгаж, тургиж байгаад ярих нь

	— Хүмүүс гудамжнаа гарч, жанжин захирагчийн цонхон дор зодоон нүдээн хийсэн мөртөө ямар ч шаардлага тавилгүй тардаг жигтэй сонин юм. Арван нэгэн хүн алагдаж, гучин нэгэн хүн шархадсан байна. Энэ юу вэ? Манай нам хаана байна? Олон түмний улс төрийн удирдагч хаана байна аа? гэнэ.

	Самгин үг эс дуугарна. Үнэндээ улс төрийн удирдлага байсангүй, жолоодох хүн алга. Жолоодогч байхгүй социалистуудын нам ажилчны хөдөлгөөнд ямар ч үүрэггүй болохыг үзвэл тэр Жагсаалаас хойш сэтгэл дүүрэн явдаг болсноо Самгин тэрхүү Брагины гомдоллон хэлснээс хойш сая ойлгожээ. Сэхээтнүүд хэдий тэр жагсаалд оролцох боловч хар багаасаа утга зохиол уншиж, «ардад хайртай болсон» цагаан сэтгэлтэй улсаас цаашгүй ажээ.

	Брагин ажилчны идэвх муутай байгаад унтууцахдаа, тариачны идэвх хэчнээн их байгаад ямар ч нэмэргүй гэж бодно. Тэрээр

	— Тэр чинь Пугачевынхны явдлын эхлэл мөн гэж сормуусаа хүн шиг дээрээс нь доош нь биш, шувуу шиг дороос нь дээш нь болгоно.

	Ряхин мөн сэтгэлээр унаад хийд ямар нэг төвөгтэй гогцоо шиг юм зурж байгаад

	— Үнэндээ дэмий арцалдаж, дүрсгүйтэж байна даа. Энэ засгийн газар уу! гэж сүүрс алдана.

	Редозубов бол дотроо илт баярлан явна. Нэг цуглаан дээр Самгинтай уулзаад

	— Энэ тариачдыг үзэв үү? Эд та нарт жигтэй юм үзүүлнэ дээ! гэжээ.

	Самгин хариу үг дуугарсангүй, хүний урамд түүнийг харсан ч үгүй өнгөрчээ. Урьд Толстойн үзэл баримтлан явсан энэ хүн нэг л болгоомжлох сэтгэл төрүүлэх ажгуу. Өчигдөрхөн «ардыг хайрлан» явсан бол одоо ардаас айдаг болсон тийм хүн нэлээн олон үзэгдэх боловч Рядозубов тэднээс ялгаатай нь тариачин ардууд газрын эздийн аж ахуйг түйвээсэн тухай ярихдаа илт тавлан ярих нь бий. Түүний цадиггүй зан байдал нь нэг л сэжигтэй, өдөөн хатгах байдалтай авч санаа сэтгэл нь Самгины санаа сэтгэлтэй нэг л нийлж байх шиг санагдах бүлгээ.

	Самгин биеэ барьж хэзээ хэзээнээс улам дуугүй явах болжээ. Өглөө сонины сүржин мэдээ уншиж, өдөр гадагш гарч, хурал цуглаанаар орж бусдын үгийг чагнан ажиглах ба танил хүмүүстэй уулзаж энэ тэрийг асууж лавлах боловч өөрийн саналыг эс хэлнэ. Өдөр дандаа гуанзанд хоол идэх бөгөөд ер эхнэртээ нууц ажилтай яваа дүр үзүүлэхийг оролдох ажгуу. Самгин үргэлж сэтгэл санаа хүнд, санасан бодсоноо дандаа дотроо агуулан явах тул нэг мэдэхэд тэр нь дэлбэрч ямар нэг хэлэх хэлэхгүй үг хэлж, хэрэг түвэг гаргах вий гэж айж явах бүлгээ. Эцсийн эцэст тус орны дотор элдэв үйл явдал олон гарч байгаа нь яваандаа замаа цэвэрлэн байгаа явдал мөн гэж итгэх болжээ. Самгин аж амьдралын, тэрхүү санаанд оромгүй муу ёрын үнэнийг олох гэж элдвээр оролдох боловч түүнд нь бүх амьдрал байдал садаа болдог билээ.

	Петербургт ажилчин депутатуудын зөвлөл байгуулагдав гэж сониноос олж уншаад Самгин машид гайхжээ. Варвара ч уншиж байсан сониноо амны алчуур адил хумхиж муухай аашлан

	Энэ бас юу гарч ирэв? гэхэд нь Самгин

	— Ажилчны байгууллага гарчээ гэж бодлогошронгуй өгүүлсэнд Варвара бүр ихээр унтууцаж

	— Хруталев-Носарь, Троицкий, Фейт гэдэг чинь ямар улс вэ? Бас Кутузов шиг улс уу? Кутузов ер яасан бэ? гэжээ.

	— Мэдэхгүй.

	— Шоронд орсон биз.

	— Магадгүй.

	— Та нар цөм шоронд орж байж энэ явдал эцэс болох биз.

	— Тийм байж болно.

	— Эсхүл та нарыг дахин цохих биз.

	— Харж л байя.

	— Шал балай юм! гэж Варвара сониноо шал дээр шидэж гарч оджээ. Самгин тэр сониныг авч үзвэл нутгийн захиргаануудын их хурал болж, тэд мөн л нам байгуулахаар шийдсэн тухай бичжээ.

	«Гүн Гейден, Милюков, Петрункевич Родичев», гэж уншиж байхад хуучин даргын нь нэр бас харагджээ.

	Ажилчны зөвлөлийн зэрэгцээгээр бас том том эвлэрэнгүй үзэлтний нам байгуулагдаж буй тухай олж уншихдаа сэтгэл бага тайвшрах боловч «нэгэнт хожимджээ» гэж бодно.

	Самгин «Улс төрийн шалгарсан бодлоготон, авьяас билигт хүмүүс» гэж дурсан санаж сэтгэлээ түр боловч илбэн засна.

	Тверийн гудамжинд жагсаал болоход ажилчид, мөнөөхөн байшингийн дээвэрт ассан талхчид хасаг цэрэгтэй аймшиггүй тулалдаж байсан хийгээд ер олон түмэн хотын байшингуудыг нарийн ажиглан харж явсныг санаад «Ажилчны зөвлөл бол нийгмийн хувьсгалын шугамаар гарч буй хөдөлгөөн гэж боджээ.

	«Социалистууд үгүйгээр нийгмийн хувьсгал гарч болох юм» гэх зэргээр Самгин сэтгэлээ хуурах гэж элдэв өнгөөр бодож сууснаа хувцаслан гадагш гарчээ. Гудамжаар яваа хүмүүсийг ажиглавал мөн л Климийн нэгэн адил санаа зовонгуй их дүнсгэр явах ажгуу. Гудамжнаа ер хүн олон, ажилчид ч олон явна. Тэд цөм яаралгүй тайван алхацгаах нь нэг бол баярын сэтгэлтэй, нэг бол ямар нэг явдал гарахыг хүлээсэн мэт хоёрдмол сэтгэгдэл төрүүлж байжээ.

	Үүнийг үзээд «Эд ямар нэг хэрэг явдалд завсардан оролцож сэтгэлээ зугаацуулж дасжээ» гэж Самгин эрхбиш бодно. Хүмүүс өвөр хоорондоо их л аяархан ярилцах ба сэтгэлд үлдэцтэй зүйл огт эс ярина. Тэд дандаа мах, тосны үнэ нэмэгдэв, хотод түлээ түлш ховордов гэж ярилцах нь хот даяар нэгмөсөн нам жим болох болов уу гэж эрхбиш санагдуулах ажээ. Хэдий хүчтэй биш авч муухай чийгтэй салхин үлээж, сэгсгэр үүлний завсраар хөх тэнгэр харагдах нь хүний нүд шагайж байх шиг. Ер нэг л тусгүй уйтгартай өдөр байлаа.

	Дараа нь «Үндсэн хуулийн» зугаатай өдөр болсон авч мөн л салхитай өдөр байв. Хорголжин өнгөт тэнгэр хотын дээрээс дарж, хүйтэн салхинд дээврийн цас хийсэж хүний хөлийн дор бужигнан унаж байв. Гэвч Москва хот даяар баяр хөөр болж хавар дулаарсан мэт хүмүүс жигтэй чанга чанга ярилцан, сүмийн хонхон дуу онц тодхон жингэнэнэ. Минжин малгайтай томоотой эрцүүл, ангийн үсэн дээлтэй эхнэрүүд, цэнхэр хөх хувцастай цэргийн жанжид тарган морьд хөллөсөн гоёмсог тэрэг, чарганд сууж, хотын гудамжаар жирэлзэн өнгөрнө. Хотын гудамж ер сүүлийн хэдэн жил үзэгдээгүй олон хүнтэй байв. Баяр хүлээж суусан тэр догь томоотой улс сая дулаан байшингаас гарч, гудамжаар эцэс төгсгөлгүй цуврах олныг их л ивээнгүй ширтэн, заримдаа малгай бөнжгөнүүлэн толгой дохин өнгөрч байх нь үзэгдэнэ.

	Стратонов тайж нарын, улаан хүрээтэй саравчит малгай өмсөөд агсам морь хөллөсөн чарганд сууж явав. Бас Ряхин Варварын бүслэхээр тэврээд амаа жигтэй дугариг болгон тас тас хөхөрч явжээ. Самгины танил эрдэмтэн, өмгөөлөгч, сэтгүүлчид харагдах бөгөөд өвгөн Гогин таяг гозолзуулан, сахлаа хөдөлгөсөөр өнгөрчээ. Редозубовын өнгөрөхийг үзвэл хүнд маягийн дээлийн нь элбэнхэн зах өрвөлзөн хийсэж, өөрөө царай дүнсгэр гомдсон мэт харагджээ. Самгины хуучин дарга суусар малгай тавиад нэгэн омгор чарганд багтан ядан явах агаад хар азарга морин урд хөлөө махийлган дээр дээр өргөж гудамжны дэвсмэл чулууг эвдэх гэсэн мэт чанга чанга цавчилна.

	Самгин сэтгэл дүүрэн байдлаа алдахгүйг хичээн юу ч бодож санасан юмгүй хэв нэг алхаж явав. Үдшийн бүрий болж, хотын гал гэрэл гялбалзан, гудамжнаа улам хөлтэй, улам шуугиантай болов. Театрын талбайд ойрхон нэгэн нарийхан гудамжнаас хоёр зуугаад хүн бөөнөөр гарч ирэв. Тэдний түрүүнд дандаа урт дээлтэй бавгар сахалтай хүмүүс үзэгдэх ба тэд төв гудамжнаа гарч ирээд хэдий уйтгартай боловч жигд аялгуу дуугаар:

	«Тэнгэр, эзэн хаан..» гэж дуу аялна.

	Явган замаар явагсад зогсож нэг хүн

	— Юунд ингэж дуулна? гэж инээдтэйгээр асуух нь сонсогджээ. Гэтэл олон бүгд ямар нэг эвгүй юм болсон мэт ууртай чангаар

	— Хөөрөгт цоор татдаг цаг мөн үү!

	— Үхээнц дорой хэрэг байна!

	— Хүүе, та! гэж эгдүүцэн цуугилдав. Хоёр оюутан хоолой нийлүүлэн

	— Хаант засаг сөнөтүгэй! гэж хашхирсанд олон хүн тэр хоёрыг хананд шахаж, урт гэгчийн сахалтай, зоримог хурц нүдтэй, алиа царайтай хүн

	— Ноёд оо, унтууцах хэрэггүй! «Хаант засаг сөнөтүгэй!» гэдэг ардын зүйр үгийг энэ өдөр хуучин данс харын газар тушаасан шүү. Оронд нь «Эзэн тэнгэр хаан өршөө»! гэдэг үг бүрэн эрх чөлөөтэй болсон биш үү! гэж итгүүлэн ярьж байв.

	Хөрөг барьсан улс хэдийн өнгөрөхөд үзэгчид инээлдэж, нөгөө урт сахалт муруй шүд ил гаргаад улам зугаатай чанга ярьсаар байв. Самгин түүнийг харж байснаа Москвагийн зочид буудалд оржээ.

	Гэрэл бадарсан саруул танхимд дарсанд халсан хүмүүс баярлалдан наргиж байв. Сайхан хоолны үнэр ханхалсан бүгчим бүлээн агаарт Самгины бие дулаацаж хоол идэх хорхой нь хүрсэн боловч сул ширээ байсангүй. Эр эм олон хүн хуучин бичгийн үсэг адил жирийтэл суужээ. Самгин гарахыг завдтал цагаан дээлтэй хоол зөөгч гулгасан мэт хүрч ирээд

	— Таныг урьж байна гэж эелдгээр хэлэв.

	Үүдний баруун хатавчинд Владимир Лютов Алина хоёр сууж байв. Лютов гар сунгасаар суудлаас өндөлзөн

	— Арван зургаан жил уулзсангүй шүү, суугтун! За сонин юу байна? Хааны тосыг шахаад ирэв үү? гэжээ. Алина өдий төдий бөгж гялалзуулан гар сунгаж

	— Володя, чи битгий бархир! Клим ээ, бид ч одоо өтөлжээ! гэв.

	Лютовын бие хатангир туранхай, толгой халзан, нүүр барзгарын дээр ер гэдгэнэж годгоноод худалдаачин хүнтэй тун төсөөгүй харагдах ба харин Алина хоргой торгон дээлтэй, эрдэнийн чулуун ээмэгтэй, хүзүүндээ одон шиг том гоёл зүүгээд суугаа нь мөнөөхөн том хөхтэй, ягаан нүүртэй ёстой Москвагийн худалдаачдын гэргийтэй нэн адилхан харагдах агаад аанай нүд гялбам гоё, атаархам залуу хэвээр ажээ.

	— За юу идэж уух вэ? Хэлээд бай! гэж Лютовын бархирахад Алина хуруугаар занаж

	— Чи дуугүй суу. Би хэнд ямар хоол барихыгаа мэднэ гэв. Лютов гараа алдалж

	— Алина мэднэ ээ. Өнөөдөр юутай баяртай өдөр вэ! Гурван Европын дайтай байна биш үү! Самчин чи хар, хэн их баярлаж байна? гэж үйлдвэрийн хэдэн том эзэн, гурвын зэрэг гүн, алдар нэрд гарсан арваад өмгөөлөгч, эрдэмтнийг нэрлээд эцэст нь инээхийн оронд

	— Хи хи гэж дуу гарчээ.

	— Юм ярихдаа хи хи гэдэг нэг муухай зан сураад байгаа юм гэж Алина зөөлөн сайхан дуугаар ярина.

	— Лина битгий уурла, би хи хи гэхийг больё. Самгин чи бодоорой, тэр олон эзэн манайх болно биз дээ, аан? Байрандаа гэж командлахад тэдний үгнээс хэн гарах юм бэ... хи. Самгин чи бид уулзаагүй уджээ. Чи буурал орж байна уу? Одоо бид нэг жимээр явах болно гэхэд нь Самгин

	— Ямар жимээр? гэв.

	Лютов хялар нүдээ эгц харах гээд аанай чадсангүй. Тэгэхээр нь нэг жүнз шар архи балгаж, хойноос нь юм идсэн ч үгүй, урт нарийхан хэл гаргаж уруулаа долоогоод

	— Богд Семен эрт урьд цагт Христосыг мэндлэхэд, «Эзэн тэнгэр минь одоо намайг тонилго доо» гэсэн шиг өдгөө олон хүн «Их үйл явдлаас намайгаа өчүүхэн бага юманд буулгаж тонилго доо» гэдэг болоо шив... гэж олон юм ярьжээ.

	Самгин түүнийг сэжигтэй хялайн харж, «Зальхай атал ухаантай этгээд» гэж бодож байтал ямар нэг шийгсэн хоол тогоотой нь авчирч өмнө нь тавьжээ.

	— Хоолны өмнө үүнийг балга гэж Алина нэг жүнз давирхайн өнгөт архи барив. Лютов

	— Наадах чинь пиконтой хольсон арцны архи! гэв. Самгин балгатал амыг түлэх шиг болж, Алинаг муухай харсан боловч цаадах нь ажиггүй ондоо янзын архи хольж байв. Лютов элдвийн хурц ёворгон үг ярьж Климийн хоол идэхэд, бас бусдын яриаг чагнахад садаа хийнэ. Дарсанд халсан улс юу гээд баярлалдан хашхираад байгааг мэдэхийн аргагүй байжээ. Олон хүний дүнгэнэлдэн инээлдэх, аяга сав хангинах, хутга сэрээ харшлах тэр их чимээн дундаас зарим хүний ярьсан үг өгүүлбэрийн тасархай, аялга үг төдийхөн ялгаран дуулдана.

	Самгин жигтэйхэн сайхан амттай хоол идээд хүүхдийн найрт суугаа том хүн шиг сэтгэл өег байв. Алина цүнхнээсээ хөх цаастай захиа гаргаад хөмсгөө өргөн их л шунаг уншина. Лютов хажуугийн ширээний улаан царайтай бүдүүн эртэй үг ярьж байв. Тэр бүдүүн эр атаархам инээхэд нь шилэн хүзүү нь жигтэй улайж байх нь үзэгдэнэ. Самгин эргэж харвал жаргалдаа ташуурсан сахалтай сахалгүй, тарган туранхай олон эрцүүл, үнэт эрдэнийн чулуугаар биеэ чимсэн тэнгэрийн зурмал хөрөг адил улаан хамартай эмс танхим дүүрэн сууж байв. Тэдний дээгүүр цэнхэр утаа манан татаад цагаан хувцастай зарц нар тэнгэрийн элч адил нисэн явахад халимагтай, халимаггүй, олон толгой дохиж, хөлстэй нүүрүүд инээвхийлж байх нь үзэгдэнэ.

	— Алина одоо шүлэгчдийг тэжээж байгаа даа гэж Лютов ярьж шилтэй архи тэмтрэхэд Алина түүнийг хориглон

	— Уухаа битгий яар гэнэ.

	— Тэдний дотор ачааны морин тэрэгний хөтөч шиг нэг мундаг залуу бий. Тэр ямар шүлэг бичдэгийг бүү мэд! Харин ууж идэхдээ ч мундаг даа!

	— Ноёд оо!

	 

	Ядуу хөдөлмөр хоёр

	Үнэнч шударга амьдарна... 

	 

	— Хаширтай чарлаа шүү! гэж Алина толинд харж

	— Худлаа ярина! Үнэнч биш байтал хамт сууна гэв.

	Алина Самгины аяганд өнгө өнгийн архи хольж их л хичээнгүйлэн хутгах агаад тэр холимог архийг уухад аятай санагдан Самгины толгой баахан эргэжээ.

	Найртай, хайртай эвлэнэ... 

	гэж нэг часхийсэн нарийхан хоолойтой хүн бархирсанд Алина

	— Тэнэг амьтан! гэж санаа алдаж, жүнзтэй архиа шүдний чигчлүүрээр хутгаж, — Харин манай Володя бол согтох тусмаа улам ухаантай ярина шүү! гэв. Мөн хөмсөг атируулан нүдээ онийлгож танхимын доторхыг ажиглан хараад

	— Чихрийн хайрцагтай адилхан байна гэв.

	— Шүлэгчдийг тэжээдэг байж шүлэгт дургүй хүн дээ. Ялангуяа миний бяцхан шүлгийг бүр ч тоодоггүй юм гэж Лютов Алинагийн хорыг малтана.

	Хэдэн хүн зэрэг өндөлзөн, танхимын тэртээ булан тийш харж

	— Нэг дуу дуулаач! Хүсэж байна! гэж хашхиралдана.

	— Хөөрч согтсон тэр олон хүн, салганан татганасан Лютовын дэргэд Самгин хамгийн томоотой, хамгийн эрүүл нь байв.

	Танхим дүүрэн хурсан олны шуугилдах чимээ туйлдаа хүрч, олон арван хүн нэгэн зэрэг

	— «Бороохой» гэдэг дуугаа дуулж өгөөч! Бид дуртай байна! гэж орилолдоно.

	Лютов сандал дээрээ найгалзан

	 

	Нэгэн авгай хоёр нөхөртэй байжээ.

	Нэгээр биеийг, нөгөөгөөр сэтгэлээ зугаацуулдаг байжээ. 

	Адаг сүүлд аль нь сайн, аль нь муу мэдэхгүй болжээ. 

	Ав адилхан хоёулаа сайхан санагддаг болжээ.

	 

	гэж нэгэн шад шүлэг хангинатал уншсанд Алина

	— Өөрийнхөө тухай, Макаровын тухай зохиосон шүлэг нь! гэж тайлбарлан, сайхан инээж, халууцаж улайсан нүүрээ арчив. Нүд нь тийм ч зугаатай биш авч цогтой гялалзана. Тийм сайхан хүүхэн хүний мөсгүй ийм муухай хүнтэй суудаг нь харамсалтай!

	— Худлаа! Макаров бид хоёр бол тэнгэрийн элч, чөтгөр хоёрын адил хүний сэтгэлийн тул явдаг хоёр. Бас гурав дахь нь бий шүү гэж Лютов ичгүүртэй хашхирч байв.

	— Володя, шал худал!

	— Би мэдэж байна. Хэдий мөрөөдөл боловч бий юм.

	— «Бороохой» дуугаа дуулж өгөхийг хүсэж байна.

	— Ноёд оо, чимээгээ намд!

	— Володя дуугүй бол! Шаляпиныг «Бороохой» гэдэг дуугаа дуулж өг гэж улс хүсэж байна, дуулж байна уу?

	— Дуулж байг. Би түүнтэй өрсөлдөхгүй.

	Сандал ширээ түжигнэн, жүнз хундага харшлаад, архины лонх хутгаар тог тог тогших, чимээ гарч нэг хүн

	— Мянга найман зуун есөн онд Францын язгуур тан... гэж галзуу мэт орилсонд ондоо нэг нь

	— Юуны язгууртан! гэж орилов.

	Алтан хүрээтэй нүдний шил зүүсэн сахалтай эр танхимын голд ирж, амны алчуураар даллан

	— Ноёд оо, чимээгээ намдахыг гуйж байна! гэв. Гэтэл ямар нэг хурц үгтэй эр

	— Үг хэлэх эрх чөлөө яах бил ээ? гэж хашхирч байх нь сонстоно.

	Тэвч олон бүгд чимээ намдаж гагцхүү зуушны газрын тэнд Митя чи барьцааны алгын чинээ эдлэн газраас өмнөө ширхэг ч үр тариагүй байж ардад ашигтай зүйлээс татгалзаад яана гэж нэг хүн костром нутгийн аялгуугаар ёжтойхон ярьж байх нь дуулджээ.

	— Чш-шш! Чимээгүй!

	Гэтэл нэгэн маш сүрлэг, хүчирхэг хоолой хүнгэнэж мөнөөхөн олны шуугилдааныг нам цохижээ. Тэрхүү лут хүнгэнэсэн дуун олон бүгдийг танхимын дотроос үлдэн хөөсөн мэт ганцаар цуурайтаж, ямар нэг танил дууны үгийг ямар нэг танил дууны аялгуунд гайхам сайхан, тодын тод хуваарилан хүнгэнэж байв. Тэрхүү хүчирхэг хоолой улам сүрлэг чанга хангинахад Самгины нуруу руу хүйт оргих шиг болсон гэнэт байшин хашаа нурах мэт жигтэй их чимээ гарч олон бүгд нэгэн зэрэг

	 

	Ая, Бороохой минь, цохиорой!

	 

	гэж түрэв. Лютов сандлаас үсрэн босож

	— Чөтгөр ав! гэж хараагаад мөн -Ээ-й! гэж мөн чарлав.

	Самгин ч суудлаас босов. Ер хүн болгон босож зогсоод танхимын тэр булан тийш ширтэнэ. Тэнд нэгэн овор том биетэй хүний дуу хоолой мөнөөхөн олны ая дамгүй хашхираан дундаас гоц ялгаран сонсогдоно. Лютов Самгины бүслэхээр тэврээд биедээ наалдуулан, толгой гилжийлгэн, нүдээ аниад жигтэй цангинасан дор хоолойгоор чарлаж байв. Алинын намуухан хоолой мөн тодхон сонсогдоно. Бас өвгөн хүний чичирхийлсэн хоолой гарна.

	Танхимын дотор дахин нам гүм болов. Дуучин дараагийн шадыг ганцаар гоцлон дуулав. Түүний дуу хоолой улам хүчирхэг бат цуурайтсанд Самгины өвдөг чичрэн өөрийн эрхгүй найгалзаж, хоолой нь жигтэй зангирч байжээ. Эргэн тойрон хүн бүхэн амьсгаа даран чагнана. Согтуу хүн үгүй, цөм эрүүл болсон мэт санагдана.

	 

	Хаад ноёдын толгой дээр 

	Харцын бороохой далайна

	 

	гэж нөгөө овор том хүний дуу хүнгэнэхэд

	— Аяа, муна минь, цохь! гэж олон бүгд бас түрэв.

	Самгин нүднийхээ шилийг авч бариад бие хачин арзасхийж, хөшиж гөлрөн зогсжээ. Энэ жүжигчин эмгэнэлт Борис хааны хувцас өмсөөд театрын тайзан дээр дуулж байхыг Самгин олж харсан билээ. Энэ жүжигчин ухаан бядуу, аймшигт царайт Олоферн, догшин сүртэй Иван Грозный хаан болоод байхыг Самгин олж харсан нь бий. Ташуур далайж, морин дээр хазгай суусан зүүдэнд ормоор тэр хааныг Псков орохоор мордоход олон бүгд морины нь хөл дор сөхрөн мөргөж байсан билээ. Энэ жүжигчин уран налархай Мефистофель болоод хүмүүсийг, аж амьдралыг цогтойгоор ёжлон байсныг Самгин олж харсан нь бий. Энэ хүн хаад ноёдын хязгааргүй эрх мэдлийн аймшгийг гайхам сайхан үзүүлэн чаддаг хүн. Энэ хүнийг Самгин концертын танхимд бас харж байв. Ухаан сэргэлэн тариачны царайтай энэ хүн хормойтой дээл өмсөөд зогсож байх нь овор том биед нь тачирдаад бусдын дээл өмссөн мэт санагддаг байж билээ.

	Гэтэл Самгин одоо Федор Шаляпиныг биеэр нь үзэв. Шаляпин ширээн дээр гараад зогсож байгаа нь олны толгой дээгүүр лут хөшөө адил харагдана. Тэрээр бор чулууны өнгөт энгүүн костюм өмсжээ. Жүжигчний гадаад байдал тэр танхимд хурсан олонтой яг адил туйлын энгүүн, гэртээ байгаа мэт харагдана. Гэтэл түүний гайхамшигт уран налархай, ухаалаг дуу хоолой нь хүний сэтгэлийг донсолгон цуурайтаж байв. Самгин ийм барагдашгүй сайхан дуутай хүнийг урьд хожид үзсэн нь огт үгүй. Тэр жүжигчин сайх нүд гялбам гэрэл, утаан дунд суугаа хүмүүстэй адил жирийн тусмаа аймаар, тэдний адил энгүүн тусмаа сүртэй харагдана. Шаляпин ер хүн хүнээс шал ондоо харагдах ажгуу. Түүний царай байдал мөнөөхөн шийний тайзнаа түүний гаргаж үзүүлдэг хүн бүхнээс ч илүү аймаар сүртэй харагдана. Дуулах тусмаа улам өндөр болж байв. Тэрээр одоо нүүрээ будаагүй энгүүн байхдаа сэтгэлийнхээ гүнд агуулан явдаг мөн чанараа ил гаргажээ. Тэр чанар нь хаад ноёдыг үзэн яддаг, ямар нэг аварга амьтныг үзэн яддаг чанар буюу.

	«Энэ хүн нүүрнийхээ будгийг арилгаад өөрийн сэтгэлийн бүх нууцыг ил гаргажээ. Энэ хүн чухам хаадыг үзэн яддаг учраас тэдний аймаар царайг гаргаж үзүүлэн чаддаг ажгуу» гэж Самгин боджээ.

	Самгин ингэж бодтол түүний нуруу руу улам хүйт оргиж байв. Гэтэл гэнэт нөгөө тосгоны зуухчин, Сибирийн усан боомтын ачаачин, нөгөө далайн хөвөөнд гэртээ байгаа мэт амар сууж байсан хасаг, Петербургийн Гурван эрдэнийн гүүрний тэнд харагдсан нөгөө аймаар галч, ер түүний санаанд мартагдсан олон хүн ургаад иржээ. Самгин толгойгоо салаавчлаад чихээ дараад доош суув. Алина савхан цагаан гараар түүний дал мөрийг илж байвч түүний гар хүрч буйг эс мэднэ. Хэдий чихээ дараад суувч мөнөөхөн олны орилолдох дуун шуугьсаар байжээ. Лютов шал дэвсэлж байгаад

	— Уухай, мөн дөө! гэж чарлана. Тэрээр Самгиныг шүүрэн авч сандлын хамт татаж, цурхиран уухилах мэт аялгуугаар

	— Чи учрыг мэдэж байна уу? Амиа хорлогсод! Бид чинь өөрсдийгөө дуулдуулан дуулж байна биш үү! Чи сонсож байна уу? Хэн ингэж чадах вэ? Гагцхүү орос хүн чадна! гэж бархирна. Алинаа түүний гараас угзарч

	— Владимир, хэрүүлийн үг битгий гарга! Улс чамайг хараад байна, Суу! Уу! Алив Клим минь, түүний эрүүл мэндийн төлөө ууцгаая! Аяа яасан сайхан дуулна вэ!.. гэж нүдээ аньж толгой ганхуулаад, — Ганцхан удаа ингэж дуулаад... гэснээ жүнзтэй архиа хөнтөрч орхив.

	Самгин ч балгаж, хоосон хундагаа Алинад барих зуур Лютовт

	— Чи зөв хэлэв! Тун зөв хэлэв! гэжээ.

	Мянган толгойт харц олон гэж бий, тэд Москвагийн гудамжаар явахдаа хотын хашаа байшинг харийн хүний нүдээр ажиглан явдгийг мэдэхгүй буюу мартаж орхисон энэ олон хүнийг харахдаа Самгины дотор өрөвдөх сэтгэл төрж байжээ. Алинын барьсан жүнзийг тогтоон авч

	— Эднүүд галт уулын дээр найрлаж суугааг чи ойлгож байгаа биз дээ. Чи архийг хор адил ууж байна... гэсэнд Лютов

	— Лина, чи наадахаа согтоож орхижээ гэв.

	— Худлаа! Би цоо эрүүл байна. Магадгүй би бол Орост хамгийн эрүүл ухаантай хүн шүү..

	— Клим, дуугүй бай! гэж Алина түүний гарыг илнэ. Түүний тансаг сайхан царай, гунигтай, ялдамхан нүдийг харахад нэн ч өрөвдмөөр ажээ.

	 

	Ялдам ухаантныг мянган нүд ширтэнэ. 

	Янагхан хонгорыг ганцхан нүд харна.

	 

	гэж Самгин Алинад шүлэглэн хэлсэнд Лютов учиргүй инээж, тэнхим дүүрэн дахин чих дүлийрэм их чимээ нижигнэн, олон бүгд

	— Дахиад! Бис! Дахиад нэг! гэж хашхиралдав.

	Гэтэл

	 

	Миний агуу ард түмэн 

	Ингээд урагшаа давшаарай... 

	 

	гэж нөгөө хүчирхэг хоолой гарсанд олон бүгд нам болов. Алина Лютовыг үүд тийш түлхэж

	— За бид энд сууж чадашгүй. Ямар... аюултай тамлагч! гэв. Түүний царай цайжээ. Цүнхээ савлан, сандал ширээ дайрсаар мөнөөхөн ухаангүй хөөрсөн олны дундуур зүсэж, — Володя, харья! Хариад уугаарай! Дуняг дууд гэжээ. Самгин

	— Би явмааргүй байна гэсэнд гараас нь бядтай угзарч

	— Тэнэг юм битгий хэл! Дуудаж байхад явах хэрэгтэй! гэжээ.

	Самгиныг гарахад нөгөө тансаг сайхан хоолой

	 

	Хаад ноёдын толгой дээр... 

	 

	гэж ниргэх мэт дуулах нь сонстож байжээ.

	Самгин гадаа гараад согтсоноо мэдэв. Байшин хашаа төгөлдөр баян хуурын даралт шиг дээр дор орж, гудамжны хурц гал гэрэл уралдаж, тал тал тийш тархан яваа олон хүний хар бараан дүрсийг намнаж байжээ. Алинатай зэрэгцээд чарганд сууж явахад хажуугаас муур адил төөнөж байх нь мэдэгдэж, Лютов нэг тийш алга болжээ. Алина дув дуугүй нударгаар нүүрээ таглан сууна.

	Клим нэг хэдий болоод бага ухаан орвол нэгэн танихгүй гудамжаар явж, харанхуй хашааны мухрын хоёр давхар байшингийн үүдэнд сууж байлаа. Бүдэг ягаан гэрэлтэй бяцхан дулаан өрөөнд ороод сууж байгаагаа Клим сая мэдэв. Тэр анхилуун үнэртэй зөөлөн тасалгаа бага зэрэг дайвалзах нь хүүхдийн дүүжин өлгий дээр суусан мэт байжээ. Алина хувцсаа солихоор явахдаа, «одоохон согтуу гаргах умдаа өгнө» гэжээ. Цардмал цагаан малгай тавьж, хормогч зүүсэн зарц эхнэр ямар нэгэн том аягатай хөөсрөн шуугьсан умдаа Самгинд барив. Самгин түүнийг уусанд дотор нь Жигтэйхэн сайхан болжээ. Алина орж ирэхийг үзвэл цав цагаан дан дээл дээр цэнхэр ороолт бүслээд үзүүрийг газар хүртэл унжуулжээ. Диваан дээр Самгинтай зэрэгцэн суугаад

	— Туробоевтай уулзав уу? гэв.

	— Тэр чинь анд юм уу?

	— Володийнд суудаг юм. Сонинд юм бичдэг болсон шүү.

	Алина мушилзан инээж байгаад ярина. Самгин зочид буудлын газар байхдаа энэ хүүхнийг өрөвдөн хайрлаж байсан нь дахин сэргэж, бүр ч гуниглах сэтгэл төрүүлжээ. Туробоев нэг сарын есөнд ямаршуу янзтай явсныг Самгин товч ярив.

	— Уухай! гэж Алина эмээсэн буюу гайхсан янзтай дуу гараад булангийн том толины тийш очиж үс гэзгээ янзлах зуур их л зугаатай мэт. Түүнийг цэргүүд цавчиж алах нь ч гайгүй биз, харин еврей хүн гэж үзэж болно. Мөн ч хөөрхий язгууртан даа! гэжээ.

	— Та нарын хуучин янаг сэтгэл зэврээгүй л байгаа юу?

	— Дэмий юм бүү ярь гэж Алина тасалгааны дундуур бүсний үзүүрээр оролдон явахдаа, — Чи надад нэг юм хэлж аль. Би үүнийг Владимир мэтийн олон хүнээс асуудаг боловч долоон чөтгөр долоон янзаар хариулдаг юм. Чи л надад хэлж аль. Ер хувьсгал гарах уу? гэхэд нь Самгин инээмсэглэн

	— Хашхираан шуугианаас хашрахгүй байна уу? гэв

	— Чи заавал хариу хэл.

	Алина үнэтэй сайн хувцас өмсөөд толгойгоо яльгүй гилжийн зогсох нь даан ч гоёмсог, тансаг сайхан харагдах ажгуу. Самгины хариу хэлж амжаагүй байтал Лютовын дуу гарч, хонгор шар үсээ гөлийтөл самнасан жижигхэн хүүхэн сугадсаар орж ирээд

	— Энэ бол Дуня хүүхэн. Нэр нь Евдокия Васильевна гэдэг гэж танилцуулав.

	Самгин тэр эмэгтэйн гарыг үнсэж, Лютовыг харав. Лютовын үнэн сэтгэлээс ингэж эелдэг ялдамхан дуугарч байхыг Самгин хэзээ ч үзээгүй байжээ.

	— Энэ хүн бас өмгөөлөгч хүн гэж Лютов Самгиныг ганилцуулаад хажуугийн өрөөнд орж явчхав.

	— Яагаад энэ хүн бас гэж хэлэв? гэж Самгины асуухад эмэгтэй

	— Миний суудаг айлын хүн өмгөөлөгч юм аа. Та эрүүгийнх үү? гэхэд нь Самгин

	— Эрүүгийн хэрэгтэн үү гэж үү? Улс төрийнх гэсэнд

	— Та яасан алиа хүн бэ! гэж эмэгтэй сайшаасан мэт инээмсэглэн 

	— Өмгөөлөгч бүхэн улс төрийн хэрэгтэн байдаг гэж би ч бас мэднэ. Би ажлын талаар ярьж байна. Та ямар ажилтай вэ? Миний байдаг айлын хүн эрүүгийн хэргийн өмгөөлөгч юм гэжээ.

	Тэр эмэгтэй сэвхтэй улаан ягаан царайтай, тийм гэх тэмдэг өнгөгүй хэтэрхий том бүлтгэр нүдтэй агаад нүд нь зугаатай гялалзана. Бие нарийхан гоолиг, бусдын цээж залгасан мэт өндөр харагдах ба цэнхэр өнгөтэй гялгар, даруухан дан дээл өмсжээ. Энэ эм үнэг шиг зальтай болов уу гэж Клим боджээ. Мөн хувьсгалын тухай ярина.

	— Цаг аятай сайхан атал хүн бүхэн баахан ухаан солиороод юугаа ч хайрлахгүй, гагцхүү баахан идэж ууж, жаргах гэж яарах болжээ... гэж түүний ярьж байтал Алина тавиур дээр гурван жүнз архи барьсаар орж ирээд

	— Дуняшка чи архи уучхаад агсам тавивал чихийг чинь мушгина шүү! За Клим, ууцгаая! дотроо засъя! гэжээ.

	— Хонгор минь! Чи танихгүй хар хүний дэргэд намайг ингэж хэлдэг бий! гэж Дуня хүүхэн дуу алдав.

	— Дуня архийг ууж, үүдний өрөө рүү гүйн гарсанд Алина Самгиныг сугадаж

	— Энэ хүүхэн гайхмаар авьяастай атал сэтгэлээр ихэд цөхөрчээ... гэж ярив. Түүний амлаас ийм бүдүүн гүжир үг мөнөөхөн угаалгачин эмэгтэйчүүдийн амнаас гардаг шиг хэв нэг сонстож байжээ.

	Самгин хажуугийн тасалгаанд орвол тэнд гоёмсог том ширээн дээр халуун тогоо буцалж, буланд төгөлдөр хуурын дэргэд Дуня зогсоод ноотны дэвтэр эргүүлж байв. Ангийн үсэн ороолтын үзүүр ард нь унжиж байхыг Самгин хараад энэ хүүхэн үнэг шиг юм гэж бас боджээ.

	— Дуняша чи, гахайнуудын ирэхийн өмнө «Цэцэрлэг» гэдэг дуугаа дуулаач! гэж Алинаг хүсэхэд цаадах эргэж харалгүй

	— Чиний сэтгэлийг юугаар татахыгаа би мэднэ ээ гэв.

	Тасалгааны дотор хөгжмийн намуухан эгшиг хангинаж, нөгөө хүүхэн бүдүүн зөөлөн хоолойгоор

	 

	Цэцэрлэг минь чи цэцэрлэг ч юм уу даа 

	Цэнхэрхэн ногоон цэцэрлэг ч юм уу даа 

	Магад чухам юунаас, цэцэрлэг минь,

	Моддын чинь орой нүцгэрнэ вэ? Цэцэрлэг минь

	 

	гэж дуулав.

	Самгин хөгжмийг онц их биширсэнгүй. Харин уг дуу нь нэлээн заваан дуу байв. Дуняшийн хоолой эм хүний унаган хоолой биш, ямар нэг хээрийн амьтан цадтал идээд тэр сайхан хоолоо мөрөөдөн дуугарч байгаа юм шиг санагджээ.

	 

	Аяа, идэр залуугийн минь,

	Алтанхан өдрүүд... 

	 

	Алина алдартай дуучны сайхан дуулахыг сая сонссон мөртөө энэхүү хөөрхийлөлтэй өчүүхэн дууг царайгаа их л гунигтай болгоод бодлого тавин чагнаж байхыг харахад жигтэй ба инээдэмтэй авай. Лютов өлмий дээрээ гишгэсээр сэмхэн орж ирээд Самгины хажууд сууж чихэнд нь

	— Ерийн нэг дуучин гэхэд ямар вэ дээ? Сайхан хоолой шүү! Бүхнийг орлон дуулна. Алина бид хоёр энэ хүүхнийг том дуучин болгох гэж мөнгө хөрөнгө гаргаж байгаа юм. Үүний хоолойг профессор их бишрэн гайхаж байгаа гэж шивгэнэжээ.

	Дуняша үнэхээр уран эвтэй дуулав гэж Самгин хүлээхэд ч бэлэн байв. Түүний дуу сэтгэлийн дотор нэвтрэн орж, ямар нэг гуниг төрүүлэх ба Самгин дотроо бодож явдаг үгээ ил гаргаж яримаар санагдаж байжээ. Гэтэл Дуняша гэнэт нөгөө дуугаа таслан орхиж хуурын даралтын нэгэн зэрэг балбаж, шал ондоо цыган хоолойгоор

	 

	Аз жаргалтай

	Пашенка

	Авьяас билэгт 

	Параковьюшка

	 

	гэж нэгэн шог дуу дуулаад ширээ рүү ирж

	— Аяга цай өгнө үү, эзэнтэн гэжээ. Алина санаа алдаж

	— Дуняша, чамайг ер туйвандаж хаямаар хүн шүү гэнэ.

	Гэтэл Макаров орж ирэв. Тэр шулуун чилгэр биедээ хар өнгийн төв төвшин костюм өмсжээ. Үс нь ихэд бууралтаад хөмсөг зангидсан харагдана.

	— Пээ, Самгин уу! За сонин юу байна гэж гунигтайгаар дуу алдав.

	Түүний хойноос ойрд угаагдаагүй сэгсгэр үстэй бүдүүн шүлэгч, тоонолжин хээтэй шотланд банзал, улаан цамцтай, дэлэн хөхөө ил цухуйлгасан, нарийхан ташаатай бүсгүй, хөх шир шиг хацартай, хар нүдтэй эвлэрэнгүй үзэлт өмгөөлөгч орж ирэв. Энэ хүн нэрд гарсан завхай хүн бөгөөд хонь шиг буржгар, армян хүн шиг мончгор хамартай эр байв. Хагас цаг хэртэй болоход бас таван хүн цуглав. Тасалгааны дотор цэнхэртэн униартаад загас тэжээдэг сав адил санагдана. Эв хавгүй олон хүн үймэлдэж шил сав гялалзан хангинаад толин дотор жигтэй жигтэй нүүр харагдана. Удалгүй Лютов ч алиа салбадай болж, тасалгааны дотуур чарлан давхиж, олон хүнтэй нэгэн зэрэг үг ярьж байв. Лютов мөнөөхөн зочдыг төгөлдөр баян хуурын дэргэд суулгаж, Шаляпиныг дуурайж, «Бороохойн» аяар:

	 

	Ядарч зовсон ахан дүүс, найз нараа 

	Ямар ч бай, жигших сэтгэлээр бүү уна! 

	Үхсэн Ваал амилж, өв тэгш бүхнийг залгина шүү.

	 

	гэж муухай чарлан инээд алдсанд олон бүгд нирхийтэл хөхрөлдөв. Гагцхүү Алина Макаров хоёр инээсэнгүй, өвөр хоорондоо шивгэнэлдэн толгой дохилцоно. Самгин Лютовыг харж байснаа

	«Хоёр санаат монди» гэж бодов. Өмгөөлөгч архи хундагалан үндсэн хуулийн төлөө ууцгаая гэсэнд Лютов Лютов

	— Тэгэхдээ тоглоомын дотор нь чухам юу байгааг үзэхгүй шүү! гэв.

	Алина уусангүй, Дуняшийг дагуулан тарав. Үзэсгэлэн гоо Алина залуу бүсгүй адил бардам дээгүүр алхан гарахад Самгин хойноос нь хараад санаа алдана.

	Хүмүүс архидна. Бодвол их дарсан хатуу архи бололтой амархан согтоцгоож байв. Самгин хэдий бага уухыг бодовч мөн согтож байв. Нөгөө тоонолжин хээтэй банзалтай хүүхэн төгөлдөр хуураар нэгэн цогтой ая дарж франц дуу дуулна. Өмгөөлөгч үсээ сэвсийлгээд дагаж дуулна. Хэн нэгэн алга ташиж, ширээн дээр буй шил сав, ер тасалгааны бүх юмс доргиж хангинах ба олон бүгд элдэв олон хоолойгоор бархиралдан, их л наргиж байхад «Эд айхдаа ингэж наргиж байгаа биз» гэж Самгин бодно. Дуняша аягатай шампан дарс бариад Климтэй зэрэгцэн сууж байв. Тэрээр

	— Эдэн шиг хүйтэн, ойшоомжгүй хүмүүсийг би эрхэмлэн хайрлана гэж ярьжээ. Сэгсгэр шүлэгч толгой хаялан, цээж түрж, нүдээ бүлтийлгээд

	 

	Бараан цамцтай 

	Суран бүстэй 

	Энэ хэн бэ?

	 

	гэж хүн бүхнийг ээлжлэн харснаа

	 

	АЖИЛЧИН

	 

	гэсэнд өмгөөлөгч түүнийг эсэргүүцэж

	— Та энэ үгээ өчигдөр хэлдэг байжээ. Танай тэр ажилчид чинь Петербургт ямар нэг парламент байгуулж, энд ч мөн санаатай байгаа биз. Хэрэв үндсэн хууль бидэнд үнэтэй юм бол... гэхэд Лютов

	— Тэр үндсэн хуулийг чинь дөчин гурван мөнгөөр авъя, илүү үнэ өгөх хүн байна уу? гэж чарлан, ямар нэг зоос гаргаж үзүүлэв. Алина орж ирээд Лютовт нэг үг хэлсэнд цаадах нь алхам ухарч мэхийгээд

	— Өөрөө л мэд гэж бас нэг алхам ухарч мэхийн ёслов. Алина

	— Уучлаарай та минь! Би нэг цаг хэртэй явах боллоо. Миний найз хүүхэн хүнд өвчин хүрчээ гэхэд,

	— Миний өрөөнд морилон орцгооно уу? Хэн орох вэ? гэжээ.

	Самгин гэртээ харья гэж бодоод босож найгалзан явтал Дуняша сугадаж түшээд

	— Ингэтэл согтсон уу? Та их муу байна шүү гэжээ. Түүнээс хойш юу болсныг Самгин мэдсэнгүй, нэг мэдвэл Лютовынд унтаж байжээ. Кофе цай ууж, галзуу юм шиг бүжиглэж, дуулж байсан нь санагдаж, бас нэг нэг өрөөнд орж унтах гэж хувцсаа тайлж амжаагүй байтал Дуняша хүүхэн хатуу дарс барьсаар орж ирсэн санагджээ. Чингээд хүүхний хувцсыг тайлахад бие нь жигтэй цог шиг халуун байсан шиг санагджээ. Самгин худалдаачин модон хашлагатай бамбагар орон дээр унтаж байжээ. Бие нь жигтэй, хүнд, тасалгааны дотор зоорь мэт таг харанхуй. Шөнө дүлийн байдалтай, байшин хашаанд таг чиг, өчигдөр үүрээр тарсан шиг байтал ямар хачин юм гэж Самгин бодно. Өдөн олбогоос муухай нигшмэл үнэр ханхлан нуруун дороос нь хатуу юм нухаж, тэмтэрч үзвэл гинжтэй дөрвөлжин төмөр эдлэл баригджээ. Самгин муухай ярвайж, аман дотор тогтсон гашуун шүлсийг нулимж, Оросын түүхэнд эргэлт болсон өдөр би ёстой орос хүн шиг наргижээ гэж боджээ.

	Дахин нойр хүрэх янзгүй тул ширээний дээгүүр тэмтрэн чүдэнз олоод лаа барьж цагаа харвал, цагийн зүү арван цаг гучин хоёр минут дээр зогсжээ. Самгин өчигдөр айхавтар ихээр наргиснаа санаж, «Эд аймаар улс атал бас сайн улс юм» гэж боджээ.

	Тасалгааны хаалга цэлийтэл нээгдэж, Лютов хятад халаадны энгэрийг ярж лаа барьсаар тагдганан орж ирээд лаагаа шүүгээн дээр тавьж, зөөлөн сандлын хашлага дээр сандайлтал найгалзан доош гулган сууж, муухай харааж

	— Та соодтой ус ууна уу? Хүүе Гриша, соодтой ус аваад ир! гэж бархирав. Лютов нударга зангидан эрүүгээ чанга гэгч тулаад хэл мэт гозолзох лааны голыг ширтэн, сөөнгө дуугаар

	— Нөхөр минь, базаахгүй юм дуулдаж байна. Марат юм уу, нэг томхон социал-демократ хүн алагджээ. Гэвч Марат баригдсан шүү дээ. Гадаа улс шуугилдан, буу тавьж байна гэжээ.

	— Одоо чинь үдэш байна уу? гэж Самгин асуухад

	— Тэгээд яагаа вэ? Найман цаг болж байна. Страстын гудамжинд хүмүүс утасны мод хөрөөдөж хаяжээ. Газраар нэг төмөр утас хөвөрч явж болохгүй байна гэж хөтөч ярьж байна. Гэвч хи хи гэснээ, — Би энэ «хи хи» гэж Дуняшаас сурчихсан юм. Тэр надад сургаж орхиод өөрөө тэгэхийг больсон байхгүй гэж ширээнээ байсан мөнөөхөн эх дагинын хөрөгтэй гинж бүхий дөрвөлжин төмрийн гар дээрээ дэнслэн үзэж байснаа, — Дуняшаг би нөгөө хэлний эрдэмтэнтэй унтсан гэж бодсон шүү. За хувцасла цай уу гэжээ.

	Лютов үүдэнд зогсоод лааны гэрэл ширтэн, хуруугаа шадхийлгэж

	— Хар лам Гапоны тухай Туробоев их сонин ярилаа. Тэр лам дуу дуугаа авалцсангүй, ер босгохгүй учиртай улсыг босгосон байна... гэж ярьж байснаа лаа үлээгээд гарч явахдаа дээлээ урав бололтой, шүд хавирах мэт торгон эд цуурах чимээ гарчээ.

	Самгин босож гар нүүрээ угааж хувцаслаад тэднийхээс сэмхэн явъя гэж бодоод гарах гэтэл нэг жаал хөвгүүн гүйн очиж хаалга тайлтал урдаас нь Алина орж ирээд 

	— Хаачих нь вэ? Хувцсаа тайл! Гадаа согтуу хүн олон, зөөврийн морин тэрэг ч алга. Гадаа олон улс зодоон нүдээн хийж, би арайхийж ирэв гэжээ. Алина ингэж ярихдаа уурласан буюу айсан янзгүй харин ч баярласан мэт байхад Самгин гайхжээ. Самгин дээлээ тайлж хоолны өрөөнд орвол тэнд Лютов унтлагын цамц дээрээ пиджакаа өмсөөд сууж байв. Дуняша хүмүүсийг зочилж, нойтон үсээ гөлийтөл самнасан ухас ухасхийсэн хачин залуу хүн сууж байжээ. Алина Лютовыг дуудсанд цаадах нь баярлан гарч одов. Залуу хүн Стендаль, Оводийн тухай ярих бөгөөд түүний дуу хэдий цовоо боловч нэг л дорой дуулдаж байжээ. Тэр залуу хүн хөмсөг шигээ армаг тармаг сахал ургуулсан нь нүүрний нь арьснаас бараг эс ялгагдах агаад ер тайган хүнтэй төстэй харагдаж байжээ. Дуняша Самгиныг Харж инээгээд цай хийж өгөв. Чингээд

	— Юм бүхэн тийм байдаггүй. Шуналтай хүн нэг үе дүрэлзэн, унтарна. Жинхэнэ дурлалт хүнтэй бол түүний зүрхийг халааж явах ёстой. Уян сэтгэлтэй хүнд би дургүй юм. Ямар ашиг байна? Саван шиг хөөсрөөд л гүйцэх нь тэр гэж ярьж байв.

	Лютов Алинаг сугадсаар орж ирэв. Алина урт дээл шиг хувцас өмссөн нь бүр ч өндөр нарийхан харагдах ба Лютов дэргэд нь хүүхэд шиг харагдана.

	— Ямар нэг хайрцаг банз зөөлөө гэж Алина цогтой ярив.

	— Тэгэхлээр үндсэн хууль гэдэг чинь үрээ дутуу зулбасан болж байна уу? гэж Лютов бархирав. Самгины дотор муухай оргиж өөртөө, бусдад уур хүрч байсан тул

	— Чи ер юунд итгэн явдгийг би мэдэх юм сан гэв. 

	— Энэ чинь их нууц даа! гэж Алина хатуу дарс тулгаж балгаад, — Гэвч та бид хоёрын шүтдэг юм нэг болов уу гэж би бодно. Бид чинь хоёулаа бие махбодын нирваан дүр, сэтгэл санааны элбэг сайнд шүтдэг биш үү! Тийм ч учраас өөрсдийгөө үзэн яддаг биш үү! Элбэг дэлбэг гэдэг бол заваан юм. Европ тив Лютертайгаа, Кальвинтайгаа библийн судар, ер юм бүхэн бидэнд эмгэг биш... гэхэд Самгин санаа алдаж

	— Чиний юм бүхэн худал гэв.

	— Тэгвэл чи ганц муу таван зоосоор хамаг үнэнийг олж мэдэв гэв үү? Май! гэж Лютов салаавч тавиад бас л архи хундагална. Алина, Дуняша, нөгөө хэлний эрдэмтэн гурав буланд диваан дээр суугаад, хэлний эрдэмтэн юм ярина. Алинагийн сэтгэл маш зугаатай, үргэлж тас тас инээх ба хэн нэгнийг хүлээсэн мэт үргэлж чимээ чагнана. Гадаа гудамжинд тас няс хийх чимээ гарсанд Алина

	— Дуулав уу? Буу тавьж байна гэв.

	— Үүд гэж хэлний эрдэмтэн хэлэв.

	Макаров ирж, даарч бээрсэн гараа үрж, нэгэн илтгэгч алагдсан Москва даяар бөөн уур хилэн болж байна гэж яриад

	— Алагдсан хүний овог Бауман гэнэ. Шарилыг техникийн институтийн байшинд тавьжээ. Хар харгис этгээдүүд хүүрийг авч хаях гэж оролдсон гэнэ. Тэд гурван мянгаад хүн ирсэн боловч тэнд гүржүүд хамгаалалтад гарсан байсан тул урдаас нь буудаж, алагдсан хүн ч бий гэнэ гэв.

	— Гүрж хүмүүс гэнэ ээ? Эмч чи худал ярьж байх шив гэж Лютов бархирчээ. Макаров тоосонгүй дал мөрөө хавчиж, өөртөө цай аягалан, Алинад

	— Би Туробоевыг эрээд олсонгүй. Гэтэл энд бий гэж нэг сэтгүүлч хүн хэллээ. Туробоевын захиаг тэр хүн өгнө гэж ярьж байв. Гэтэл Лютов

	— Нэг Еврейгээс болж Москвагийнхан гүржтэй байлдах уу? хи хи гэв.

	Макаров халуун цай уух зуур

	— Та нарт сануулахад, гадаа тун үймээнтэй байна шүү гэж сонины ямар нэг сонирхолгүй өгүүлэл уншиж байх мэт маш тайван хэлэв.

	— Бид хаашаа ч гарахгүй, энд дулаан цатгалан байна. Лина амьд мэнд байгаа дээрээ дуу дуулцгаая гэж Дуняша их л цовоо ярьж байв.

	Энэ удаа «аргагүй л дуулдаг хүүхэн юм» гэж Самгин арга буюу боджээ. Алина дуулсан нь үгүй, Дуняшаг дуулахад зөвхөн өтгөн бүдүүн хоолойгоор өнгө чимж дэмжиж байв. Самгин үүний урьд «ардын дуу» гэхэд сэжиг бүхий тэр дууны үгийг олж сонсож чаддаггүй, сонсохыг ч хичээдэггүй байв. Гэтэл Дуняша:

	 

	Алтан саран үүлэн дотор инээмсэглэнэ. 

	Аяа, миний гунигт, наддаа бас инээмсэглэнэ.

	 

	гэж тэр ардын дууны үгийг сэтгэл маажим тод дуулж байжээ.

	Хямдхан үнэтэй энгүүн хүүхэлдэй адил тэр царайгүй жижигхэн хүүхэн өдрийн гал гэрэл адил содон биш тэрхүү элэглэлийн гунигт дууг тэгж хүний зүрхэнд ортол дуулна гэж яахин итгэх билээ.

	Гадаа гудамжнаа хөл үймээнтэй гэж дуулаад Самгины гэртээ харих хүсэл алдагдаж, сэтгэл баахан түгшин тэр дууг чагнан суухдаа, «Улсын дум байгуулагдах тэр цагийг хүртэл олны хөл үймээн хэзээд тасрахгүй, гэхдээ энэ бол зохион байгуулалттай үймээн юм» гэж бодож байжээ.

	Дуняшийн дуулж дуусахаар Самгин энэ бодлоо бусдад ярьсан боловч хэн ч түүнийг олигтой анхаарсангүй. Макаров дуугүй дүнсийж, Климийг харж, Лютов байдгаараа бөгтийгөөд Дуняшийн гарыг бариад үнсэж байв. Алина мөн Дуняшийн хонгор шар үсийг илбэж

	— Аяа, Дуня минь! Дуня минь! Чамд хэчнээн сайхан авьяас байна вэ! Чи тэр авьяасыг зүгээр талаар үрэгдүүлж орхивол чамайг алах ч багадна шүү гэж үглэж байв.

	— Энэ их хөл үймээнд улс ер ядарчээ гэж Самгин Макаровт нэлээн цогтой ярьсан авч цаадах нь аанай дуу гарсангүй, саяын дууг үргэлжлэн амандаа аяархан гиншиж байхад Лютов дуулаад

	— Чш-ш! гэв.

	Дуняша Алина хоёр тэврэлдээд зүгээр энгүүн үг ярьж буй мэт бас нэг дуу аяархан аялна. Дэр хоёрыг дуулж дуусахад гэрийн зарц ирж оройн хоол бэлэн болсон гэлээ. Үдшийн хоолон дээр үг яриа ч дэлгэрсэнгүй, архи дарс ч их уусангүй, хүн болгон хүнд дүнсгэр агаад Лютов хүртэл олон таван үг ярьсангүй. Оройн хоол идээд тус тусын өрөөнд тархан орцгоов.

	Самгин орондоо орж хэвтээд тамхины утаа хэрхэн тасалгаа дүүрч, лааны гол хэрхэн бадамлан байхыг ширтэн хэвтэхдээ, «оодой хүмүүсийн» хаан толгойлж энэ хэдэн жил баахан аллага таллага хийсэнд Москва хот, Орос улс нэн ч алжаан ядарчээ. Сүүлийн арван жилд хэчнээн ч оюутны үймээн, ажилчны жагсаал, тариачны дажин болов доо гэж бодож хэвтжээ.

	Клим Самгин ч өөрөө машид алжаагаад гагцхүү мөнөөхөн «өөрсдийн ярьдаг» бэлэн үгтэй болсон хүмүүстэй түүнийг холбон байдаг уран гоё үгийн хэлхээ холбоогоо таслахгүй юм сан гэхдээ л арай чарай биеэ хүчлэн явах бүлгээ. Самгин үнэндээ ихэд алжаавч бас сэтгэл санаа дээгүүр явах ба олон жилийн турш зөвхөн ганц биеэ биш, Оросын түүхийн тулд биеэ хохироосон хүн бүхний, түүний «хүнд ачааны» тэргэнд эрхбиш биеэр зүтгэх болсон хүн бүхний үеийн үед алжаасан алжаалыг хамт үүрч явсан шиг санагдаж ажгуу.

	Сэтгэл түгшүүлсэн үйл явдал болж өнгөрөх бүрий түүний энэ итгэл саран үүлний цаагуур орох адил хэсэг хэсэг алга болох бөгөөд өөрсдийн толгой дээр хүнд «Бороохой» сэтгэл хөөрөн өргөн явдаг мөнөөхөн «Ноёдыг» дурсан санах нь бий. Байшингийн орой дээр гараад хасаг цэргийн толгой дээрээс туйпуу буулгаж байсан нөгөө талхны газрын хүмүүсийг, Москвагийн гудамжаар үхэтхийн унаад хэвтэж байсан нөгөө ажилчин ардуудыг, ямар ч толгойлох эзэнгүй, мөнөөхөн газрын эздийн аж ахуйг сүйтгэн явдаг тариачдыг хэн Улсын думд явуулах юм бэ? гэсэн бодол түүний толгойд орно. Ажилчин депутатын зөвлөл гэж байвч хаана ч, хэзээ ч, хэнээр ч шалгагдаагүй тэр байгууллага ямар нэг үүрэг гүйцэтгэн чадна гэж бодохын ч аргагүй.

	Самгин ингэж бодож байгаад унтжээ. Өглөө эрт Дуняша сэрээж, Самгин түүний эвтэйхэн, зугаатай биеэр наадаж цаг хэртэй хэвтээд босож хувцаслан гэртээ харьжээ.

	Бауманыг оршуулах өдөр Самгин Москва хот үнэхээр ядарч алжаажээ гэж батад боджээ. Самгин гэртээ хариад эхнэрээ сугадаад Баргин, Кумов хоёрыг дагуулан гудамжнаа гармагц тэгж итгэжээ. Самгин юу болохыг тод сайн мэдээгүй атал тэрхүү үйл явдалд заавал оролцоно гэж бодож гарчээ. Тэрхүү жагсаал гудамжаар өнгөрөхөд бараг айл болгоноос хүмүүс гарч нийлэх агаад тэднийг харахад мөн Самгин шиг гомдсон мэт уруу царайтай явах нь үзэгдэнэ. Тэр хүмүүс бас л нэг юманд явах хэрэгтэй болов гэж сэтгэл дундуур, дотроо дуугүй эсэргүүцэж байх шиг харагдах ажгуу. Тийнхүү айл болгоноос ганц нэгээр гарч ирсэн хүмүүс нийлээд учиргүй хар баарцаг олон хүн болжээ. Самгин ийм эмгэнэлт ёслол жагсаалд олонтоо оролцож үзсэн боловч анх удаа энэ өдөр тэрхүү үй олонтой сэтгэлийн нэгэн холбоо хэлхээтэй яваагаа мэдрэн байжээ.

	Гашуудлын жагсаалын түрүүч болох ер бусын олон хүн ямар нэг гудамжны амнаас Театрын талбай руу цутган орохыг Самгин хараад нуруу руу нь хүйт оргих мэт жигтэй болжээ. Айгаад юм уу, сэтгэл хөөрөөд тэгсэн алин болохыг Самгин өөрөө ч ухаарахгүй явжээ. Жагсаалын толгойд олон улаан туг намилзах нь салхинд урагдан дэрвэж буй асар том шүхэр адил харагдана. Үлгэрт гардаг аварга том хар амьтан адил хөврөх жагсаалын их бие талбайд цутган орох тусам улаан туг учиргүй олон болж, тэрхүү аварга амьтны нурууг улаан бөсөөр тууш татсан мэт үзэгдэв. Тэрхүү олон хүн бол зүгээр ерийн нэгэн олон биш болохыг Самгины хавиар байгсад цөм мэдээд чимээ даран зогсоход тэрхүү нам гүмийн дотор мөнөөхөн аварга амьтан мэт хөврөх олны хөлийн чимээ шажигнаж, гагцхүү нэлээн холоос

	— «Та амиа өргөн унав» гэсэн гашуудлын сүрлэг дууны намуухан танил аяс сонсогдох ажгуу.

	Самгин нэг мэдвэл эхнэрийн нь гар салгалан чичирч, тэрхүү чичрэлт өөрт нь дамжин зүрхний нь цохилоход саад хийж байх мэт санагдан, хоолой зангиран амьсгалахад ч бэрх болж байх шиг санагджээ.

	«Нээрээ энэ хүн амиа өргөжээ гэж Самгин бодтол Исаак хэрхэн тэнгэрийг тахисан» тухай энгийн нь гэнэн сургаал санаанд нь оржээ. «Энэ бол эцсийн тахилт биз».

	Самгины нүдний нулимс бүрхэж харж болохгүй болохоор нүдээ анивчин нулимсаа унагаагаад эргэн харвал жагсаалын дотор түмэн зүсний хүн явавч цөм нэгэн ижил догшин сүртэй харагджээ.

	«Выборгийн талд ийм байсан бил үү? Тэнд хүмүүсийн царай байдал хэдий ийм сүрлэг байсан боловч нэг л ондоо байжээ. Тэгэхэд ямар, хүнийг оршуулсан биш, нэг ёсондоо хааныг амилуулсан шүү» гэж Самгин хоёр үйл явдлыг харшуулан бодож байжээ. Гэтэл нөгөөдүүл нь хажууд нь шивгэнэн ярилцаж бодлыг нь тасална.

	— Энэ чинь еврей хүнийг оршуулж байгаа шүү дээ! гэж Варварын аяархан дуу гарахад Кумов

	— Христос гэжээ. Гэтэл Кумов

	— Христос бол еврей хүн биш байсан гэдэг үг бий гэх нь сонсогджээ.

	Олон хүний хөлийн чимээ тун ойр, нүсэр дуулдавч тэдний ярилцах утгагүй үгс мөн тов тодхон дуулдаж байжээ. Самгин хүмүүсийн царайг сайтар ажиглана. Хөмсөг атируулан, царайгаа барайлгаад догшин сүртэй харагдах хүн цөөнгүй агаад хурим найр, гашуудал, цэргийн жагсаалыг ч мөнөөхөн Сибирь рүү туугдан явдаг хоригдол ялтнуудыг ч нэгэн адил огт тоомсоргүй харж байдаг ерийн нэг үзэгчид бараг эс харагдах ажгуу. Хүн бүхэн ямар нэг гүн бодолд дарагдан цөм дотроо мөргөн залбирч яваа юм шиг харагдах ажгуу. Нэг дор цугласан үй түмэн хүн ингэж огтхон ч шуугилдахгүй явна гэж бодоход бэрх байтал тэд үнэхээр огт чимээ шуугиангүй явж байв. Хүний амьсгалах, өвөр хоорондоо шивэр авир хийх чимээ хэдий гаравч тэр нь чулуу дэвсмэл гудамжаар олон хүний алхах хөлийн чимээнд дарагдаад эс дуулдана.

	«Ингэж дув дуугүй явдаг нь энэ хүнийг үхэв гэж дотроо талархан яваа шиг ажээ» гэж шоглон бодсоноо тэр бодлыг нь мэдчих вий гэсэн шиг эхнэрийгээ хялайн харжээ.

	«Энэ тэмцэгч эр ертөнцөд амьд явж, гавьяа байгуулаад эцэст нь амиа хохироосны төлөө талархан яваа биз» гэж Самгин арай аятай эвтэйгээр бодно.

	Тоо томшгүй олон хүний хүнд нягт алхааны айзмаар гашуудлын сүрлэг хүнгэнэв. Олон зуун хүн энэ дууг дуулахад ая дам нийлэхгүй гагцхүү

	— «Та амиа өргөн унав” гэсэн үгийг давтаад байгаа юм шиг санагдах бүлгээ

	Гэвч тэрхүү олон хүний дуу хоолой гагцхүү дотоодчин сэтгэлээр нийлж зохилдох тул мөнөөхөн насан хутаг болсон хүнийг оршуулахад заавал байдаг лам нар, хонхон дуу ч эс үгүйлэгдэх мэт Самгинд санагдаж авай.

	«Харин ч энд тэр бүхэн байсан бол илүүц, хуурмаг байх байсан биз. Энэ олон хүнээс ондоо хэн ямар ч нөхцөлд ингэж гагцхүү хөлийн чимээнээс ондоо дуу чимээ гаргалгүй явж чадахгүй байсан биз» гэж Самгин бодно.

	Энд юм бүхэн ондоо болж, юм бүхэн санаанд багтамгүй хувираад явцуу нарийн гудамж хүртэл өргөн зайтай болсон мэт байлаа. Тэрхүү эцэс төгсгөлгүй хөврөх үй олон хүний жагсаал энэ нарийн гудамжнаа явж багтаж буй нь ухаан тойнд буухгүй байв. Хэдийгээр намрын дунд сарын жихүүн өдөр болж, байшин хашааны “дээврээс хүйтэн салхи салхилж байвч энд тэнд айлын цонх салхивч цэлийтэл нээгдэн улаан бөсөөр даллаж байх нь үзэгдэж байжээ.

	Цэцэг, ногоон мөчир, туузаар чимж, улаан туг бүрхсэн авсыг мөрөн дээрээ өргөөд яваа хүмүүс жигтэйхэн өндөр том харагдана. Шарилын хойноос нэгэн хар үстэй эхнэрийг сугадаад явж байв. Тэр эхнэрийн мөрөн дээгүүр улаан туузаар зөрүүлэн унжуулжээ. Хар хувцсан дээр улаан тууз онц ялгаран харагдах ба өтгөн хөмсөг атируулсан цайвар царайг нь гэрэлтүүлнэ.

	— Тэр эхнэр бол түүний авааль гэргий Медведева мөн гэж Брагин өгүүлж янцаглана.

	Тэдний хойноос Поярков толгой гудайлгаад явна. Хажууд нь Алексей Гогин гараа алдлаад удирдан дуулна. Петр Усов ямар нэг цайвар царайтай уруу харсан хүнийг сугадаад явж байв. Тэд хоёулаа оготор хонин дээл өмсжээ. Хэзээд зугаатай, улаан царай гарган явдаг социал-демократ Рожков, бавгар сахалтай Кутузовтой зэрэгцээд явж байв. Тэр хоёр дуулахгүй, гар хуруугаа зангаж дохиж явахыг үзвэл хоорондоо үг маргаж явах шиг харагдана. Кутузовын араас Сомовын Любаша, Гогина хоёр дагаж, бас Самгины таних боловч нэр мэдэхгүй олон эрэгтэй эмэгтэй улс явж байжээ.

	«Эд зуун тавь, хоёр зуугаад хүн байна» гэж Самгин сэтгэл дүүрэн тоолж байжээ.

	Чухам тэд цөм дуулах боловч түмэн хүний хөлийн хавирах чимээнд уг дуу маш балархай дуулдаж байжээ.

	Энэ хэсэг хүнийг түүний түрүүнд яваа шарилыг олон оюутан, ажилчид гар гараас барилцан бүслэн явав. Тэдний олонх нь гар буутай явав. Тэрхүү гар гараас барилцагсдын дотор Дунаев, бас Петр Заломов гэдэг ажилчин явж байжээ. Заломовтой Самгин уулзаж байсан удаа бий бөгөөд цагдаагийн бүслэлтээс их сургуулийг хамгаалах ажлыг тэр хүн зохион байгуулсан гэж хэлэлцдэг билээ.

	Ажилчид, гар урчууд, эрэгтэй эмэгтэй улс хэдэн мянгаараа явах ба мөн үнэтэй сайн дээлтэй байрагшуу хүмүүс, ганган хээнцэр өмгөөлөгчид хөнгөн нимгэн хувцастай сэхээтэн, оюутан, гимназийн сурагчид, шуудан цахилгаан мэдээний хэсэг түшмэд, тэр ч байтугай хэсэг цэргийн дарга нар явж байв. Тэд цөм нэгэн ижил санаа өвөрлөн, нэгэн ижил мэргэн үг бодож яваа болов уу гэж Самгин бодно. Чингээд тэрхүү үгийг нь олж сонсох юм сан гэж санаж явтал санасан ёсоор олж сонсжээ.

	Юу гэвэл улаан царайтай бүдүүн авгай, нэг мухлагийн үүдээр шагайж, дугариг цэнхэр нүдээ жигтэй том болгоод

	— Эрхэм дээд төрөлтөн, та нар энэ ямар хүнийг оршуулж явна вэ? гэсэнд хэн нэгэн

	— Хувьсгалыг оршуулж явна гэж тайван чанга хариулав.

	— Яадаг билээ!гэж Варвара гижигдүүлсэн мэт дуу алдсанд Брагин

	— Цадиггүй явдал, дээрэм үймээнийг оршуулж явна гэж хэлбэл таарах юм санж гэв.

	Самгин яаралгүй эргэн харж тэр ганц хэрэгтэй үг хэлсэн хүний нүүрийг олж харахыг туйлаас боджээ. Гэтэл ард нь уранхай муу хувцастай, битүү хууз сахалтай жалхгүй харцтай, загзгар өвгөн, бас нэг хар сахалтай, том хамартай, зугаатай нүдтэй гучаад насны хүн явж байв. Тэр хүн мөн ядуухан хувцастай агаад тос ис болсон оготор хар дээл өмсөж, Сибирь нутгийн сэгсгэр хар малгай тавьжээ.

	“Энэ хүн хэлсэн биз!” гэж Самгин бодов.

	Тэр үг Самгины хувьд эрс шийдэмгий үг байлаа. Москва хот даяар, бараг айл болгоны, язгуур гарал болгоны төдий олон хүн нэг алагдсан хувьсгалчийг тийнхүү сүрлэг оршуулан яваагийн учир утгыг гагцхүү тэр үг Самгинд бүрэн мэдүүлжээ.

	«Хувьсгалыг оршуулж явна! гэж юутай гүн төгс утгатай үг хэлэв! гэж Самгин тэр нүүр үзээгүй хурц ухаантай хүнд дотроо талархан, — Үнэхээр энэ авс дотор улирч өнгөрсөн бүхэл үе яваа биш үү! Энэ гайхамшигт жагсаал бол нийгмийн хөдөлгөөний өргөмжлөл мөн! Энэ олон хүний хөлийн хавирах чимээ бол зүгээр нэгэн хөлийн чимээ биш, түүхийн хамгийн ухаантай ажил мөн» гэж боджээ.

	Самгин энэ оршуулгын бэлгэдлийн утга санааг үзүүлсэн нэгэн өгүүлэл бичихээр шийдэж явжээ. Москва хотын нэгэн өчүүхэн хүн алагдсанаар Орос орон эрх чөлөөний төлөө тэмцэн явж цөллөг, шорон гяндан, гадаадад амь бие хохируулсан бүх хүнийг дахин оршуулж буйг сайнаар өгүүлэх хэрэгтэй юм. Үнэхээр Герцен, Бакунин, Петрашевский нарыг, Гурван сарын 1-нд амь үрэгдсэн хүмүүс, Нэг сарын есөнд алагдсан олон мянган хүнийг оршуулбай».

	«Уг өгүүллийг их бадрангуйгаар бичих хэрэгтэй нь мэдээж. Гагцхүү энэ хүнийг орос хүн мөн гэж зарим хүн нотлох боловч тэрээр еврей болох нь даанч харамсалтай бөгөөд эвгүй юм даа»

	Гашуудлын цувааны толгой түр саатаж, шарилын дэргэд олон хүн бужигнан, мөнөөхөн шарил, түүний тойрон байсан олон цэцгийн хэлхээ, туузууд дээш өргөгдөж, тэрхүү авсыг хүмүүс мөрөн дээрээ тавьсан биш, гар дээрээ өргөөд тэнгэр өөд даллаж байх шиг санагдах ажгуу. Хөгжмийн ордноос гуулин хөгжимчид гарч ирсэнд хөгжимд «Баатрын үхэлд» гэдэг марш сүр жавхлантай эгшиглэв.

	— Ямар сайхан бэ! гэж Варвара Самгиныг налж санаа алдахад олон мянган хүн түүний нэгэн адил санаа алдаж байх шиг Самгинд санагджээ. Хөлөрч, хөхөрсөн Ряхин ирж

	— Мөн сайхан өдөр өө? гэж зузаан хөх уруулаа чичрүүлэн, мэгдэж хоцорсон нүдээр Самгиныг харж, — Юутай агуу явдал вэ? Үүний та агуу дэлгэрэнгүй сэтгэлийн илэрхийлэл гэж үнэлнэ биз дээ? Москва, Москва даяар хөдөлж байна биш үү! гэсэнд Стратонов

	— Үнэхээр гайхамшиг! гэж цагийн зүү харах мэт Варварын нүүрийг ширтэж. Би бол Максим гэдэг дээ гэж минжин малгайгаа өргөж ёслоод, — Би танай нөхрийг танина гэж занах мэт өгүүлжээ.

	— Миний нөхөр энэ байна шүү дээ гэж Варвара хэлсэн авч Самгин хэдийн нэг том эрийн цаагуур орж нуугджээ. Самгин энэхэн үеэс тэдэнтэй үг ярихыг хүсэхгүй, ер хэнтэй ч үг ярихыг хүсэхгүй байжээ. Харин түүний сэтгэлд ер бусын жавхлантай, уянгатай үгс ундран ургасаар байжээ. Гэтэл хэн нэгэн, Ряхин, Стратоновт хандаж

	— Чимээгүй ноёд оо! гэж хашхирав.

	Брагин ч түрүүлээд явжээ. Кумов аль хэдийн үзэгдэхгүй болжээ. Самгин ч эхнэрээс нэлээн хол хоцров. Түүний өмнө хүнд маягийн лагс эр, онгогоносон туранхай хүн ийм хоёр явж байв. Туранхай нь бүдэрч, цангинасан нарийн дуугаар

	— Валентин, чи үүнийг бичээрэй Нөхөр минь, бичнэ шүү! Харынхан улааныхан гэж бичихийгээ ойлгож байгаа биз дээ? Улаанхан, хархан! гэнэ.

	Самгин яаралгүй ганц нэг алхалсаар тэр олон хүнээс сугаран хоцрох гэж бодсон боловч олон түмэн эцэс төгсгөлгүй цувран түүнийг урагш түрсээр байв. Самгин одоо юу ч болж байсан сонирхохыг больжээ. Таньдаг хүмүүс явж өнгөрөх нь харагдах боловч түүнд ямар ч санаа бодол эс төрүүлнэ. Макаров Алина, Лютов Дуняшаг сугадаад явж байв. Нөгөө хөх хацарт өмгөөлөгч үзэгдэнэ. Бас нэг таньдаг хүн өнгөрөх шиг болж, бодвол Туробоев ямар нэг гоё хүрэн бор царайтай залуу зохиолчтой явж байх шиг. Митрофанов Самгины гараас шүүрэн

	— Клим Иванович, сайн уу? Юутай сонин учралаар таарав аа, эзэн тэнгэр минь... гэж хэдий баяртай авч эмээсэн мэт дуу алдав. Самгин түүнийг дотроо тоосонгүй боловч

	— Та бас энд явж байна уу? Энд хэдийд ирсэн бэ? гэв.

	— Хоёр сар болж байна. Би их баяртай яваа шүү... 

	— Манайхаар очихгүй яасан бэ?

	Митрофанов харамсан уруулаа чанга тамшаалгасан авч түүний асуусныг хариулсангүй.

	— Клим Иванович, энэ юу болж байна? Бүхний эрхийн үүднээс бүх язгуур угсаагаар нийлэх гэдэг болж байна уу? Тэгвэл, амжилтын баяр хүргэхээс... гэж ярив. Митрофанов сахал үсээ ойрд хусаагүй бололтой, арзгар шанаа нь ямар нэг юм зажилж байх мэт хөдлөн, сахал нь гозолзоно. Их согтуу мэт сүртэй амьсгалах боловч дарсны үнэр эс ханхална. Уулзав гэж баярлаж байхад нь Самгин эвгүй, инээдтэй санагдах авч тэр үнэн сэтгэлээс баярлаж байх нь аятайхан санагдаж байжээ.

	— Биднийг чинь ийш нь тийш нь тарааж цацаж хаячаад одоо болоход нийлж нэгдэгтүн! гэж байх шив. Гайхамшигтай юм! Одоо бол тун нягт нэгдсэн байна шүү гэж Митрофанов Самгиныг мөр, ташаагаар түлхэлж байжээ.

	Никитийн хаалганы тэнд жагсаалын түрүүч түр саатаж зогссонд олон бүгд шахцалдан олны дотор сэтгэл түгшин ярилцах үгс сонсогдоно.

	— Нөхөд өө, яваарай! гэж хэн нэгэн захирна. Харвал алтан шар толгойтой хар халтар нүүртэй эр олныг эрээ цээргүй түлхэлнэ. Түүний хойноос хэдэн оюутан, ажилчин хошууран дагаж олон бүгдийг шахаж байх нь тэд л жагсаалыг саатуулан зогсоосон мэт харагдана. Гэвч гашуудлын жагсаал дахин хөдлөв. Хүмүүсийн дуу аялах нь улам ч жигд, улам ч сүрлэг сонсогдоно. Самгины хавьд хүмүүс сийрч баахан чөлөөтэй явах болов. Олон хөлийн чимээ тийм ч нүсэр дуулдахыг больж харин үг ярилцах дуу нь тодорч иржээ.

	— Лав хэн нэгэн дүрсгүйтсэн биз. Эсвэл хүний бие муудсан ч байж болно гэж Митрофанов гэмших мэт аяархан ярина. Тэрээр Самгины болгоомжтой асуултын хариуд

	— Би хуучин ажлаа орхисон доо. Эрх чөлөөний их цаг ирж байхад яль шальгүй хогийн хулгайчаар хөөцөлдөж явна гэдэг азгүй ажил юм. Баяр болж, өршөөн хэлтрүүлдэг сайн өдрийн адил хуучин юм бүхнээ мартахыг хүсэх болжээ. Түүнээс гадна намайг үл бүтэх этгээд гэж хардаж сэжиглэх болсон шүү... гэж аяархан ярьж байв.

	Хүмүүсийн дуу улам холдож, улаан туг үзэгдэхгүй болж, хүйтэн салхи үлээнэ. Жагсаалын хоёр талаар хүмүүс хойшоо урагшаа зөрөлдөх болов. Бодвол тэд гудамжны явцуу ам руу бүхлээрээ багтсангүй буцаж буй бололтой байв. Гэвч жагсаалын сүүл барин яваа барагдашгүй олон хүн урагш түрсээр байв. Үдшийн бүрийд жагсаан яваа хүмүүс улам бараан, улам чигжүү харагдана. Гэвч олны жагсаал мөнөөхөн бодит биет байдлаа алдаад хүйтэн салхи салхилуулж байх шиг санагдана. Самгин үл мэдэг шахагдсаар Аравтын гудамжнаа гарчээ. Тэрээр ер тийш гарахыг бодож байжээ. Чөлөөнд гармагц Митрофановыг үг ярих нь тодхон сонстох болов. Тэрээр Самгинд улам наалдаж

	— Одоо чинь тэрэгний морь шиг хөтлөгдөж явахгүй, харин жолоодож явах нь дээр аливаа хүн ойлгодог болжээ. Гэтэл буй зэвсэг авах гэж мөнгө цугларуулдгийн учрыг би ердөө олохгүй юм. Бүх язгуур угсаа цөм нэгэн дор нэгдвэл хэнтэйгээ байлдах бил ээ? гэнэ. Самгин Иван Петровичоос ихэд залхаж явсан тул

	— За энэ чухал биш гэж

	— Тийм биш үү? Тэгвэл буу зэвсэг ямар хэрэг байна?

	— Харгис этгээд халдвал яах вэ... 

	— Уухай! За тийм дээ... Тэгвэл тэр мөнгийг хэн цуглуулж байна вэ? Социалистууд уу, ардчилсан үзэлтэн нь юм уу?

	— Мэдэхгүй ээ! Иван Петрович би ийшээ явлаа гэжээ.

	Митрофанов Самгины гарыг хоёр гараар атгаад ондоо дуугаар

	— Миний хуучин явдал өнгөрсөн шүү, Клим Иванович аа. Тэр бол байсан юм, магадгүй таны дэргэд хоёр нүүртэй хүн байгаад миний нэрийг хугалсан байж болно... гэхэд нь

	Та эндүүрч байна гэж Самгин ширүүхэн өгүүлсэнд Митрофанов

	— Баяртай гээд яаран одсон авч нэг хэдий алхаад 

	— Байсан даа! гэж хашхирчээ,

	Түүний тийнхүү уйлагнан орилсны хариуд Самгин зөвхөн дал мөрөө хавчиж, цагдаагийн газар нууц төлөөлөгч байсан тэр хүний хойноос харсаар хоцров. Митрофановтой уулзсан энэхүү эвгүй уулзалт Самгины бодол саналыг огтхон ч гуйвуулсан нь үгүй. Хүйтэн харанхуй болоход хүмүүс зүг бүр шуугилдсаар тарж, тэдний зугаатай дууныг сонсоход тэд үүргээ гүйцэтгээд сэтгэл дүүрэн тарж яваа нь илхэн харагдана.

	Самгин яаралгүй алхан явахдаа дараа бичих өгүүллийнхээ талаар сөргүүлэн бодож явжээ. Халуун наранд цоносон замын тоосонд борооны түрүүчийн дусал хэрхэн хялбархан замхардаг шиг тэрхүү сөргүү үгнүүд түргэнээ замхарна. Самгины сэтгэлд уран зохистой үгс ундран, сонин сонин санаа бодол хялбархан эвлэж байжээ. Самгин айх түгших бүхнээс жигтэй сул чөлөөтэй болж, «Нээрэн, нэг жаал хөвгүүн байсан гэж үү?» гэж бодохдоо ганцаар мушилзан инээжээ.

	Самгин цөөн хэдэн хүмүүсийн дундуур явсаар дахин Никитийн хаалганы тэнд хүрээд цэцэрлэгт орж олныг дагаад явж байтал мэдэлгүй Лютовыг гүйцэж очжээ. Үргэлж тавгүй явдаг Лютов Самгиныг хэдийн таньж чихэнд нь

	— Хи хи! Би Дуняшатай... ярьж явна гэжээ.

	Энэ хүн мөнөөхөн хоёр санаа бүхий ой гутмаар үгээ дэлгэж гарна даа гэж бодохоос Самгин хөл гуйвалдах шиг болжээ. Түүний ужид самуун царай татвалзаж байхыг хараад энэ хүн лав балай юм донгосох биз гэж бодохдоо Лютовоос түрүүлж, хортой ёжтойгоор

	— Ямар ч бүтэлгүй ад албин шиг явахаа та одоо болих биз гэж би найдаж байна. Тэгж явах гэдэг тусгүй. Бас тэгээд заваан юм, уучлаарай, таны мэтийн засаршгүй бэртэгчин хүнд юмыг үгүйсгэх үзэл бага болж чадахгүй болжээ... гэжээ.

	Самгин түүнээс ч эрс хатуу үг хэлж чадмаар санагдсан боловч Лютов цохих гэж буй юм шиг гараа дээр өргөөд малгайгаа засаж, нөгөө гараар Самгины сүвээ рүү нудраад ухран хоцрохдоо аанай асуусан мэт

	— Хи хи? гэжээ.

	— Самгин тэрхүү дур гутмаар «Хи хи» гэдгийг нь дахин дуулахгүй сэн гэхдээ эргэж ч харсангүй, тэндээс яаран зайлав.

	 

	⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

